
" ከለውጡ ወዲህ... ወደ ገጽ 4 ዞሯል

"ዓባይ ከግድብ  ... ወደ ገጽ 4 ዞሯል

ሞገስ ጸጋዬ

    አዲስ አበባ፡- ቀደም ሲል ከውስን አካላት ጋር ብቻ የነበረው የዲፕሎማሲ 
ግንኙነት ከለውጡ በኋላ በተለያዩ መስኮች ዲፕሎማሲያዊ ፋይዳ የሚያስገኙ 

ስራዎች እንዲሰፉ መደረጉን የብልጽግና ፓርቲ ምክትል ፕሬዚዳንትና የፓርቲው 
ዋና ጽህፈት ቤት ኃላፊ አቶ አደም ፋራህ ገለጹ፡፡

   የብልጽግና ፓርቲ ምክትል ፕሬዚዳንትና የፓርቲው ዋና ጽህፈት 
ቤት ኃላፊ አቶ አደም ፋራህ ከኢትዮጵያ ፕሬስ ድርጅት ጋር በነበራቸው 
ቆይታ እንደገለጹት፤ ከለውጡ በኋላ በሰራነው ጠንካራ የዲፕሎማሲ 
ስራ ባለፉት ዓመታት እንደ ሀገር የተደቀኑብንን የሕልውና አደጋዎች

‹‹ከለውጡ ወዲህ 
ዲፕሎማሲያዊ ፋይዳ ያላቸው 
ስራዎች እንዲሰፉ ተደርጓል››

- አቶ አደም ፋራህ
  የብልጽግና ፓርቲ ም/ፕሬዚዳንትና የፓርቲው ዋና ጽ/ቤት ኃላፊ 

አስቴር ኤልያስ

አዲስ አበባ፡- የዓባይ ግድብ ከግድብ ያለፈ ጉዳይና 
ትልቅ የትውልድ አሻራ ያረፈበት ፕሮጀክት ነው ሲሉ 
የኢትዮጵያ ህዳሴ ግድብ ሕዝባዊ ተሳትፎ ማስተባበሪያ 
ጽህፈት ቤት ዋና ዳይሬክተር ዶክተር አረጋዊ በርሄ 
አስታወቁ፡፡ 

ከለውጡ በኋላ ለግድቡ የሚደረገው ድጋፍ ወደላቀ 
ደረጃ ማደጉንም ዶክተር አረጋዊ አመላክተዋል። 

ዶክተር አረጋዊ የታላቁ የኢትዮጵያ ሕዳሴ ግድብ 
የመሰረት ድንጋይ የተቀመጠበትን 12ኛ ዓመት ምክንያት

ዓባይ ከግድብ ባለፈ የትውልድ  አሻራ ያረፈበት ነው

- አቶ ሺመልስ አብዲሳ 
  የኦሮሚያ ክልል ፕሬዚዳንት

“ሁሉን አቀፍ 
ብልጽግና 

እናረጋግጣለን”

ሳሙኤል ወንደሰን 

አዲስ አበባ፦ የዐቢይና የረመዷን ፆም 
የመረዳዳትና የመተዛዘን ባህላችንን የሚያጠናክሩ 
በመሆናቸው በዚህ ወር ከቀድሞ በበለጠ ሰው ተኮር 
ስራዎች ተጠናክረው እንዲሚቀጥሉ የአዲስ አበባ 
ከንቲባ ወይዘሮ አዳነች አቤቤ ተናገሩ። 

በአዲስ አበባ ከተማ የረመዷንና የዐቢይ ፆምን 
ምክንያት በማድረግ ለ166 ሺህ አቅመ ደካሞችና 
ዝቅተኛ ገቢ ላላቸው የማህበረሰብ ክፍሎች የማዕድ 
ማጋራት ተግባር እንደሚከናወን ከተማ አስተዳደሩ 
አስታውቋል። 

የአዲስ አበባ ከንቲባ ወይዘሮ አዳነች አቤቤ 
እንደተናገሩት፤ የዐቢይና የረመዷን ፆም የመረዳዳትና

“የዐቢይ እና የረመዷን ፆም የመረዳዳትና የመተዛዘን ባህልን ያጠናክራሉ”
- ከንቲባ አዳነች አቤቤ

"የዐቢይ እና የረመዷን  ... ወደ ገጽ 4 ዞሯል



ዜና

ክፍለዮሐንስ አንበርብር

አዲስ አበባ፡- በኢትዮጵያ እና ሳውድአረቢያ 
መንግሥት ሥምምነት መሰረት ወደ 
ሳውድአረቢያ ከሚሔዱ ግማሽ ሚሊዮን 
ሥራ ፈላጊ ዜጎች መካከል የመጀመሪያው ዙር 
ተጓዦች ነገ ማለትም መጋቢት 26ቀን 2015 ዓ.ም 
በረራ እንደሚያደርጉ ተገለፀ::   በሥራ ዕድል 
ተጠቃሚነት በየትኛውም አረብ አገር ሄደው 
የሰሩ፣ የዩኒቨርሲቲ እና የኮሌጅ ምሩቃ ቅድሚያ 
ይሰጣቸዋል ተብሏል:: 

በአዲስ አበባ ከተማ አስተዳደር የሥራ 
ኢንተርፕራይዝና ኢንዱስትሪ ልማት ቢሮ የሥራ 
ስምሪት ማስፋፊያ ዳይሬክተር አቶ ሰብሃዲን 
ሱልጣን  በተለይም ለኢትዮጵያ ፕሬስ ድርጅት 
እንደገለፁት፤ በኢትዮጵያ እና ሳውድአረቢያ 
መካከል በተፈጠረው ሥምምነት መሰረት 500ሺ 
ሥራ ፈላጊ ዜጎች ወደ ሳውድ አረቢያ ይላካሉ::  
በዚህ ውስጥ  ቅድሚያ ለመስጠት የተወሰነው 
በየትኛውም አረብ አገር ሄደው የሰሩና ቋንቋ፣ 
ልምድና ባህላቸውን የሚያውቁ ናቸው::  
ሁለተኛው በዩኒቨርሲቲ እና ኮሌጅ የተመረቁትን 
ከ5 እስከ 21 ቀን በማሰልጠን ለመላክ እየተሰራ 
መሆኑን አብራርተዋል::  ሆኖም በሁለቱ አገራት 
ሥምምነት መሰረት 500ሺ ዜጎች ወደ ሳውድ 
አረቢያ ለሥራ የሚያመሩ ሲሆን፤ መጋቢት 26 
ቀን 2015 ዓ.ም የመጀመሪያው ዙር ተጓዦች 
በረራ ያደርጋሉ:: 

ሰሞኑን ሳውድ አረቢያ ባወጣችው 
የደመወዝ  ምጣኔ መሰረት የኢትዮጵውያን 
አነስተኛ መሆኑን የጠቆሙት አቶ ሰብሃዲን፤ 
አነስተኛ የሆነበት ምክንያት ቀደም ሲል ስንልክ 
በነበረው የዜጎች ብቃት ማነስ የተነሳ ነው::  
ሌላኛው ደግሞ የእኛ አገር ዝቅተኛው ክፍያ 
በአዋጅ አልተደነገገም::  ይህም አንዱ  የደመወዝ  
ምጣኔ አነስተኛ የሆነበት ምክንያት ሊሆን 
እንደሚችልም አስረድተዋል::  

ኬንያ፤ ፊሊፒንስ እና የመሳሰሉት አገራት 
ሰራተኞች የደመወዝ  ምጣኔ ከኢትዮጵውያን 
አኳያ ሲታይ በጣም ከፍተኛ ነው ያሉት 
ዳይሬክተሩ፤ ይህም የሆነው  ቅድመ ዝግጅት 
ሥራዎቻችን በሚገባ ባለመሰራቱ የመጣ ነው::  
ይሁንና ከአሁን በኋላ የምንሠራቸው ሥራዎችና 
ጥራትና ብቃትን መሰረት ያደረገ ተግባር 
ሁኔታዎች እንዲስተካከሉ ይደርጋሉ ብለዋል:: 

ከአሁን በኋላ የምንልካቸው ብቃት ያላቸው 
ስለሚሆኑም ደመወዝ ጣሪያው የመጨመር 
ዕድሉ ከፍተኛ ነው:: 

በአሁኑ ወቅት ተጓዦች በ 10 ኮሌጆች 
ውስጥ ስልጠና እየተሰጣቸው መሆኑንና ይህም 
የሚከናወነው ብቃት ልምድ ባላቸው አካላት 
በመሆኑ ሁኔታዎች የመሻሻል ዕድላቸው ክፍ 
እንደሚል አቶ ሰብሃዲን አረጋግጠዋል:: 

ወደ ሳውድአረቢያ 
ከሚጓዙ 500ሺ ሥራ ፈላጊዎች 

ውስጥ የመጀመሪያዎቹ 
መጋቢት መጨረሻ ይጓዛሉ

ዳማዊት አበበ 

አዲስ አበባ፡- የፆም ወቅት በመሆኑ የደም ለጋሾች 
ቁጥር መቀነሱ ሕይወት ለማትረፍ የሚደረገውን ጥረት 
እንዳያስተጓጎለው ሥጋት መፍጠሩን የኢትዮጵያ ደም እና 
ቲሹ ባንክ አገልግሎት አስታወቀ፡፡

የኢትዮጵያ ደምና ቲሹ ባንክ አገልግሎት ምክትል 
ዋና ዳይሬክተር አቶ ሀብታሙ ታዬ ለኢትዮጵያ ፕሬስ 
ድርጅት እንደገለጹት፤ በክርስትና እና በእስልምና እምነት 
ተከታዮች ዘንድ የፆም ወቅት መሆኑ የደም ለጋሾች 
ቁጥር ቀንሶታል፡፡ የደም ለጋሾች ቁጥር በፆም ምክንያት 
መቀነሱም ሕይወት ለማትረፍ የሚደረገውን ጥረት 
እንዳያስተጓጎለው ሥጋት ፈጥሯል፡፡

ከፆሙ በፊት በቀን እስከ 350 ዩኒት ደም መሰብሰብ 
ይቻል እንደነበር ያስታወሱት አቶ ሀብታሙ፤ አሁን ግን 
በሥራ ቀናት ማለትም ከሰኞ እስከ አርብ ባለው ጊዜ በቀን 
ከ 240 ዩኒት ያልበለጠ ደም ነው መሰብሰብ የተቻለው 
ብለዋል፡፡

ቅዳሜና እሁድ ላይ የተሻለ መሆኑን ጠቁመውም፤ 
በቀን 330 ዩኒት ደም መሰብሰብ መቻሉን አንስተው፤ 

በጾም ምክንያት የደም ለጋሾች ቁጥር 
መቀነሱ ስጋት ፈጥሯል

“በአዲስ አበባ በቀን 400 ዩኒት የሚጠጋ ደም 
ያስፈልጋል” ሲሉ ገልጸዋል፡፡ የሰው ሕይወት ለመታደግ 
የሚያስፈልገውን ያክል ደም መሰብሰብ ይኖርበታልም 
ሲሉ አሳስበዋል፡፡ 

ሀገራችን ታዳጊ ሀገር ከመሆኗ ጋር ተያይዞ  ደም 
እጅግ በጣም አስፈላጊ ነው ያሉት ምክትል ዳይሬክተሩ፤ 

ልጅዓለም ፍቅሬ

አዲስ አበባ ፡- ለቱሪዝም የገቢ ምንጭ የሆኑ ብሔራዊ 
ፓርኮች ይዞታቸውን ዳግም የማካለል ስራ እየተከናወነ 
መሆኑን በኢትዮጵያ የዱር እንስሳት ባለሥልጣን 
የብሔራዊ ፓርኮች አስተዳደር አስታወቀ፡፡ 

በባለሥልጣኑ የብሔራዊ ፓርኮች አስተዳደር መሪ 
ስራ አስፈጻሚ አዳነ ጸጋዬ (ዶክተር) ለኢትዮጵያ ፕሬስ 
ድርጅት እንደገለጹት፤ 13 ብሔራዊ ፓርኮች ሕጋዊ 
ሰውነት እንዲኖራቸውና ማስፋፊያቸውን ለማከናወን 
ዳግም የማካለል ስራ እየተከናወነ ይገኛል። 

በኢትዮጵያ ካሉት ብሔራዊ ፓርኮች ሰባቱ አጠቃላይ 
የአስተዳደራዊ እቅድ  እንዲኖራቸውና በድጋሚ 
እንዲካለሉ ሰፊ ስራ ተከናውኗል፤ ቀሪዎቹ ደግሞ ዳግም  
ወደ መካለል እንዲገቡ ዝግጅት እየተደረገ  ነው ብለዋል፡፡

ዶክተር አዳነ እንደገለጹት፤ በኢትዮጵያ የዱር 
እንስሳት ጥበቃ ባለሥልጣን ስር 13 ብሔራዊ ፓርኮች 
በቀጥታ ይተዳደራሉ። ሌሎች 14 ብሔራዊ ፓርኮች ደግሞ 
በክልል በሚገኙ ተቋማት ስር የሚተዳደሩ ናቸው፡፡  

በፌዴራል ደረጃ ለሚገኙ 13 ብሔራዊ ፓርኮች 
ድጋፍና የእንክብካቤ ስራ ተከናውኗል። የብሔራዊ 
ፓርኮቹ ትክክለኛ ይዞታ ሙሉ በሙሉ ታውቆ ወደ ስራ 
ሲገባ ይዞታቸውን በሕግ ለማስከበር፣ በውስጣቸው 
ለሚገኙ የተፈጥሮና ሰው ሰራሽ ሀብቶች ለመጠበቅና 
ለመንከባከብ የተጠናከረ አቅም ይፈጠራል ሲሉ 
ገልጸዋል።

ብሔራዊ ፓርኮች እርግጠኛ የሆነና የተካለለ ድንበር 
አልነበራቸውም ባለሥልጣኑ በተለያዩ ጊዜያት ፓርኮቹ 
ላይ በተለያየ መጠን የማካለል ስራ ሲሰራ መቆየቱን 
ጠቁመዋል።

የሰሜን ተራሮች ብሔራዊ ፓርክ ሲቋቋም 136 ኪሎ 
ሜትር ስኩዌር ይዞታ እንደነበረ ያስታወሱት ዶክተር 
አዳነ፤ አሁን ላይ በተከናወነ የማካለል ስራ የፓርኩ 
ይዞታ ወደ 418 ኪሎ ሜትር ስኩዌር ማሳደግ እንደተቻለ 
ተናግረዋል፡፡

የሰሜን ተራሮች ብሔራዊ ፓርክ፣ ቃፍታ ብሔራዊ 
ፓርክ፣ ባቢሌ ብሔራዊ ፓርክ ፣አዋሽ ብሔራዊ ፓርክ፣ 
አቢያታና ሻላ ሃይቆች ብሔራዊ ፓርክ ፣ የባሌተራሮች 

ብሔራዊ ፓርክ በበጀት ዓመቱ ድጋፍና እንክብካቤ 
ከተደረገላቸው ብሔራዊ ፓርኮች መካከል ተጠቃሽ 
ናቸው፡፡

እንደ ዶክተር አዳነ ገለጻ፣ በአፍሪካ ደረጃ ስናይ 
ከአንዳንድ ሀገሮች የአንዱ ብሔራዊ ፓርክ የሚመደበው 
በጀት በኢትዮጵያ የሚገኙ 13ቱ ብሔራዊ ፓርኮች 
ከሚመደበው በጀት የበለጠ ነው፡፡ በመሆኑም ቱሪዝምን 
ለማሳደግና ከዘርፉ የሚገኘውን ገቢ ለማሻሻል ለፓርኮች 
የተጠናከረ ድጋፍ ያስፈልጋል። 

ሕገወጦችን ለመቆጣጠር  ጥናትና ምርምር 
ከማከናወን  አንጻር ከመንግሥት የሚመደበው ዓመታዊ 
በጀት አናሳ ነው ያሉት ዶክተር አዳነ፤ በቀጣይ  የተሻለ 
በጀት ተገኝቶ ሀብቱን በአግባቡ ለመጠበቅ የሚያልበትን 
ዕድል ማስፋት እንደሚገባ ጠቁመዋል። 

የሰሜን ተራራ ብሄራዊ ፓርኮች፣ የባሌ ተራሮች 
ብሄራዊ ፓርክ፣ አዋሽ ብሄራዊ ፓርክ፣ ጨበራ ጩርጩራ 
ፓርክ፣ የጋምቤላ ብሄራዊ ፓርክና ነጭ ሳር ብሄራዊ 
ፓርክ በኢትዮጵያ ከሚገኙ ብሔራዊ ፓርኮች መካከል 
ተጠቃሾች ናቸው። 

ተላላፊ ያልሆኑ በሽታዎችም አሁን ላይ እየጨመሩ 
መምጣታቸው በማንሳት ይህ የደም ፍላጎቱን 
እንደሚጨምረው አብራርተዋል፡፡ 

የደም ካንሰር ከመባባሱ ጋር ተያይዞ ህክምናውን 
የሚሰጡ ተቋማትም እየሰፉ መምጣታቸውን እንደ 
አብነት በማንሳት፤ በዚህም እንደ ሀገር 561 የመንግሥትና 
መንግሥታዊ ያልሆኑ ተቋማት የደም ካንሰር ህክምና 
እየተሰጡ ይገኛሉ፡፡ ስለዚህ የደም አቅርቦቱም በዛው ልክ 
መሆን አለበት ሲሉ ገልጸዋል፡፡

አሁን ላይ የሚያስፈልገውን ደም ለመሰብሰብ 
በስራ ቀናት በመንግሥት መስሪያቤቶች፣ በሃይማኖታዊ 
ቦታዎች  እና በትምህርት ቤቶች በመዘዋወር የደም 
መሰብሰብ ስራ እየተሰራ ነው ያሉት አቶ ሀብታሙ፤ 
ጎን ለጎንም በአዲስ አበባ  ከተማ  በአደባባዮች ድንኳን 
በመትከል የበጎ ፍቃደኛ ደም ለጋሾችን የመቀስቀስ ስራ 
ለመስራት አቅደናል ብለዋል፡፡

ህብረተሰቡ በፆም ወቅት ደም መለገሱ ጉዳት 
እንደሌለው ተገንዝቦ ከፆም ሰዓት እና ከአፍጥር በኋላ 
ደም በመለገስ የወገኑን ሕይወት መታደግ ይኖርበታል 
ሲሉ መልዕክታቸውን አስተላልፈዋል፡፡

የብሔራዊ ፓርኮችን ይዞታ ለማስፋፋት ዳግም 
የማካለል ስራ እየተከናወነ ነው

አቶ ሀብታሙ ታዬ 

አዲስ ዘመን   ሰኞ መጋቢት 25 ቀን 2015 ዓ.ም

አማን ረሺድ 

አዲስ አበባ፡- በኢትዮጵያ ታምርት ንቅናቄ ከ200 
በላይ ኢንዱስትሪዎች ወደ ሥራ መግባታቸውን 
የኢንዱስትሪ ሚኒስቴር አስታወቀ፡፡

በኢንዱስትሪ ሚኒስቴር የሚኒስቴሩ አማካሪና 
የኢትዮጵያ ታምርት ንቅናቄ ፕሮጀክት ጽህፈት ቤት 
አስተባባሪ አቶ አስፋው አበበ ለኢትዮጵያ ፕሬስ 
ድርጅት እንደገለጹት፤ ተዘግተው የነበሩ ከ200 
በላይ ኢንዱስትሪዎች የነበሩባቸው የተለያዩ ችግሮች 
ተፈትተውላቸው ዳግም ወደ ሥራ እንዲገቡ ተደርጓል፡፡

በዋናነት ንቅናቄው የግል ባለሀብቶች ወደ አምራች 
ኢንዱስትሪው ገብተው መሥራታቸው  ምን ያህል 
ጠቀሜታ እንዳለው የታየበት መሆኑን የጠቆሙት 
አቶ አስፋው፤ በኢንዱስትሪው ዘርፍ ላይ የሚስተዋሉ 
ችግሮችን በመፍታት ወደ ሥራ ለማስገባት ዕድል 
መፈጠሩን አስረድተዋል፡፡

ስለንቅናቄው ጠቀሜታ በፌዴራልና በክልል ደረጃ 
በቂ ግንዛቤ እንዲፈጠር ከማድረግ ባለፈ የመሥሪያና 
የመሸጫ ቦታ ዝግጅት መካሄዱንና  የማምረት አቅማቸው 
እንዲሻሻል ድጋፍ መደረጉን የተናገሩት አቶ አስፋው፤ 
በዚህም  ሦስት ሺህ የሚደርሱ አዳዲስ ኢንዱስትሪዎች 
ወደ አምራች ኢንዱስትሪው ተቀላቅለው ማምረት 
እንዲችሉ ተደርጓል ብለዋል፡፡ 

በኢንዱስትሪው ዘርፍ ላይ በተጨማሪም ከ81 በላይ 
አዳዲስ ሼዶች ተሰርተው ወደ ሥራ እንዲገቡ መደረጉንም 
አያይዘው ገልጸዋል፡፡

በተጨማሪም ዘርፉ የማምረት አቅሙ ዝቅተኛ 
እንዲሆን ምክንያት የሆኑ ጉዳዮችን  በመለየት ችግሮቹን 
የሚቀርፍና የማምረት አቅሙን ለማሳደግ የሚረዱ 

በኢትዮጵያ ታምርት ንቅናቄ 
ከ200 በላይ ኢንዱስትሪዎች 

ወደ ሥራ ገብተዋል

ሥልጠናዎች በመሰጠታቸው  ለውጦች መታየታቸውን 
አብራርተዋል፡፡

እንደ አቶ አስፋው ገለጻ፤ ንቅናቄው ከመጀመሩ በፊት 
የዘርፉ የማምረት አቅም በአማካይ 46 በመቶ ያልበለጠ 
ሲሆን፤ አሁን ላይ በተደረገው የጥናት ውጤት የማምረት 
አቅም በአማካይ 52 በመቶ በላይ ደርሷል፡፡ የሚቀሩ 
የተወሰኑ ችግሮችን በመቅረፍ የዘርፉን የማምረት አቅም 
80 በመቶ ለማድረስ እየተሠራ ነው፡፡ 

ከተለያዩ ሀገራት ጥሩ ተሞክሮ  በመውሰድ ንቅናቄውን 
ከፌዴራል እስከ ታችኛው የማህበረሰብ ክፍል እንዲደርስ  
አደረጃጀት ተፈጥሮ  ዓላማውን ለማሳካት  በቅንጅት 
እየተሠራ መሆኑን አቶ አስፋው አመላክተዋል፡፡ ንቅናቄው 
በአንድ ተቋም ጥረት ብቻ የሚሳካ ሳይሆን የተቀናጀ ጥረት 
የሚፈልግ መሆኑንም አክለው አብራርተዋል፡፡

ቃልኪዳን አሳዬ

አዲስ አበባ፡- በመጪው የክረምት ወቅት 
በቤኒሻንጉል ጉሙዝ ክልል ከ50 ሚሊዮን በላይ ችግኞችን 
ለመትከል ዝግጅት እየተደረገ መሆኑን የክልሉ ግብርና 
ቢሮ አስታወቀ፡፡

የክልሉ ግብርና ቢሮ ኃላፊ አቶ ባበከር ኸሊፋ 
ለኢትዮጵያ ፕሬስ ድርጅት እንደተናገሩት፤ በሚቀጥለው 
ክረምት ከ50 ሚሊዮን በላይ ችግኞችን ለመትከል 
የሚያስችል ዝግጅት በመደረግ ላይ ይገኛል።

ከባለፈው የክረምት ጊዜ ጀምሮ የችግኝ ዘር ግዥ 
ተፈፅሞ ስራዎች በስፋት እየተከናወኑ ይገኛል። በዋናነትም 
ትኩረት የተደረገው በአትክልትና ፍራፍሬ ችግኞች ላይ 
እንደሆነ ገልጸዋል።

በዘንድሮው ክረምት የሚተከሉት ችግኞች 
በአብዛኛው ለምግብነት ሊውሉ የሚችሉ ናቸው። ፓፓያ፣ 
ብርቱካን፣ ሎሚ፣ ዘይቱን፣ ማንጎ አቮካዶ፣ ቡናና የተለያዩ 
የችግኝ ዝርያዎች እንዲዘጋጁ መደረጉም ገልጸዋል። 

እንደ አቶ ባበከር ገለጻ፤ ከፍራፍሬ በተጨማሪም 
ለማኑፋክቸሪንግ ኢንዱስትሪዎች ግብዓት የሚሆኑ ባህር 
ዛፍ፣ ግራቪሊና ቀርቀሃና የተለያዩ ችግኞች ይተከላሉ። 
ችግኞቹ ለደን ልማት፣ ለአፈርና ውሃ ጥበቃ የጎላ ጠቀሜታ 
እንዲሰጡ የሚረዳ የመሬት ዝግጅት እየተከናወነ ይገኛል።  

ባለፉት ጊዜያት የመሬት መንሸራተት የሚያጋጥማቸው 
ቦታዎች ላይ በተተከሉ ችግኞች አማካኝነት አደጋውን 
መቀነስ ተችሏል ያሉት ኃላፊው፤ በመጪው ክረምትም 
በተራቆቱ አካባቢዎች ላይ ከአየር ንብረቱ ጋር ተስማሚ 
የሆኑ ችግኞች ይተከላሉ ብለዋል።

ኃላፊው አክለውም፤ እስከ አሁን በተራቆቱ የክልሉ 
አካባቢዎች በተተከሉ ችግኞች የተነሳ የመሬት ለምነት 
ተሻሽሏል። በተራቆቱ አካባቢዎች በተከናወኑ የአፈርና 
ውሃ ጥበቃ ተግባራት መሬቱ ዳግም ሳር እንዲያበቅል 
በመደረጉ የከብቶች መኖ አቅርቦት ለውጥ  ማሳየቱን 

በክልሉ በመጪው ክረምት ከ50 ሚሊዮን በላይ 
ችግኞች እንደሚተከሉ ተገለጸ

ተናግረዋል።
ቀደም ብለው በተከናወኑ የአረንጓዴ አሻራ ልማት 

ስራዎች በተፈጠሩ አዳዲስ ደኖች ውስጥ  ወጣቶች የንብ 
ማነብ ስራ እያከናወኑ መሆናቸውን ጠቁመዋል። 

በክልሉ ከዓመታት በፊት በስፋት በተከናወነው 
የቀርቀሃ ችግኝ ልማት በሚፈለገው ልክ በማደጋቸው 
ለቤት መስሪያና ለተለያዩ ግልጋሎቶች እየዋሉ እንደሆነ 
አስታውቀዋል። 

በችግኝ ዝግጅትና ተከላ ስራዎች ላይ የክልሉ 
መንግሥት ጥሪ በሚያቀርብበት ወቅት እስከ 300 ሺህ 
ሕዝብ እንደሚሳተፍ አቶ ባበከር ገልጸዋል።

ባለፈው ዓመት የተተከሉት ችግኞች የጽድቀት 
መጠናቸው ከፍ ብሏል ያሉት አቶ ባበከር፤ ከችግኝ 
ዝግጅቱ በተጨማሪም በክልሉ የሚገኙ የተፋሰስ 
ልማት ሥራዎችም በጥሩ ሁኔታ እየተከናወኑ መሆኑን 
ጠቁመዋል። 

በክልሉ በአረንጓዴ አሻራ የተያዘውን ዕቅድ ለማሳካት 
ሁሉም የኅብረተሰብ ክፍሎች ችግኞችን በመትከል 
እና በመንከባከብ የሚጠበቅባቸውን ኃላፊነት ሊወጡ 
እንደሚገባም አቶ ባበከር ጥሪ አቅርበዋል። 

አቶ ባበከር ኸሊፋ

አቶ አስፋው አበበ

ሄለን ወንድምነው

አዲስ አበባ፡- በመዲናዋ ባለፉት ስምንት 
ወራት 461 ኪሎ ሜትር የሚሸፍን የመንገድ 
ጥገና መከናወኑን የአዲስ አበባ መንገዶች 
ባለሥልጣን አስታወቀ::   

የአዲስ አበባ መንገዶች ባለሥልጣን የሕዝብ 
ግንኙነት ኃላፊ አቶ እያሱ ሰለሞን ለኢትዮጵያ 
ፕሬስ ድርጅት እንደገለጹት፤ በበጀት ዓመቱ 
በተለያየ ምክንያት ለብልሽት የተዳረጉ 611 ኪሎ 
ሜትር የሚሸፍን የመንገድ ጥገና ለማከናወን 
ታቅዶ እየተሰራ ይገኛል::  

በከተማዋ ባለፉት ስምንት ወራት በተለያዩ 
ምክንያት ለብልሽት የተዳረጉ የአስፓልት፣ 
የጠጠር፣ የእግረኛ እና የድሬኔጅ መስመሮች 
ጥገና እና ጽዳት 461 ነጥብ አንድ ኪሎ 
ሜትር የሚሸፍን የጥገና ስራ መከናወኑን 
አስታውቀዋል:: 

ከተከናወነው የጥገና ስራ መካከል 35 
ነጥብ 5 ኪሎ ሜትር የአስፓልት፣ 24 ኪሎ 
ሜትር የሚጠጋ  የጠጠር፣  እና 16 ነጥብ6 ኪሎ 
ሜትር የእገረኛ መንገድ መሆኑን አብራርተዋል::  
እንዲሁም ለትራፊክ እንቅስቃሴ ምቹ ሁኔታን 
ለመፍጠር 75 ነጥብ 4 ኪሎ ሜትር የሚሸፍን 
የቀለም ቅብ ስራ መሰራቱን አስታወቀዋል:: 

በከተማዋ የተለያዩ አካባቢዎች በአፈር፣ 
በቆሻሻና መሰል ምክንያቶች የተደፈኑ እና 
ለብልሽት የተዳረጉ የዝናብና ውሃ መፋሰሻ 
መስመሮች ዝናብ በሚዘንብበት ወቅት የጎርፍ 
አደጋ ስጋት ከማስከተሉም ባሻገር መንገዶችን 
ለብልሽት እንደሚዳርጉ ጠቁመዋል:: 

የሚከሰተውን ችግር ለመቅረፍ የድሬኔጅ 
መስመር 298 ኪሎ ሜትር የሚሸፍን የማጽዳት 
እና አምስት ነጥብ አንድ ኪሎ ሜትር የጥገና ስራ 

መከናወኑን አስረድተዋል:: 
በበጀት ዓመቱ ለማከናወን በዕቅድ ከያዛቸው 

የድሬኔጅ ፅዳትና ጥገና ሥራዎች በተጨማሪም 
ከእሳት እና ድንገተኛ ስራ አመራር ኮሚሽን 
የሚመጡ ጥቆማዎችን ጨምሮ የጎርፍ አደጋ 
ስጋት አካባቢዎችን አካቶ እየሰራ እንደሚገኝም 
አስረድተዋል:: 

ከመንገድ ግንባታ እና ጥገና በተጨማሪ 
የከተማዋ የነዋሪዎች የምሽት እንቅስቃሴ የተሳካ 
ለማድረግ 9 ሺህ 350 የሚደርሱ በተለያዩ 
ምክንያቶች የተበላሹ እና ነባር የመንገድ ዳር 
መብራቶችን የማዘመን እና የመጠገን ስራ 
መከናወኑን ገልጸዋል:: 

በከፍተኛ ወጪ በተሰሩ የመንገድ ዳር 
መብራቶች ላይ የትራንስፎርመር ፣ የኬብል፣ 
የብሬከር እና የፊዊዝ ስርቆት እንዲሁም 
በተሽከርካሪ ግጭት ሳቢያ በተለያዩ የከተማዋ 
አካባቢዎች የመንገድ መብራት አገልግሎት 
መቆራረጥ እያጋጠመ ይገኛል:: 

የመንገድ ዳር መብራት ላይ በሚፈጸሙ 
ሕገወጥ ተግባራት እንዲሁም በወንዙ ዳርቻ 
አፈር፣ ቆሻሻና የግንባታ ተረፈ ምርት በሚደፉ 
ግለሰቦች እና ተቋማት ላይ በየደረጃው 
የሚገኙ የአስተዳደርና የፀጥታ አካላት ለጉዳዩ 
ተገቢውን ትኩረት በመስጠት የእርምት እርምጃ 
እንዲወሰድ በማድረግ በመንገድ ሀብት፣ በሰው 
ሕይወትና ንብረት ላይ የሚከሰተውን አደጋ 
ለማስቀረት የበኩላቸውን ኃላፊነት ሊወጡ 
እንደሚገቡ አሳስበዋል:: 

በከተማዋ ውስጥ ጥገና የሚያስፈልጋቸው 
በርካታ  ልዩ ልዩ መንገዶች መኖራቸውን 
የጠቆሙት ኃላፊው፤ በሚቀጥሉት ዓመታት 
ተደራሽ ለማድረግ ታቅዶ እየተሰራ እንደሚገኝ 
ገልጸዋል:: 

በመዲናዋ 
ባለፉት ስምንት ወራት 461 
ኪሎ ሜትር የመንገድ ጥገና 

ተከናውኗል

ከ1ኛው ገጽ  የዞረ

ከ1ኛው ገጽ  የዞረ

መቅረፍ ተችሏል::  ለውጡ ይዞት የመጣው አቅጣጫ 
የዲፕሎማሲ ግንኙነት አጋርነታችንን ማስፋት ነው::  
ከለውጡ በፊት ከውስን አካላት ጋር ብቻ የነበረው 
የዲፕሎማሲ ግንኙነት በኢኮኖሚና በተለያዩ መስኮች 
ዲፕሎማሲያዊ ፋይዳ የሚያስገኙ ስራዎች እንዲሰፉ 
መደረጉን አንስተዋል:: 

ሀገራዊ ለውጡ ይዞ ከመጣቸው ጉዳዮች መካከል 
የመጀመሪያው ዜጋ ተኮርና የሀገር ክብርን የሚያስቀድሙ 
አቅጣጫዎችን መከተል መሆኑን የገለጹት ምክትል 
ፕሬዚዳንቱ፤ ቀደም ሲል  በሚፈለገው ደረጃ ትኩረት 
ያላገኙ የመካከለኛው ምስራቅ ሀገራትን ጨምሮ 
ለሎችም ትኩረት በመስጠት ግንኙነትን የማስፋትና 
የሚገኘውን ኢኮኖሚያዊና ዲፕሎማሲያዊ ፋይዳዎችን 
የማሳደግ ስራ ተሰርቷል::  ኢትዮጵያም ከፍተኛ ውጤትን 
አግኝታበታለች ብለዋል::  

የታላቁ የህዳሴ ግድብን በተመለከተ ግብጽ ጫና 
ስታደርግ ቆይታለች ያሉት አቶ አደም፣ ከለውጡ በኋላ 
የተከተልናቸው አዳዲስ የዲፕሎማሲ አቅጣጫዎች 
በግብጽ በኩል ያሉ ጫናዎችን እንድንቋቋም አግዘውናል::  
ሌላው የአቅጣጫው ፋይዳ የዲፕሎማቲክ ተቋማትን 
በአደረጃጀትና በአመራር እንዲጠናከሩ ሰፊ ስራ 
ተሰርቷል::  የኢትዮጵያን የዲፕሎማሲ ማስፋት አቅጣጫ 
በመከተላችን ባለፉት ዓመታት በተለያዩ አካላት 
ሲደረጉብን የነበሩ ጫናዎችን  ተቋቁመን እንድናልፍ 
ረድቶናል::  በተባበሩት መንግሥታት የጸጥታው ምክር 
ቤት ለ13 ጊዜ ያህል ኢትዮጵያ አጀንዳ ሁናለች፣ ሀገሪቱ ላይ 
ታስቦ የነበረው ጫና እንዳይሳካ የተሰራው የዲፕሎማሲ 
ስራ ውጤት ማስገኘቱን ጠቁመዋል:: 

በውጭ ሀገራት የሚገኙ ኢትዮጵያውያን ክብራቸው 
ሊጠበቅ እንደሚገባ የገለጹት አቶ አደም፤ በተለያዩ 

ሀገራት የሚገኙ ዜጎቻችን ያሉበትን ሁኔታ በማወቅ ችግር 
ውስጥ ያሉት ከችግር እንዲወጡ ተደርጓል::   ድጋፍ 
የሚያስፈልጋቸው ድጋፍ ተደርጎላቸው ችግራቸው 
እንዲቃለል፣ ወደ ሀገር ውስጥ መግባት የሚፈልጉ 
እንዲገቡ የማድረግና ሁሉም ኢትዮጵያውያን ባሉበት 
ቦታ ሁሉ ክብራቸው እንዲጠበቅ በማድረግ ሀገራዊ 
ክብርን የማስጠበቅ ስራ ተሰርቷል ሲሉ አስረድተዋል:: 

እንደ ጽህፈት ቤት ኃላፊው ማብራሪያ፤ ለውጡ 
ይዞት የመጣው የዜጋ ተኮር ዲፕሎማሲ የሀገር ክብር ላይ 
የሚያተኩር አቅጣጫን መከተል ነው::  ይህን አቅጣጫ 
በመከተላችን ውጤት ማምጣት ተችሏል::  በርካታ ችግር 
ውስጥ የነበሩ ዜጎቻችን ችግራቸው እንዲቃለል ሆኗል::  
ከተለያዩ መንግሥታት ጋር ጠንካራ የዲፕሎማሲ ስራ 
በመስራት ኢትዮጵያውያን ባሉበት ሀገር መብታቸውና 
ጥቅማቸው እንዲከበር የማድረግ ስራ ተሰርቷል::  

የኢትዮጵያ ሚሲዮኖች በዚህ አቅጣጫ ተመርተው ዜጎች 
ያሉበትን ሁኔታ አውቀው ድጋፍ በማድረግ ትልቅ ውጤት 
ማምጣት መቻሉን ገልጸዋል::  

ከዲፕሎማሲ አኳያ ሌላው ለውጡ ይዞት የመጣው 
ጎረቤት ተኮር የሆነ አቅጣጫን  መከተል ነው ያሉት አቶ 
አደም፤ ለኢትዮጵያ ሁለንተናዊ የብልጽግና ጉዞ ከጎረቤት 
ሀገራት ጋር የሚኖረን የሕዝብ ለሕዝብ ግንኙነትን 
ማጠናከርና ቀጣናው ሰላማዊ እንዲሆን ማድረግ 
አስፈላጊ ነው::  ከኤርትራ ጋር እርቅ ተፈጽሟል፣ በእርቁ 
ኢትዮጵያና ኤርትራ ሰፊ ፋይዳ አግኝተዋል::  

ከሌሎች የጎረቤት ሀገራትም የሕዝብ ለሕዝብ 
ግንኙነቱና የኢኮኖሚ ትስስሩ እንዲጠናከር በጋራ ጥቅም 
ዙሪያ በጋራ የመስራት ስራ ተሰርቷል::  ለጎረቤት ሀገራት 
ቅድሚያ ሰጥተን በመስራታችን  ውጤታማ የዲፕሎማሲ 
ስራ መስራት መቻሉን አስገንዝበዋል::   

በማድረግ ለኢትዮጵያ ፕሬስ ድርጅት እንዳስታወቁት፤ 
የዓባይ ግድብ ታላቅ የትውልድ አሻራ ያረፈበት 
በመሆኑ ለኢትዮጵያውያን ከኃይል ማመንጨትም 
በላይ ፋይዳው ጉልህ የሆነ አገራዊ ፕሮጀክት ነው::  

ዶክተር አረጋዊ እንደተናገሩት፤ ግንባታው 
ከግድብ ያለፈና ለይቻላል መንፈስ መሰረት የጣለ ነው::  
በአሁኑ ወቅት ግድቡ ሕዝቡ ባሳየው ቁርጠኝነት እና 
ተሳትፎ የግድቡ እውን መሆን ደረጃ ላይ እየተደረሰ  
በመሆኑ፤ በራስ አቅም በይቻላል መንፈስ የተሰራና 
ከግድብም በላይ ትርጉም አለው።

በኢትዮጵያ ታሪክ በመተባበር እንደ አንድ ሀገርና 
ሕዝብ በመሆን ድል የተደረገበት መድረክ የዓድዋ  
ድል ነው::  በወቅቱ የዘመቱት ሁሉም ኢትዮጵያውያን 
ሲሆኑ፣ ተዋግተውም ማሸነፋቸው ለኢትዮጵያ ታላቅ 
ድልና እና ዛሬም ድረስ የሚዘከር ገድል መሆን ችሏል::  
ዓባይ ግድብም በተመሳሳይ በመላው ኢትዮጵያውያን 
ጥረት የተገነባ አኩሪ ገድል ሆኗል ብለዋል። 

ግድቡ ፖለቲካዊም ሆነ ዲፕሎማሲያዊ እንድምታ 
ያለው ነው ያሉት ዋና ዳይሬክተሩ፣ ኢትዮጵያ 
እንዳታድግ ለሚጥሩ ኃይሎች የእንጀራ ገመዳቸውን 
የሚበጥስ ነው ሲሉ ተናግረዋል።

እርሳቸው እንደገለጹት፤ የኢትዮጵያን ዕድገት 
የማይፈልጉ ሀገራት ቀድሞ ይዘው የቆዩትን ገመድ 
እንደያዙ ሊቀጥሉ ይፈልጋሉ::  ፍላጎታቸው ልክ 
እንደጫጩት እንደሚበተን ትንሽ ጥሬ አይነት ነው::  
ለዚህም ግንኙነታቸውን ሳያቋርጡ በድብቅ የያዙትን 
ዓላማ ለማሳካት ፍላጎት አላቸው::  

ይሁንና ልክ የአንድነት ተምሳሌት እንደሆነው 
ዓድዋ  አንድ መሆን ሲቻል በትብብር የማይገረሰስ 
ነገር አይኖርም::  በትብብር ውስጥ መሆን ጠላትም 
ሆነ ሌላ ፈተና ከፊት ለፊት እንዳይቆም የሚያደርግ 
ነው::  የሕዳሴ ግድቡንም በተባበረ ክንድ እዚህ 
ማድረስ የተቻለ በመሆኑ ማንም ወደ ኋላ ሊመልሰው 
አይችልም ብለዋል:: 

በመላው ሕዝብ ጥረት ከለውጡ በኋላ ለግድቡ 
የሚደረገው ድጋፍ ከወትሮው አይሎ መቀጠሉን 
ገልጸው፤ ለግድቡ እየተበረከተ ያለው አስተዋጽኦ ከጊዜ 
ወደ ጊዜ እየጨመረ መምጣቱንም አስታውቀዋል።

ግድቡን ለማጠናቀቅ እስከ አሁን የተሰበሰበው 
ገንዘብ በቦንድ ግዥ፣ በ‹‹8100A›› አጭር የጽሁፍ 
መልዕክት አማካኝነት እንዲሁም በደረት ላይ የሚደረግ 
ፒን የተገኘ መሆኑን ዶክተር አረጋዊ አስረድተዋል:: 

ድጋፉ አሁንም ቀጥሏል ያሉት ዶክተር አረጋዊ፤ 
ለግድቡ ግንባታ የሚሰበሰበው ገንዘብ በየዓመቱም 
እየጨመረ መጥቷል ብለዋል። 

ለአብነት በአጭር የጽሁፍ መልዕክት ‹‹8100›› ላይ 
በሚደረጉ ድጋፎች አማካኝነት በአንድ ወር ውስጥ 
እስከ 13 ሚሊዮን ብር ድረስም ይሰበሰባል ሲሉ 
ገልጸዋል።  

መላው ኢትዮጵያውያን ለሀገራዊው ፕሮጀክት 
የሚያስፈልጉ ድጋፎችን አጠናክሮ እንዲቀጥልም 
ዶክተር አረጋዊ ጥሪ አቅርበዋል። 

‹‹ከለውጡ ወዲህ...

ዓባይ ከግድብ...

በጋዜጣው ሪፖርተር

አዲስ አበባ፡- የኦሮሚያ ክልል ፕሬዚዳንት አቶ 
ሺመልስ አብዲሳ በክልሉ የተካሄደውን የድጋፍ ሰልፍ 
አስመልክቶ በማኅበራዊ ትስስር ገፃቸው ባስተላለፉት 
መልዕክት ሁሉን አቀፍ ብልጽግና እናረጋግጣለን ብለዋል:: 

በትናንትናው ዕለት በኦሮሚያ ክልል የተለያዩ 
አካባቢዎች ከለውጡ በኋላ የተገኘውን ድልና ስኬት 
ለማስቀጠል ያለመ የድጋፍ ሰልፍ መካሔዱን ተከትሎ 
ምስጋና ያቀረቡት አቶ ሺመልስ፤ በማኅበራዊ ትስስር 
ገጻቸው ባስተላለፉት መልዕክት ነጻነት፣ እኩልነት እና 
ኅብረ ብሔራዊ ወንድማማችነት የኢትዮጵያ ዋስትና ነው። 
ሁሉን አቀፍ ብልጽግና እናረጋግጣለን ብለዋል::  

በትናንትናው ዕለት በክልሉ በሚገኙ ሁሉም ዞኖችና 

ከተሞች የድጋፍ ሰልፉ ተካሂዷል::   
ለውጡ የሕዝቦችን አንድነት ያፀናና እንድንደማመጥ 

ያስቻለን ነው ተብሏል::  ሕዝባዊ ሰልፎቹ ባለፉት ዓመታት 
በአገራዊ ለውጡ የተመዘገቡ ስኬቶችን ለማስቀጠልና 
የብልፅግናን ጉዞ እውን ለማድረግ ነው። 

ባለፉት ዓመታት በሀገሪቱ የመጣውን ሁለንተናዊ 
ለውጥ እንደግፋለን፣ ከለውጡ አመራሮችና ከመንግሥት 
ጎን በመቆም ድጋፋችንን እናጠናክራለን፣ የአገራዊ ለውጥ 
አደናቃፊዎችን በአንድነት እንመክታለን፣ ለውጡን 
ተከትሎ የተመዘገቡ ድሎች እናስቀጥላለን" የሚሉና መሰል 
መልዕክቶች በተሳታፊዎች ተሰምተዋል።

የኦሮሚያ ክልል ኮሙኒኬሽን ቢሮ በሰጠው መግለጫ 
በክልሉ የተለያዩ ከተሞች የተካሄደው የድጋፍ ሰልፍ 
በሰላም መጠናቀቁን አስታውቋል:: 

የክልሉ ኮሙዩኒኬሽን ቢሮ ኃላፊ አቶ ሃይሉ አዱኛ 
የሰልፉን መጠናቀቅ አስመልክቶ ለመገናኛ ብዙሃን በሰጡት 
መግለጫ በኦሮሚያ ክልል በተለያዩ ከተሞች የተካሄደው 
የድጋፍ ሰልፍ በሰላም መጠናቀቁን ተናግረዋል።

በኢትዮጵያ የተጀመረው የለውጥ ጉዞ በስኬት 
መቀጠሉን በመደገፍ በትናንትናው  ዕለት በክልሉ በሚገኙ 
ሁሉም ዞኖችና ከተማ አስተዳደሮች የተከናወነው የድጋፍ 
ሰልፍ በርካቶች የታደሙበትና የተሳካ እንደነበር ገልጸዋል።

የድጋፍ ሰልፉ የለውጡን መሪዎች ለበለጠ ስራ 
የሚያነሳሳ መሆኑን ጠቅሰው የሕዝቡም አብሮነት የታየበት 
መሆኑን ተናግረዋል። የክልሉ መንግሥት በድጋፍ ሰልፍ 
ለተሳተፉ በሙሉ እንዲሁም ለሰልፉ በሰላም መጠናቀቅ 
ሲሰሩ ለቆዩ የፀጥታ አካላት የላቀ ምስጋና ማቅረቡንም 
አክለዋል።

“ሁሉን አቀፍ ብልጽግና እናረጋግጣለን”
አቶ ሺመልስ አብዲሳ 
የኦሮሚያ ክልል ፕሬዚዳንት

ጌትነት ምህረቴ

ድሬዳዋ፡- በድሬዳዋ እየተገነቡ ያሉ  የመሰረተ ልማት 
ስራዎች  ከተማዋን የኢኮኖሚና የንግድ ማዕከል የሚያደርጉ 
መሆናቸውን የከተማ አስተዳደሩ ከንቲባ ገለጹ:: 

የድሬዳዋ ከተማ አስተዳደር ከንቲባ አቶ ከድር ጁሃር 
እንዳሉት፤ በከተማዋ የባህል ማዕከል፤ የወጣቶች ስፖርት 
አካዳሚ፣ የመንገድና ሌሎች  የመሰረተ ግንባታዎች ከፍተኛ 
ገንዘብ በመመደብ እየተካሄዱ ይገኛሉ::  እነዚህ በከተማዋ 
እየተገነቡ የሚገኙ የተለያዩ መሰረተ ልማቶች ከተማዋ 
እንድትነቃቃና የኢኮኖሚ ማዕከል እንድትሆን የሚያስችሉ 
ናቸው::  

ከተማ አስተዳደሩ የሕዝብን ጥያቄ የሚመልሱና 
ከተማዋን የኢኮኖሚ ማዕከል የሚያደርጉ የመሰረተ ልማት 
ግንባታዎችና የሪፎርም ስራዎች እየተሰሩ እንደሚገኙ ገልጸው፤ 
በ307 ሚሊዮን ብር ግንባታው እየተጠናቀቀ የሚገኘው 
የወጣቶች የስፖርት ማዕከል የከተማው ብቁና ተፎካካሪ 
ወጣት ስፖርተኞችን በማፍራት ረገድ ትልቅ ድርሻ ይኖረዋል 

በድሬዳዋ እየተገነቡ ያሉ የመሰረተ ልማት ስራዎች ድሬዳዋን 
የኢኮኖሚ ማዕከል የሚያደርጉ ናቸው

ብለዋል:: 
ሌላው በሁለት ቢሊዮን ብር እየተገነባ የሚገኘው የሲቪክ 

ማዕከል ከተማዋን የኮንፈረስ ቱሪዝም ማዕከል የሚያደርግ 
መሆኑን ተናግረዋል::  በፌዴራል መንግሥት የተገነባውና 
ባለፈው ዓመት በጠቅላይ ሚኒስትር ዐቢይ አሕመድ 
የተመረቀው የድሬዳዋ ነጻ የንግድ ቀጣናም ከተማ የኢኮኖሚ 
የስበት ማዕከል የሚያደርግ ነው ብለዋል:: 

በከተማዋ የመንገድ መብራት፣ መንገዶች፣ ድልድዮችና 
መሰል የሕዝብ መሰረታዊ የመኖሪያ ቤት ችግርንም ለመቅረፍ 
ከተማ አስተዳደሩ 10ሺህ ቤቶችን ለመገንባት ዕቅድ መያዙን 
ጠቅሰው፤ ለዚህም ሁለት ነጥብ አምስት ቢሊዮን ብር በጀት 
መያዙን ነው የተናገሩት:: 

የውሃ ችግርን ለመፍታት ዘንድሮ ብቻ አምስት ትልልቅ 
ጉድጓዶች ቁፋሮ እየተካሄደ መሆኑን ገልጸው፤ እነዚህ 
ሲጠናቀቁ የውሃ ሽፋኑን ወደ 90 በመቶ የሚደርስ ይሆናል 
ያሉት አቶ ከድር፣ የመሰረተ ልማት ግንባታዎች እየተካሄዱ 
መሆኑን ጠቁመው፤ በአገልግሎት አሰጣጥ ረገድም የብዙ 
ተቋማት የሪፎርም ስራቸውን እያጠናቀቁና በሕዝቡ እንደ 

ችግር የሚነሱ ጉዳዮችን ለመፍታት በትኩረት ተሰርቷል::  
በከተማዋ ሰው ተኮርና ኢኮኖሚውን የሚያነቃቁ ተስፋ ሰጪ 
ተግባራት እየተከናወኑ መሆኑን አመልክተዋል:: 

ድሬዳዋ ለጅቡቲ ቅርብ መሆኗ፣  የተሽከርካሪ፣ 
የባቡርና የአየር ትራንስፖርት አማራጭ መኖሩ ከተማዋ 
ለኢንቨስትመንት ተመራጭ ሆናለች ያሉት ከንቲባው፤ 
ይህን ዕድል ለመጠቀም ባለሀብቶች ወደ ከተማዋ መጥተው 
እንዲያለሙ ጥሪ አቅርበዋል:: 

ድሬዳዋ የመቻቻል፣ የመተባበርና የመተጋገዝ እሴት 
ባለቤት ከተማ መሆኗ እንደሚታወቅ ከንቲባው አስታውሰው፤ 
ጽንፈኞች በፈጠሩት ችግር ከተማዋ ይህ እሴቷ ተዳክሞ 
መቆየቱንና አሁን ይህን እሴት ለመመለስ በተሰራው ስራም ዛሬ 
ድሬዳዋ የቀድሞ እሴቷን መመለስ መቻሉን ገልጸዋል:: 

ሰላም የአገር ልማት መሰረት ነው ያሉት አቶ ከድር፤ 
በከተማዋ ዘላቂ ሰላምን ለማስፈንና የኢኮኖሚ ማዕከልነቷን 
ለማስቀጠልም ከከተማው ነዋሪ ፣ ከአገር ሽማግሌዎች፣ 
ከአባገዳዎችና ከሃይማኖት አባቶች ጋር ተቀራርቦ በመስራት  
ሰላሟን አስተማማኝ ማድረግ መቻሉን አብራርተዋል:: 

የመተዛዘን ባህላችንን ያጠናክራሉ። ስለዚህ በዚህ ወር ከቀድሞ 
በበለጠ ሰው ተኮር ስራዎች ተጠናክረው ሊቀጥሉ ይገባል። 
የእምነት ተቋማት ለሀገር ግንባታ ጉልህ ሚና ያላቸው በመሆኑ 
የዐቢይ እና የረመዷን ፆምን በማስመልከት ከተማ አስተዳደሩ 
የጋራ ማዕድ አዘጋጅቷል። 

ጠቅላይ ሚኒስትር ዶክተር ዐቢይ አሕመድ የረመዷን ፆምን 
በማስመልከት አንድ ሺህ 360 ካርቶን ቴምር ለከተማ አስተዳደሩ 
አበርክተዋል ያሉት ከንቲባዋ፤ የከተማ አስተዳደሩ ደግሞ ለ500 
ነዋሪዎች ማዕድ አጋርቷል። ስለዚህ ሁሉም የጠቅላይ ሚኒስትሩን 
እና የከተማ አስተዳደሩን ፈለግ ሊከተሉ ይገባል ነው ያሉት። 

የማዕድ ማጋራት ሒደቱ ለዜጎቻችን ያለንን ፍቅርና አክብሮት 
የምንገልፅበት በመሆኑ፤ መርሐ ግብሩ በአዲስ አበባ ከተማ 
በሁሉም ክፍለ ከተሞች እንደሚቀጥል ከንቲባዋ ጠቁመዋል። 

    በመርሃ ግብሩ የኢትዮጵያ እስልምና ጉዳዮች ጠቅላይ 
ምክር ቤት ፕሬዚዳንት ሼህ ኢብራሂም ቱፋ እንደተናገሩት፤ 
በከተማ አስተዳደሩ አዘጋጅነት ሁላችንንም በጋራ ማዕድ መጋራት 
ችለናል። ይህም የሚያሳየው ሁላችንንም የሚያገናኝ ኢትዮጵያዊ 
አንድነት አለ። 

የረመዷን ፆም የአንድነት፣ የህብረት፣ የጤና፣ የመረዳዳትና 
የመተሳሰብ ፆም ነው። ስለዚህ ሁላችንም ለሀገራችን አንድነት፣ 
እድገትና ሰላም ከምን ጊዜውም በላይ በዚህ ወር በጋራ መጸለይ 
አለብን ብለዋል።  

የኢትዮጵያ ኦርቶዶክስ ተዋህዶ፣ የኢትዮጵያ የካቶሊካዊት 
እና የወንጌላውያን ህብረት  እንዲሁም ሌሎች የሃይማኖት 
አባቶች ባስተላለፉት መልዕክት፤ አንድነታችን እና ሰላማችንን 
አፅንተን መጠበቅ ይኖርብናል ብለው፤ የከተማ አስተዳደሩ 
ይህንን የጋራ ማዕድ እንዲሁም የጸሎት መርሐ-ግብር ስላዘጋጀም 
አመስግነዋል።

በትናንትናው ዕለት በአዲስ አበባ ከተማ አስተዳደር ከንቲባ 
ጽ/ቤት የዐቢይ እና የረመዷን ፆምን በማስመልከት የጋራ የጸሎት 
መርሐ-ግብር እና ለ500 አቅመ ደካሞችና ዝቅተኛ ገቢ ላላቸው 
የማህበረሰብ ክፍሎች ማዕድ ማጋራት ተከናውኗል።

በጸሎት ሥነ-ሥርዓቱ ላይ የሁሉም ቤተ እምነት መሪዎች፣ 
ሚኒስትሮች እና አምባሳደሮች ተገኝተዋል።

“የዐቢይ እና የረመዷን ፆም...
ከ1ኛው ገጽ  የዞረ



ሰላማዊት ውቤ 

ጠቅላይ ሚኒስትራችን በቅርቡ እንዳሉን 
ኢትዮጵያችን በብዙ እየተለወጠች ትገኛለች:: ብዙም 
ርቀን ሳንሄድ  ተቋም  እንገንባ  ብለን  የተነሳንበት ሀሳብ 
የደረሰበትን ደረጃ  ብናይ ጥሩ  እመርታን  እያሳየን  
ነው:: አሁን ላይ ከለውጡ ዓመታት በፊት በድክመት  
እየፈረጅን  ስንገመግማቸው  የነበሩ  ተቋሞቻችን 
እንደገና በመዋቀር በሪፎርም ማለፋቸው  ከላይ 
ከሕዝብ ተወካዮች ምክር ቤት ጀምሮ ታች  እስከ  ወረዳ 
ድረስ የውጫዊና የውስጣዊ አካል ግንባታቸው ብቻ 
ሳይሆን  አሠራራቸው በእጅጉ ዘምኗል፤ በቴክኖሎጂም 
ተቃኝቷል:: 

ለአብነት ያህል የኢንፎርሜሽን መረብ ደኅንነት 
ኤጀንሲ (ኢንሳ)ን ብንወስድ መረጃንና ኮምፒዩተርን 
መሠረት ያደረጉ የቁልፍ መሠረተ ልማቶችን ደህንነት 
የተመለከተ ኃላፊነቱን በመወጣት  ከፍተኛ ለውጥ 
አምጥቷል:: በተመረጡ ድንበር ዘለል የብሔራዊ 
ደህንነት ስጋት እንቅስቃሴዎች ዙሪያ መረጃ የመሰብሰብ፣ 
የመተንተን እና ለሚመለከተው አካል የማቅረብ ተግባሩን 
እንዲሁም የብሔራዊ መረጃ አሰጣጥ፤ አያያዝና አሰባሰብ 
አሠራርን እንደ አገር  ማዘመን ችሏል:: 

የሳይበር ወንጀሎችን በመከላከልና በመመርመር 
ሂደት ለፖሊስ እና ሌሎች በሕግ ስልጣን ለተሰጣቸው 
አካላት ትብብር በማድረግ እና ድጋፍ በመስጠቱ ረገድም 
ብዙ መራመድ ችሏል:: ተቋሙ  ኢትዮጵያን የሚመጥን 
እንዲሆን ከማስቻል ጀምሮ ባለሙያዎችን  ከልጅነታቸው 
ጀምሮ በብቃት ለማፍራት እያደረገ ያለው ጥረት  ቀላል 
አይደለም:: ቢያንስ ዘመናዊ አሠራርን መሠረት ያደረገ 
ርዕይ ያላቸውን ትውልዶች ኮትኩቶ በማሳደግ አገሪቱ 
የተሻለች የምትሆንበትን አቅጣጫ አመላክቷል:: 

ኢንሳ  ዓለምአቀፍ ተወዳዳሪ የሆነ ተቋምና የሰው 
ኃይል ለመፍጠርም የራሱን መሠረት የሚጥል ተግባር 
መከወን  ችሏል:: በቴክኖሎጂ መስክ ማሳያ እንጨምር 
ከተባለ ብዙ ምሬትና እሮሮ ሲሰማባቸው የነበሩት ክፍለ 
ከተሞችና ወረዳዎች  አሠራራቸውን  በማዘመን ሕዝቡን 
ሆድ እያስባሰ ቅሬታ እንዲያመነጭ ከሚገፋ የማኑዋል 
አሠራራቸው ተላቀው ዲጂታል መታወቂያ አዘጋጅቶ  
እስከማቅረብ  የደረሰ ቀልጣፋ አገልግሎት መስጠት 
የሚያስችልና መልካም ደረጃ ላይ መድረሳቸውን መጥቀስ 
ይቻላል/በአፈጻጸም ያሉ ችግሮች እንዳሉ ሆነው /::

እንደ አገር  ብዙ  በቴክኖሎጂ  የዘመኑ የአሠራር 
ለውጦች አሉ:: ኢትዮጵያ የራሷን  ችግር በራሷ 
መፍታቷም አንዱና ትልቁ ለውጥ ነው:: አገራችን በዚህ 
አካሄዷ አሁን ላይ የእርስ በእርስ አለመግባባት የወለደው 
ግጭትና ጦርነት ለሕዝቦቿ በፍፁም ስጋት እንደማይሆን 
በቅርቡ በጠቅላይ ሚኒስትሯ በኩል ማረጋገጥ ችላለች:: 
የገጽታ ግንባታን ተንተርሳ ሳታሰልስ በመሥራቷ 
በውጭው ዓለም ያላት ተደማጭነት እንዲጨምር፤ 
እይታው ሚዛናዊ እንዲሆን ለማድረግም በቅታለች::

ይህም ሆኖ ግን  ለውጧ ለአንዳንዶቻችን ዜጎቿ 
ፈፅሞ  የታየን አይመስልም:: ለምን እና እንዴት? ቢባል 
እየተለወጠች ባለች አገር ውስጥ ቁጭ ብለን መለወጧን 
ለማድነቅ የግድ የተለወጠ አስተሳሰብ ስለሚያስፈልገን 
ይመስለኛል:: ጠቅላይ ሚኒስትር ዶክተር ዐቢይ ከምክር 
ቤት አባላት ለተነሱ ጥያቄዎች ምላሽ በሰጡበት ወቅትም 
ይሄንኑ ነው ጠቆም አድርገው ለማለፍ የሞከሩት::

 በእርግጥም ጠቅላይ ሚኒስትሩ እንዳሉት እኔ 
ካልመራኋት ትፈርሳለች ብሎ ለሚያስብ ኃይል 
ኢትዮጵያ ትፈርሳለች፤ ፈርሳለችም። እንዲህ ዓይነቱ 
አስተሳሰብ በውስጡ ያለ ሰው እንደ አገር ያሉ ተቋማት 
እንደተባለው በጥረትም በቴክኖሎጂም ያመጡትና 
እያመጡት ያለ ለውጥ መኖሩ፤ ለውጡ ዜጎች በሰፊው 
ከማድነቅ አልፈው ከአህጉረ አፍሪካ የሚቀናበት መሆኑ 
መቼም ባይታየው አይገርምም:: 

ሌላው ቀርቶ በራሱ በተቋማቱ ቁጥር መበራከት 
ባያምንም ቀድሞውንም አስተሳሰቡ አእምሮውን 
ዕውነታውን  እንዳያምን አድርጎ ስለዘጋው ብዙም 
የሚያስደንቅ አይሆንም:: ወደ በጎ የሚመራውን ቀና 
ቀናውን መንገድ ወደ ጎን  እየተው ወደ ተቃራኒው 
አቅጣጫ ቢያስጉዘውም ምንም ላይመስል ይችላል:: 

አዲስ ዘመን

የኢትዮጵያ ፕሬስ ድርጅት ዋና ስራ አስፈጻሚ
ስልክ ቁጥር - 011-126-42-22

ዋና አዘጋጅ
አንተነህ ኃ/ብርሃን ወ/መድህን 

አድራሻ 
ንፋስ ስልክ ላፍቶ ክ/ከ 

ኢሜይል - anteneh.hailebirhan@press.et
ስልክ ቁጥር - 011-1-26-42-40

የገበያ ልማትና ፕሮሞሽን ዘርፍ
ኢሜይል - etpresspromotion@gmail.com 

ስልክ - 011-126-43-41
ፋክስ - 011-811-13-15

የዝግጅት ክፍል ፋክስ - 251-011-1-56-98-62

የማስታወቂያ መቀበያ ክፍል
ስልክ ቁጥር - 011-156-98-73

ፋክስ - 011-126-58-12

ቴሌግራም - 097- 608-47-07 - Press

የማስታወቂያ ሽያጭ ማስተባበሪያ
ስልክ - 011-1-26-43-39

የአዲስ ዘመን ማኔጂንግ ኤዲተር
ወንድወሰን ሽመልስ ታደሰ
ስልክ፡- 011 126 4240 
Email:- wendweson.shimelis@press.et

       wendwesonshimelis@gmail.com 

የአዲስ ዘመን ምክትል ዋና አዘጋጆች 

• ወርቁ ማሩ
• ኃይሉ ሣህለድንግል
• አልማዝ አያሌው
• እስማኤል አረቦ

ነፃ ሃሳብርዕሰ አንቀፅ ይህ አምድ በተለያዩ ፖለቲካዊ ኢኮኖሚያዊና 
ማህበራዊ ጉዳዮች ዙሪያ ዜጎች ነፃ ሀሳባቸውን 

የሚሰጡበት ነው።በዓምዱ ላይ የሚወጡ ጽሁፎች 
የዝግጅት ክፍሉን አቋም አያመለክቱም።

ማከፋፈያ :- ስልክ ቁጥር - 011-157-02-70

እየተለወጠች ላለች 
አገር የተለወጠ አስተሳሰብ

ጉዞው ራሱን በሥጋት ቢንጠውና ዓይኑን ዕውነታውን 
ከማየት ቢጋርደውም አስተሳሰቡ  እየተለወጠች ካለችው 
አገሩ ጋር መለወጥ አልቻለምና የሚጠበቅ እንጂ አዲስ 
ጉዳይ አይሆንም:: 

ጠቅላይ ሚኒስትሩ እንዳሉት ከአሮጌው አስተሳሰብ 
ወጥቶ አገሩ ወዳለችበት ወደ አዲስ አስተሳሰብ ቅኝት 
መሸጋገር ያልቻለ ሰው የምትበለፅግ፣ የምትፀና፣ 
በከፍተኛ ችግር ውስጥ የምታልፍ፣ ይበልጥ የምትቀራረብ 
ኢትዮጵያ ዕውን በመሆኗ አስተሳሰብ ላይስማማ  
አስተሳሰቡም  ሊጎረብጠው  ይችላል:: ያልተለወጠው 
አስተሳሰባቸው፤ ሌሎች ሊለወጡ የሚችሉ በርካታ 
ሰዎችን አስተሳሰብ ስለሚበርዝ የግድ አስተሳሰባቸውን 
መለወጥ መቻል አለባቸው:: 

ለዚህ ነው ጠቅላይ ሚኒስትሩ እየተለወጠች ካለችው 
አገራቸው ጋር አስተሳሰባቸው ያልተለወጠ አንዳንድ 
ሰዎችን አፍንጫን የሚሰነፍጥ ሽታ በባህርይው በጣም 
በርቀት ሄዶ መረበሽ ከሚችል እና መልካም መዓዛ ያለው 
ቀረብ ካላሉት በስተቀር ካለመሽተቱ ምሳሌ፤  እንዲሁም 
በብርጭቆ ውሃ ከተሞላና ካልተሞላ ፊዚክስ ቀመር ጋር 
በማመሳሰል የገለፁት:: ጠቅላይ ሚኒስትሩ ምሳሌውን 
የመሰሉት መልካም መልካሙን አይቶ እንዳላዩ በማለፍ 
ክፉ ክፉን እያስተዋሉ ለሚያሰፉት እና ‹ላም ባልዋለበት 
ኩበት ለቀማ› እንደሚሉት ተረት አሁኑ ካለው መንግሥት 
የላቀ አስተሳሰብ ያለው   በሌለበት/በምርጫ አሸንፎ 
ወደ ስልጣን የመጣው የተሻለ አስተሳሰብ ለሕዝብ 
ሸጦ ስለሆነ/  ሁኔታ የመንግሥት ለውጥ ለሚናፍቁና 
አገራቸው እያመጣችው ባለው ለውጥ አስተሳሰባቸውን 
መለወጥ ላልቻሉም አንዳንድ ወገኖች ነው:: በእርግጥም 
እንዲህ ዓይነት ሰዎች ጠቅላይ ሚኒስትራችን እንዳሉት 
መስከንና ነገሮችን በማስተዋል ማየት ይኖርባቸዋል::

የኑሮ ውድነቱ፤ ብር የመግዛት አቅሙ መድከሙ፤ 
የሰላም እጦቱ፤ ሌላው ሌላውና በሂደት እንጂ በአንድ 
ጊዜ ልንሻገረው የማንችለው ችግሮች ናቸው፤ እነዚህ  
ዓይኖቻችንን ጋርደው፤ ጉሮሯችንንም ሰቅዞ ይዘው  
ለውጧን እንዳናስተውልና እንዳንናገር ካላደረን በቀር 
እድገቷን   መካድ አይቻለንም:: በእርግጥ እድገቷ 
በነፍስ ወከፍ ለሁላችንም ሲካፈል ድርሻችንን ላናገኝ 
እንችል ይሆናል:: ሆኖም እዚህ ደረጃ ላይ ለመድረስ 
እየተለወጠች ላለች አገር የተለወጠ አስተሳሰብ ሊኖረን 
ግድ ነውና አስተሳሰባችንን እንለውጥ።

ኢንዱስትሪውና የአገልግሎት ዘርፉ ለኢኮኖሚው የሚያበረክቱት አስተዋጽኦ እየጨመረ ቢመጣም፣ የኢትዮጵያ ኢኮኖሚ 
የጀርባ አጥንት በመባል የሚታወቀው ግብርና አሁንም የጀርባ አጥንትነቱን ይዞ ቀጥሏል፡፡ ግብርናው የአገሪቱ የምግብ ዋስትና 
ማረጋገጫ ነው፤ ጉርስ ብቻም አይደለም፤ ጥሪትም ሀብትም በመሆን ለኢንዱስትሪውና አገልግሎቱ እድገት አስተዋጽኦ 
እያበረከተ ነው፡፡ 

 መንግሥት ይህ ወሳኝ የኢኮኖሚ ዘርፍ የበለጠ እንዲያድግ ይፈልጋል፤ ግብርናው እያደገም፣ ገና ማደግ የሚችልና ማደግ 
አለበት ብሎ በትኩረት እየሠራ ነው፡፡ ለዘርፉ ክፍተኛ ሀብት እየመደበ የሚገኘውም ለዚህ ነው፡፡ ዘንድሮ ለአፈር ማዳበሪያ 
መግዣ 21 ቢሊዮን ብር ድጎማ ማድረጉን ለዚህ በአብነት መጥቀስ ይቻላል፡፡ አርሶ አደሩ ዘንድ ሜካናይዜሽን እንዲስፋፋ፣ 
ምርጥ ዘር በሚፈለገው ልክ እንዲቀርብ፣ የግብርናው ዘርፍ ምርምር ይበልጥ እንዲጠናከር እያደረገ ነው፡፡ ግብርናውም 
በዚያው ልክ አጸፋውን እየመለሰ ነው፤ ምርትና ምርታማነት እያደገ ይገኛል፡፡ 

መንግሥት ሁሉም ባለድርሻ አካል የግብርናውን ዘርፍ እንዲደግፍም ሁሌም ያሳስባል፡፡ በተለይ ለግብርናው ዘርፍ 
መንግሥት ከሚያደርገው ድጋፍ በተጨማሪ የፋይናንሱ ዘርፍ የብድር አቅርቦት እንዲያደርግ ሲያሳስብ ቆይቷል፡፡ ለግብርናው 
ዘርፍ ቅርበት ያላቸው የአርሶ አደሮች የኅብረት ሥራ ማኅበራትን የሚመሩ አካላትም ኢትዮጵያ ለአርሶ አደሩ የብድር 
አገልግሎት የማይሰጥባት ብቸኛ አገር አድርገው ሲጠሯትም ነበር፡፡ ይህ ሁኔታ መለወጥ እንዳለበትም ሲያሳስቡ ኖረዋል፡፡ 

መንግሥት የፋይናንስ ተቋማት (ባንኮች) በከተሞች ሕንፃ ለሚገነቡ ባለሀብቶች ብቻ ድጋፍ እያደረጉ ያሉበትን ሁኔታ 
በመተቸት ለአርሶ አደሩም ብድር በማቅረብ ድጋፍ እንዲያደርጉ ሲያሳስብ መቆየቱ ይታወቃል፡፡ የገንዘቡ ባለቤት መላው 
ሕዝብ ሆኖ እያለ ባለሀብቶች ብቻ የብድር አገልግሎት ተጠቃሚ የሚሆኑበት ሁኔታ መስተካከል እንደሚኖርበት ሲጠቆምም 
ነበር፡፡ 

የፋይናንሻል ዘርፉ በበኩሉ በመያዣ፣ በመሬት አስተዳደርና በመሳሰሉት በኩል ችግሮች መኖራቸውን በመጥቀስ 
ለግብርናው ዘርፍ ብድር ለማቅረብ እንደሚቸገር ሲጠቅስም ቆይቷል፡፡ ከቅርብ ጊዜ ወዲህ ግን ለውጦች መምጣታቸውን 
መገንዘብ ተችሏል፡፡

ሰሞኑን ጠቅላይ ሚኒስትር ዶክተር ዐቢይ አሕመድ ለሕዝብ ተወካዮች ምክር ቤት ያቀረቡትን የስድስት ወር የሥራ 
አፈጻጸም ሪፖርት ተከትሎ ከምክር ቤቱ አባላት ለቀረቡላቸው ጥያቄዎች ምላሽና ማብራሪያ በሰጡበት ወቅት ከተናገሩት 
መረዳት እንደሚቻለው የፋይናንሻል ዘርፉ ለግብርናው ዘርፍ ብድር መስጠት መጀመር ብቻ ሳይሆን፣ የሚሰጠው የብድር 
መጠንም እየጨመረ መምጣቱን ነው፡፡ 

ጠቅላይ ሚኒስትሩ እንዳሉት፤ ባንኮች ዘንድሮ ለግብርናው ዘርፍ 92 ቢሊዮን ብር አበድረዋል፤ ይህም ከአምናው በ29 
በመቶ እድገት የታየበት ነው፡፡ ለአነስተኛና ጥቃቅን ተቋማትም እንዲሁ 30 ቢሊዮን ብር ብድር ሰጥቷል፤ ይህ ደግሞ በ36 
በመቶ ጭማሪ ታይቶበታል፡፡ 

ዘርፉ ለግብርናውና ለአነስተኛና ጥቃቅን ዘርፉ ብድር መስጠት መጀመሩ አልፎም ተርፎ እየሰጠ ያለው ብድር ጭማሪ 
እያሳየ መምጣቱ፣ የፋይንናስ ዘርፉ የገንዘቡን ባለቤቶች ተጠቃሚ ወደ ማድረግ እየተሸጋገረ መሆኑን ያመለክታል፡፡ የብድር 
አቅርቦቱ ፋይዳም ብዙ ነው፡፡ ዘርፎቹ የያዙት ማህበረሰብ ብዛት፣ የሚፈጥሩት የሥራ ዕድል፣ በሥራ ዕድሎቹ የሚፈጠረው 
አገልግሎት መስፋፋት ሲታሰብ የብድር አገልግሎቱ ያለውን ተደራሽነት ስፋትም ይጠቁማል፡፡ 

የፋይናንስ ዘርፉ በተለይ ወደ ግብርናው ዘርፍ ፊቱን ማዞሩ ትልቅ ለውጥ ሆኖ አብዛኛው ብድር ከተማ አካባቢ ወይም 
ከግብርናው ዘርፍ ውጪ መሆኑ አሁንም ብዙ መሠራት እንዳለበት ያመለክታል፡፡ ግብርናው በአገሪቱ ኢኮኖሚ ውስጥ 
ያለውን ሰፊ ድርሻ፣ የምግብ ዋስትናን በማረጋገጥ፣ በተለይ በአሁኑ ወቅት ከፍተኛ የውጭ ምንዛሬ በማስገኘት፣ የአገሪቱ 
ኢንዱስትሪዎች ግብአት ምንጭ በመሆን ከፍተኛ ሚና እየተጫወተ እንደመሆኑ የፋይናንስ ዘርፉ ይህን የግብርናውን ሚና 
በአጽንኦት መመልከት ይኖርበታል፡፡ 

አቅርቦቱን የግብርና ልማቱን ታሳቢ ባደረገ መልኩ አጠናክሮ መቀጠል ይጠበቅበታል፡፡ ግብርናው መዘመን ጀምሯል፤ 
በዝናብ ላይ ብቻ ጥገኛ ከመሆን ለመውጣት፣ በመስኖ ለማልማት እየተጣጣረ ነው፡፡ ለዚህም በበጋ መስኖ ስንዴ ልማት 
የተገኘው ለውጥ ትልቅ ስኬት ነው፡፡

 በአገር ደረጃ ብቻ ሳይሆን በዓለም አቀፍ ደረጃም ተፈላጊ የሆነውን ስንዴ በመኸር ብቻ ሳይሆን በበጋ መስኖም በስፋት 
የማልማቱ ሥራ ተጠናክሮ ይቀጥላል፡፡ ይህ ግብርና ደግሞ እንደ ቀድሞው በተለምዷዊ መንገድ የሚካሄድ አይደለም፤ 
ቴክኖሎጂና ሜካናይዜሽንን በእጅጉ ይፈልጋል፡፡ ለዚህ ደግሞ የፋይናንስ ዘርፉ የብድር አቅርቦት ወሳኝ ሚና ይጫወታል፡፡ 

በአሁኑ ወቅት አርሶ አደሩ ትራክተር ኮምባይነር የውሃ መሳቢያ ፓምፕ መግዛት ይፈልጋል፤ መንግሥት የተለያዩ 
ድጋፎችን በማቅረብ አርሶ አደሩ እነዚህን ቴክኖሎጂዎች እንዲያገኙ እያደረገ ነው፤ ፍላጎቱ ግን ከመንግሥት አቅርቦትም በላይ 
ነው፡፡ ስለሆነም ይህን ክፍተት መሙላት ላይ የፋይናንስ ዘርፉ በትኩረት መሥራት ይኖርበታል፡፡   

ጠቅላይ ሚኒስትሩ በፓርላማ ቆይታቸው ‹‹የፋይናንሻል ዘርፉ እንዳለፈው ዓመት ዘንድሮም በጣም ጥሩ ውጤት 
ተገኝቶበታል፡፡ ዘርፉ ካበደረው 311 ቢሊዮን ውስጥ ወደ 172 ቢሊዮን ብር ብድር ሰብስቧል›› ሲሉ አስታውቀዋል፡፡ ዘንድሮ 
የሰጠው ብድርም አምና ከሰጠው መቶ በመቶ ማደጉን ገልጸዋል፡፡  

ዘርፉ የሚሰጠው ብድርም፣ ያስመለሰው ብድርም በጥሩ ሁኔታ ላይ መገኘቱ አንድ ስኬት ሆኖ አገርን ይበልጥ ለሚያሳድጉ 
ዘርፎች በተለይም ለግብርናው የሚሰጠውን ብድር ይበልጥ አጠናክሮ መቀጠል ሊሠራ ይገባል፡፡  የፋይናንስ ዘርፉ ስኬት 
መለኪያው ለአርሶ አደሮች የሚያቀርበው የብድር መጠን ከፍተኛነት እንዲሆን ተደርጎ መሠራት ይኖርበታል፡፡ 

     ኢኮኖሚው ከግብርና ወደ ኢንዱስትሪ ይሸጋገራል ተብሎ ቢጠበቅም፣ ኢንዱስትሪና አገልግሎት ዘርፉ በተወሰነ 
መልኩም ቢሆን የግብርናውን ጫና ከመቀነስ ውጪ የተባለውን ሽግግር እውን በማድረግ በኩል ብዙ የሚቀሩ ሥራዎች 
እንዳሉ ነው የምጣኔ ሀብት ባለሙያዎችም የሚናገሩት፡፡ 

የፋይናንሱ ዘርፍ ለግብርና እያደረገ ያለው ድጋፍ ተጠናክሮ ይቀጥል!

እንደ አገር  ብዙ  
በቴክኖሎጂ  የዘመኑ የአሠራር 

ለውጦች አሉ:: 
ኢትዮጵያ የራሷን  

ችግር በራሷ መፍታቷም 
አንዱና ትልቁ ለውጥ ነው

ትዝብት/ ማረፊያ 

ፋሽን   
ስፖርት እና መዝናኛ

የሲዳማ ባህላዊ የፋሽን አልባሳት
የፋሽን ኢንዱስትሪ እየተስፋፋ ከመጣበት ዘመን 

አንስቶ በርካታ የአለባበስ ልምዶችም አብረው ተፈጥረዋል። 
በተለይ አውሮፓውያን አንድን ልብስ ከመምረጣቸው 
በፊት ለምን ጉዳይ እንደሚለብሱትና በምን ወቅት 
እንደሚያዘወትሩት ጠንቅቀው ማወቅ ይጠበቅባቸዋል። 
ከቅርብ ጊዜ ወዲህም በአገራችን የሚዘጋጁ ባህላዊ አልባሳት 
ጊዜና ቦታ ተመርጦላቸው እንዲለብሱ እየሆነ ነው።

ብዙ ጊዜ የባህላዊ አልባሳት በበዓላት ቀን ላይ ብቻ 
እንዲለበሱ የተወሰኑ ነበሩ። አሁን አሁን ግን የባህላዊ 
አልባሳትን በዘመናዊ መንገድ በማዘጋጀት በተለያዩ ወቅቶች 
በማንኛውም ቦታ ሲለበሱ ማየት እየተለመደ ነው። በዛሬው 
የፋሽን አምዳችንም የሲዳማን የባህል ፋሽን አልባሳት 
እንዳስሳለን።

ከቅርብ ጊዜ ወዲህ በሲዳማ የባህል ጨርቅ የሚሠራ 
ሸሚዝ ወይም የሱሪ አላባሽ የብዙዎችን ትኩረት መሳብ 
ችሏል። ልብሱ የሚሠራው የሲዳማ ባህላዊ አልባሳት 
ከሚጠቀምባቸው ሦስት ቀለሞች አንዱ በሆነው በቀይ 
ቀለም ነው። የጨርቁ ምርት ሳባ ይባላል።

አሠራሩ ብዙዎች እንዲጠቀሙበት በማሰብ 
በአፍሪካውያን አለባበስ ዲዛይን ተደርጓል። ሰፋ ያለና 
ለሁሉም ሰው እንዲያመች ተደርጐ ተዘጋጅቷል። ሸሚዙን 
ወፍራምም ሆነ ቀጭን ሰው፤ ወንድም ሆነ ሴት በማንኛውም 
ጊዜና ቦታ ሊለብሰው ይችላል።

ወንዶች ከመረጡት ሱሪ ጋር ሴቶች ደግሞ በጂንስና 
በታይት ቢለብሱት የበለጠ ውበታቸውን ያጐላላቸዋል፣ 
በተለይ በሙቀት ወቅት ቢለበስ የበለጠ ምቾትን ይሰጣል።

ሸሚዙን ለማስዋብ ከወንዝ ውስጥ የሚወጣው 
ዛጐል ወይም በሲዳምኛ «ኤሌሌ» ጥቅም ላይ ይውላል። 
በተጨማሪም ጨሌዎችንም በማሳመሪያነት መጠቀም 
ይቻላል። ሸሚዙ በአካባቢው ማህበረሰብ ዘንድ የበለጠ 
ተወዳጅ ቢሆንም በአዲስ አበባና በውጭ አገር ሳይቀር 
ፈላጊው እየተበራከተ ይገኛል።

ከሲዳማ ባህላዊ አልባሳት መካከል ሕፃናትና ሴቶች 

የሚለብሱት ከበግ ቆዳ ተለፍቶ የሚዘጋጅ ለምድ (Lande) 
ሌላኛው ቀልብ እየሳበ የሚገኝ ፋሽን ነው:: ወጣት ልጃገረዶች 
ከውስጥ ቆሎ (Qolo) የሚባል ልብስ የሚለብሱ ሲሆን 
ከላይ ከጥጃ ቆዳ ተለፍቶ የሚዘጋጅ ለምድ (Qonxolo) 
ይደርባሉ:: የልጃገረዶች ቆሎ ከጥጥ የሚሠራ ሆኖ ከላይ 
እስከ ታች ተደርጎ የሚሰፋ ሲሆን እንደ ልብ ለመራመድ 
እንዲያስችል ዳርና ዳሩ ክፍት ይተዋል:: ወጣት ልጃገረዶች 
የሚለብሱት ቆሎ የተለያዩ ቀለማት ባላቸው አዝራሮች፣ 
ጨሌዎችና ፈትሎች እንዲያሸበርቅ ይደረጋል::

እንደ ዕድሜያቸው ለትዳር የደረሱ ዱቤ (Dubbe) 
የሚባል ከቆዳ የሚሠራ ልብስ ይለብሳሉ:: ላገባች ሴት 
ባሏ ዎዳሬ (Woodare) ይገዛላታል:: ዎዳሬ ከበሬ ቆዳ 
የሚሠራ ሲሆን እጅግ ለስለስ ያለም ነው:: አለባበሱም 
በሁለት በማጠፍና በወገብ ላይ በቆዳ የሚሠራ መቀነት 
በቁኔ (Qu’ne) በማሰር እጥፋቱ ወደ ታች በመልቀቅ ነው:: 
ለጋብቻ የደረሰች ልጃገረድ ስታገባ ከእናቷ በስጦታ መልክ 
የሚሰጣትን ዎዳሬ ታጥቃ በልዩ ጌጣ ጌጦች ያሽቆጠቆጠ 
ለምድ ደርባና ተሞሽራ ስትወጣ በተለየ ሁኔታ የተጌጠ 
ቆሎና ቆንጦሎ ደርባ ነው:: የሲዳማ ሴቶች ጎፋ (Gorfa)፣ 
ቱባ (Tuba)፣ ዱዳ (Dudda)፣ ቦኬ (Boke) የሚባሉ 
ከቆዳ የሚሠሩ አልባሳትንም ይለብሳሉ:: ቦኬ፣ ወዳሬ የክት 
ልብሶች ሲሆኑ ቱባና ዲዳ በአዘቦት ቀናትና በሥራ ቀናት 
ጊዜ የሚለበሱ አልባሳት ናቸው:: ከጎርፉ በስተቀር ከላይ 
የተጠቀሱ አልባሳት ከወገብ በታች የሚታጠቋቸው ሲሆን 
ጎርፉ በተለያየ ጨሌዎች ያጌጠና ሴቶች ወደ አደባባይ 
ሲወጡ ከላይ የሚደርቡት ካባ ነው::

በማንኛውም የዕድሜ ክልል ውስጥ ያሉ ሴቶች 
በተለያዩ ጌጣ ጌጦች ያሸበረቁ ቆሎና የተጌጠ ቆንጦሎ 
ይለብሳሉ:: ሁለት ቆንጦሎ ከፊትና ከኋላ በማጠፍ መልበስ 
በሲዳማ ሴቶች ዘንድ የድሎት ወይም የቅንጦት ምልክት 
ተደርጎ ይወሰዳል:: በዚህ አለባበስ የሚታወቁ አብዛኞቹ 
ሴቶች ‹‹La’ma Lamu Landite›› ተብለው ይወደሳሉ 
ትርጉሙ ባለ ሁለት ለምድ ቅምጥል ወይም የተቀማጠለች 
መሆኗን የሚገልጽ ነው::

ለሴት ልጅ ውበቷ ጌጧ እንደሚባለው ሴቶች 
ለአጋጌጥና ለፀጉር አሠራር ልዩ ሥፍራ ይሰጣሉ:: በልጅነት 
ዕድሜ ክልል ውስጥ የሚገኙ ሴት ልጆች ፀጉራቸው 
ዙሪያ ተላጭተው መሀል ላይ ቁንጮ (Guuto) በማሳደግ 
የተለያየ መልክ ያላቸውን ጨሌዎች ዶቃዎና ለውበት 
ድምቀት የሚሰጡት የተለያዩ ጌጣጌጦች ይደረግላቸዋል:: 
ፀጉራቸው ቶሎ እንዲያድግና አናታቸው እንዳይደርቅ 
ቁቶአቸው (Qutto) ላይ ቅቤ እየተቀቡ እርስ በርስ 
እንዲያያዝ በማድረግ ጉዱሮ (Guduro) ወደሚባል 
ፀጉር አሠራር ዓይነት ይቀየራል:: ጉዱሮ የተደረገላቸው 
ሕፃናት እየተሯሯጡ በሚጫወቱበት ወቅት ወዲህና ወዲያ 
እየተወዛወዙ ለሕፃናቱ ውበትን ለጨዋታቸው ድምቀትን 
በተጨማሪም የፀጉራቸው ርዝመትና የመልካቸው ውበት 
ምን ያህል እንደሆነ የሚያሳይ ነው::

ለጋብቻ የደረሱ ልጃገረዶች ከፊት ያለውን ፀጉራቸውን 
እየተላጩ ቀሪውን ወደ ኋላ ይሠራሉ:: ለማግባት ሲቃረቡ 
ከፊት ያለውን ፀጉር በማሳደግ የሚያጎፍሩ ሲሆን ቀሪውን 
ወደ ኋላ ተሠርተው ዙሪያውን በክር (Heqo) ተሰፍቶላቸው 
ያሳምራሉ:: ይህም የፀጉር አሠራር ጎዳያ (Goodayya) 
በመባል ይታወቃል:: ጎዳያ አንዲት ልጃገረድ ለጋብቻ 
የደረሰች ወይም የታጨች መሆን ከሚገልጹ ምልክቶችና 
መንገዶች አንዱ ነው:: ለጎዳያዋም ትልቅ ሥፍራ በመስጠት 
እንክብካቤ ታደርጋለች:: ተቀብታ ጎዳያዋን የንጋት ጤዛ 
አስመስላ ስትወጣ ብዙ አደናቂዎች አድናቆታቸውን 
ይገልጹላታል::

ወጣት ልጃገረዶች ፊታቸውን አድምቀውና ለመታየት 
ጉንጫቸው ላይ ጭረት ቁራ (Qurra) ይነቀሳሉ:: አንዳንዶቹ 
ቁራ በእግራቸው ባት ላይም የሚነቀሱ ሲሆን በዘመን 
መለወጫ ፊቼ በዓል ወቅት እጃቸውንና እግራቸውን 
እንሶስላ (Hanshuluulle) በማሞቅ ይበልጥ ደምቀውና 
ተውበው ለመታየት ይጥራሉ:: ያገባች ሴት በሙሽርነቷ 
ወቅት ፀጉሯን ቦንኮዬ (Bonkooyye) የሚባል አሠራር 
ተሠርታ የበለጠ አምራና ደምቃ ትታያለች በቅርብ ያገባች 
ሴት ለመጀመሪያ ጊዜ በዘመን መለወጫ ፊቼ ማግሥት 

በልጁ (በባሏ) እናት አማቷ ታጅባ ወደ አደባባይ ጉዱማሌ 
(Gudumale) ትወጣለች:: ስትወጣም ጎምብሳ (Gombisa) 
ወይም ሹራ (Shura) በሚባል ፀጉር አሠራር አምራ 
ተውባና ደምቃ ነው:: በሌላ መልኩ ወጣት ሴቶች ሾዶሌ 
(Shodolo)፣ ታዪሻ (Tayisha)፣ ጎምቢሳ (Gombisa) 
እና ናኖ (Naano) የሚባሉ የፀጉር አሠራር ዓይነቶችን 
በመሠራት ይዋባሉ:: ቦንኮዬ (Bonkoye) የተባለውን የፀጉር 
አሠራር ከአራስ ቤት የምትወጣ ሴት የምትሠራው የፀጉር 
አሠራር ነው:: ለጋብቻ ለእናቶች የሚሠሩት የፀጉር ዓይነት 
ቦፌ (Boffe) በመባል ይጠራል:: ልጆቻቸውን ወልደው 
የዳሩ ሴት እናቶች ፀጉራቸውን ቆርጠው በማሳጠር ጎፈሬ 
ፀጉራቸውን ቆርጠው በማሳጠር ጎፈሬ በኪቻ (Bukkicha) 
ያበጥራሉ:: በልዩ አጠራር ፀጉራቸውን የቆረጡ እናቶች 
ኡሞቂዲኖቴ (Umoqeedinote) በመባል ይታወቃሉ::

የሲዳማ ሴቶች ባህላዊ አለባበሳቸውንና ጌጣ 
ጌጦቻቸውን በጥንቃቄ የመያዝ ልምድ አላቸው:: 
ልብሶቻቸውና ጌጣ ጌጦቻቸው ጥሩ መዓዛ ሽታ 
እንዲኖራቸው የተለያዩ አትክልት፣ የዛፍ ሥራ ሥሮች፣ 
ቅጠላ ቅጠሎችና ቅርፊቶችን በማደባለቅ የተቀመመ ንጥረ 
ነገር ያዘጋጃሉ:: በባህላዊው መንገድ ተቀምሞ የተዘጋጀው 
ንጥረ ነገር በስያሜ ቁኔ (Qu’ne) ይባላል::

 

ቦጋለ አበበ

ሰው በባህሪው ስልቹ ነው፣ ሰው ወረተኛ ነው፣ ዛሬ 
የያዘው ወርቅ ነገ መዳብ ይመስለዋል። ዛሬ ያመሰገነውን 
ነገ ሊኮንነው ይችላል። አሁን የሳመውን አፍታም ሳይቆይ 
ይነክሰዋል። ሰው ወረተኛ ብቻ አይደለም፣ ራስ ወዳድም 
ጭምር ነው። ምንም ነገር ቢሆን የሚፈልገው ለእሱ 
እስከተመቸውና እስከሆነለት ብቻ ነው። ሰው ተለዋዋጭ 
ፍጥረት ነው፡፡ አንዳንድ ሰዎች እንዲሁ የወረተኝነትና 
በአንድ ሃሳብ ያለመጽናት ዝንባሌ እንዳላቸው ጥያቄ 
የለውም፡፡ አንዳንድ ሰዎች ግን ተለዋዋጭ የሚሆኑት 
ክፉና ወረተኛ ስለሆኑ ላይሆን ይችላል፡፡ የወቅቱ 
እውነታ፣ የሚለዋወጠው ሁኔታቸውና እይታቸው፣ 
እንዲሁም ሌሎች ከቁጥጥራቸው ውጪ የሆኑ ጉዳዮች 
በላያቸው ላይ ስለሚለዋወጡ እነሱም ከመለወጥ ውጪ 
ምርጫ እንዳይኖራቸው ይገደዳሉ፡፡

ዓለምም ሕይወትም ወረተኛ ናቸው ብለው 
የሚያምኑ ሰዎች ጥቂት አይደሉም። ስለዚህ ሰው 
በተፈጥሮው ሁሌም አዲስ ነገር ፈላጊ እንደመሆኑ 
ወረት ተፈጥሯዊ ባህሪ መሆኑ አዲስ ነገር አይደለም። 
አንዳንዴ ግን ወረተኛ መሆናችን ሳይሆን ወረተኛ 
የምንሆንባቸው ጉዳዮች አስገራሚ ናቸው። በተለይም 
እኛ ኢትዮጵያውያን ወረተኛ የሆንባቸው ብዙ ነገሮች 
አሉ። እነዚህ ወረተኛ የሆንባቸው ጉዳዮች ደግሞ 
የሚጠቅሙንና አንድ ጊዜ ጀምረን የተውናቸው ነገሮች 
መሆናቸው ነው። እስቲ እንደ ማህበረሰብ ጀምረን 
በወረት የተውናቸውን ጠቃሚ ነገሮች አንድ ሁለት 
እያልን መለስ ብለን እንታዘብ።

እንደ ማህበረሰብ የሆነ ጊዜ ጀምረን ብዙ ሳንቆይ 
እርግፍ አድርገን ከምንተዋቸው ጉዳዮች አንዱ 
የማህበረሰብ አቀፍ ስፖርት (ማስ ስፖርት) ነው። ከሆኑ 

አስርት አመታት በፊት እነ ኃይሌ ገብረሥላሴና እነ 
ደራርቱ ቱሉ በኦሊምፒክ አሸንፈው አገራቸውን ሲያኮሩ 
ሚዲያው ሁሉ ስለሩጫ ሲዘግብ ውሎ ያድራል። ያኔ 
ከተሜውም ገጠሬውም ከልጅ እስከ አዋቂ፣ ከወጣት 
እስከ አዛውንት ማለዳ እየተነሳ ይሮጣል። እስከ ቅርብ 
ጊዜም እንደ ድሮው ባይሆንም የአትሌቶቻችን ድል 
ሲሰማ ሁሉም ሯጭ ለመሆን ሲሽቀዳደም ማየት 
የተለመደ ነው። ውሎ ሳያድር ግን የአትሌቶቻችን የድል 
ስሜት ግለቱ እየቀዘቀዘ ሲሄድ ማለዳ ተነስቶ ይሮጥ 
የነበረና አትሌቲክስን ባህሉ አድርጎ ለመቀጠል ቃል የገባ 
ሁሉ ከአልጋው ተነስቶ እንኳን ለመሮጥ ወደ ሥራም 
ወደ ትምህርት ቤትም ለመሄድ ዳገት ይሆንበታል። 
የሩጫውን ከጠቀስን አይቀር የኳሱንም እናክልበት፣ 
የኢትዮጵያ ብሔራዊ ቡድን ዋልያዎቹ ከሰላሳ አንድ 
አመት በኋላ በአፍሪካ ዋንጫ ሲሳተፉ አገር ምድሩ ሁሉ 
ኳስ ተጫዋች ሆኖ ነበር። በሳምንቱ የእረፍት ቀናት 
ለኳስ ጨዋታ አውራ ጎዳናዎች ሳይቀሩ በየቦታው ሲዘጉ 

አይተናል። በእርግጥ አሁንም ኳስን የሚወዱ ወጣትና 
ጎልማሶች ይሄ ልምዳቸው ቢዘልቅም ብዙዎች ወረት 
ሆኖባቸዋል።

 በማስ ስፖርት ጉዳይ ላይ ማህበረሰብ ብቻም 
ሳይሆን መንግሥትም ወረተኛ ነው። የሆነ ወቅት ላይ 
በየከተማው እሁድ እሁድ ማስ ስፖርትን ለማስፋፋትና 
ባህል ለማድረግ የመንግሥት አካላት የሚያደርጉት 
ቅስቀሳ ቀላል አይደለም። ይህ  ግን ከወር ያለፈ ዕድሜ 
ሳይኖረው እንዲያው ወረት ሆኖ ሲቀር በቅርብ ጊዜ 
እንኳን ታዝበናል። ለብስክሌት ብቻ የተፈቀደ መንገድ 
የመቀየስ ጉዳይም ከዳር ደርሶ አላየንም። በሳምንቱ 
የእረፍት ቀናት ጎዳናዎችን ከተሽከርካሪ ነፃ በማድረግ 
ማህበረሰቡ በእግሩ እንዲንቀሳቀስ የተወጠነው መልካም 
ሃሳብስ የት ደረሰ?። 

ሌላው የፅዳትን ጉዳይ የተመለከተ ነው። እንደ 
አዲስ አበባ ባሉ ትልልቅ ከተሞች ከተማን የማፅዳት 
ጉዳይ የአንድ ወቅት ግርግር መሆኑ ይገርማል። አንድ 
ወቅት ላይ ጠቅላይ ሚኒስትር ዐቢይ አሕመድ ጎዳና 
ወጥተው አስፋልት በመጥረግ ተነሳሽነት ለመፍጠር 
ጥረት አድርገዋል። እሳቸውን ተከትለውም ለጥቂት 
ሳምንታት ብዙ ባለሥልጣናት ተመሳሳይ ተግባር 
ሲፈፅሙ ታይተዋል። ሕዝብም ይህን ተግባር እሰየው 
ብሎ አካባቢውን ቢያንስ በሳምንት አንዴ ለማፅዳት 
መጥረጊያውን ይዞ ሲወጣ አይተናል። ይህም ብዙ 
ሳይዘልቅ ወረት ሆኖ አሁን አሁን የአዲስ አበባን ጎዳና 
ለማፅዳት በከተማዋ እንደ አፍሪካ ህብረት ያሉ ትልልቅ 
ስብሰባዎች የሚካሄዱበትን ወቅት እየጠበቅን ነው። 

የበጎ ተግባር ወይም በጎ ፍቃድ አገልግሎት ጉዳይም 
የወረት ሆኖብናል። ኮቪድ-19 በተከሰተበትና ሁሉ ነገር 
በተዘጋጋበት ወቅት የበጎ ተግባርና በጎፍቃድ አገልግሎት 

እጅግ አስደናቂ እንደነበር ማንም አይዘነጋውም። 
በወቅቱ መንግሥት ለአቅመ ደካሞች ሲያደርግ ከነበረው 
ድጋፍና ማዕድ ማጋራት ባሻገር የተለያዩ ወጣቶች 
በየጎዳናው ድጋፍ በመሰብሰብ ግሩም የሆነ የረድኤት 
ተግባር ላይ በስፋት ተሰማርተው ታይተዋል። በዚህም 
የስንቱን አቅመ ደካማ ሕይወት እንደታደጉ ወደ ፊት 
ታሪክ ይዘክራቸዋል። ያም ሆኖ ይህ መልካም ተግባር ዛሬ 
ላይ በእጅጉ ቀዝቅዟል። በእርግጥ እንደ ድርቅና ሌሎች 
ችግሮች የሆነ ቦታ ሲከሰቱ የበጎ ተግባር ሥራዎችን 
ለማከናወን በርካታ ሰዎች ሲረባረቡና ሲያስተባብሩ 
በቅርቡ እንኳን ተመልክተናል። ነገር ግን የበጎ ተግባር 
እንቅስቃሴዎችን ለማከናወን ሁሌ ችግሮች እስኪገጥሙን 
መጠበቅ አለብን?  በተለይም በኑሮ ውድነት፣ በጦርነትና 
ግጭቶች ከመኖሪያ ስፍራው ተፈናቅሎ የዕለት ጉርሱን 
እንኳን ለማግኘት የሚቸገር በርካታ ሕዝብ ባለበት አገር 
የበጎ አድራጎትና በጎ ፍቃድ አገልግሎት እንቅስቃሴዎች 
ከምንጊዜውም በላይ መጠናከር እንጂ የወረት መሆን 
አይገባቸውም ነበር። 

አንዳንዴ የአገር ፍቅርም ወረት የሚሆንባቸው 
ሰዎች አሉ። ለአገራቸው ያላቸው ፍቅር አገር አንድ 
ችግር ሲገጥማት ብቻ ገንፍሎ የሚወጣባቸው ሰዎች 
ጥቂት አይደሉም። በችግር ጊዜ እንዲህ ዓይነት ሰዎች 
ለአገራቸው ሕይወታቸውን ጭምር እንደሚሰጡ 
ፉከራቸው ልብ የሚያሞቅ ነው። እነዚሁ ሰዎች ደግሞ 
በደህናው ጊዜ ወቅታዊ የፖለቲካ ትኩሳቶች ሲጋጋሉ 
አገር ካላፈረስን ብለው አገር ይያዝልን ሲሉ እናያቸዋለን። 
ከሁሉም የከፋው ለአገር ያለን ፍቅር የወረት ሲሆን ነው፣ 
ይህ ፈፅሞ መሆን የሌለበት ነው። ሌሎቹም ጉዳዮች 
ቢሆኑ አገርና ሕዝብን እስከጠቀሙ ድረስ የአንድ ወቅት 
ግርግር ሆነው በወረት እንዳይቀሩ ይታሰብባቸው።

በወረት የቀሩ ነገሮች.....

አንዳንዴ የአገር ፍቅርም 
ወረት የሚሆንባቸው ሰዎች 
አሉ። ለአገራቸው ያላቸው 
ፍቅር አገር አንድ ችግር 
ሲገጥማት ብቻ ገንፍሎ 

የሚወጣባቸው 

ሰዎች ጥቂት አይደሉም

ነፃ ሃሳብ
ፖለቲካ እና ልዩ ልዩ 

ለውጡ  እንዳይናወጥ
ታምራት ተስፋዬ

የፖለቲካል ሳይንስ ተመራማሪዎችና ጸሐፍት 
እንደሚያስረዱት፣ በአንድ አገር አስተማማኝና ዘላቂ 
ሠላም እንዲሁም ልማት እንዲረጋገጥ ከተፈለገ ለውጥ 
እጅጉን ወሳኝ ነው:: ለውጥ ሁልጊዜም ውጤት አለው። 
ለውጥ ግን ውጤት የሚኖረው ለውጡ ሲጀመር ነው፤ 
የተጀመረ ለውጥ ደግሞ ሂደት ውስጥ ይገባል። እናም 
ለውጥ  ወደ ውጤት እንዲቀየር የለውጥ ጅማሮ እና 
የለውጥ ሂደቶች በጊዜያቸው መታየት ይኖርባቸዋል:: 
ምክንያቱም ውጤት ከጅማሬና ከሂደት በኋላ የሚገኝ 
ነው።

በዚህ የመጀመር እና የማድረግ የለውጥ ሂደት 
ውስጥ ታዲያ ለውጡን የሚያስተናግዱ ሰዎች 
እጅጉን ወሳኝ ናቸው:: ለውጥ ላይ አተኩረው ጥናት 
የሚያካሂዱ ባለሙያዎች እንደሚነግሩን፤ ለውጥ 
በሚፈጠርበት ጊዜ ሦስት ዓይነት ቡድኖች ይኖራሉ:: 
እነዚህም የለውጡ አራማጆች፣ የለውጡ ታዛቢዎች እና 
የለውጡ ተቃዋሚዎች ናቸው። በመሆኑም ማንኛውም 
ለውጥ ሲታይ እንዲህ ዓይነት ሦስት ሰውኛ ቡድኖችን 
መፍጠሩ አይቀሬ ነው።

እዚህጋ ሊዘነጋ የማይገባው ጉዳይ ግን በለውጥ 
ውስጥ የሚገኝ መልካም ውጤት ለሕዝቦች የመኖር 
ተስፋ ሊሆን እንደሚችል ሁሉ፤ ለውጡ በአግባቡ 
ካልተያዘ፣ ካልተመራ እና የሁሉም ባለ ድርሻ አካላት 
በጎ አስተዋጽኦ ካልታከለበት ውጤቱ አሉታዊ ሊሆን 
ይችላል። የለውጥ ውጤት ደግሞ እንዲህ በአሉታዊ 
መልኩ ሲገለጽ ደግሞ ለውጥ የመኖር ተስፋ ከመሆኑ 
ባሻገር የሕልውና ሥጋት ይሆናል::

ከዚህ አንጻር አሁን በአገራችን የታየው ለውጥ 
ታሪካዊና እንደ አገር የመኖራችንን ተስፋ ያናረ ነው። 
ምንም እንኳን ለውጡ እውን ከሆነ ጊዜው አጭር 
ቢሆንም፤ በስፋቱና በጥልቀቱ ግን በአገራችን ታሪክ 
ጉልህ ስፍራ የሚሰጠው መሠረታዊ የአመራርና 
የአሠራር የሪፎርም ማሻሻያዎች ከማድረግ ጀምሮ ዘርፈ 
ብዙ ለውጦችን ማምጣት ተችሏል:: በዚህም በጠቅላይ 
ሚኒስትር ዶክተር ዐቢይ አሕመድና ሌሎችም 
የለውጡ አመራር አባላት የተጀመረው ይህ የለውጥ 
እንቅስቃሴም፤ ኢትዮጵያ ከቀደሙት ዓመታትና 
ካለፉት ወራት  በተሻለ ቁመና ላይ ትገኛለች::

ይህ ውጤት የተገኘው ግን በተደላደለ የለውጥ 
ሂደት ውስጥ አልነበረም:: ይልቁንም ከውስጥም 
ከውጭም ለውጥ ጠል አካላት የተቀናጀና የተናበበ 
ፈተናን ደቅነው እያለ ነው:: ሆኖም ፈተናን ወደ 
ጥንካሬ፣ ተግዳሮትን ወደ መልካም ዕድል የሚያሸጋግር 
ዝግጁነትና ፈጣን ምላሽ የሰጠ አመራር በመፈጠሩና 
ሕዝቡን ከጎን ማሰለፍ በመቻሉ አገርንና ሕዝብን 
የማዳንና የማበልፀግ አኩሪ ተግባር  መፈፀም ተችሏል::

ባለፉት አምስት አመታትም በኢትዮጵያ 
በተደረገው ለውጥ፤ ድል፣ ፈተናና ተስፋ ተፈራርቀዋል:: 
ለምሳሌ፣ በአገሪቱ አንዳንድ ቦታዎች በሕዝብና ንብረት 
ላይ ጉዳት ደርሷል። ዜጎች የአካል ጉዳት ደርሶባቸዋል። 
ሕይወታቸውን ተነጥቀዋል። ከዚህ በተጓዳኝ 
የለውጡን ውጤት «ዛሬና አሁኑኑ ካላየሁ» በሚል 
ልጓም አልባ ስሜታዊነትና ተግባር ብዙዎች በራሳቸው 
መንገድ ሲጓዙም ታይተዋል:: በዚህ እንደ አገር ብዙ 
ፈተና ደርሷል፤ ዋጋም ተከፍሏል::

አሁን ባለንበት ተጨባጭ ሁኔታም ዜጎች የለውጡን 
ጅማሬ ቀመሱ እንጂ ሙሉ በሙሉ አጣጣሙ ለማለት 
አያስደፍርም:: ለውጡን ያማረ ነው ወይስ የመረረ 
ነው ለማለት  በደንብ ማጣጣም ግድ ይላል:: ከዚህ 
አንጻር ሲታይ አሁን ላይ በለውጥ መንገድ ላይ 
እንደሆንን ለሁላችንም ግልጽ ነው:: በአንድ ጀንበርም 
ለውጥ የሚፈለገውን ውጤት ሊያመጣ አይችልም:: 
መረጋጋትን ይጠይቃል:: ጅማሬውን ስንመለከተው ግን 
የሚያጠግብ እንጀራ ከምጣዱ እንዲሉ ነው:: ለውጡ 
ተስፋ የሚጭር እንጂ ተስፋ የሚያስቆርጥ አይደለም::

ይሁንና የለውጡን ፍሬ ይበልጥ ለማጣጣም 
በጉጉትና በናፍቆት የሚጠብቁ የመኖራቸውን 
ያህል በለውጡ የሚናጡና የሚደናገጡ በርካቶች 
ይስተዋላሉ:: የለውጡን ፍጥነትና ስኬታማነት 
በየደረጃው በመረዳትና በመገምገም ተገቢውን ተሳትፎ 

የኢትዮጵያ ሕዝብ ተለያይቶ እንዲያስብና ተግባብቶ 
እንዳይኖር ፅኑ ፍላጎት ያላቸው መንደርተኞች አሉ::   
ፍላጎታቸውም የሚመኙትን ስልጣን ለመቆናጠጥ 
ሲሆን፤ ለዚህም በሕዝብ መካከል የገዢነትና የተገዢነት 
እሳቤን በመዝራት፣ ይሄንን ስሜት በማጋጋልና 
በማነሳሳት ንዴት ማስታጠቅና እንዳሻቸው ሕዝቡን 
እየዘረፉ ሀብት ማከማቸት ነው።

ፖለቲካዊ ሀሳብና መፍትሄ ከማመንጨት ይልቅ 
ስልጣን ለመያዝ በመናፈቅ በጎሳና በጎጥ ተደራጅተው 
በአገሪቱ አንዳንድ ቦታዎች ፀብ በመዝራት ጥላቻን 
በመስበክ ማበጣበጥና የሕዝቡን ሰላም የሚያደፈርሱ 
ዛሬም መንደራዊ ሹማምንቶች አሉ:: እነኚህ ኃይሎች 
በድብቅ በሚያስተላልፉት መልዕክትም ሆነ 
በማህበራዊ ድረ ገፆች ዕለት በዕለት በሚፅፉት ጽሑፍ 
ሕዝብን በማናቆር ድርና ማግ ሆነን የተሰፋበትንና 
የተቆራኘንበትን የአንድነት ሰንሰለት ለመበጣጠስ 
ሲሆን፤ ከተሳካላቸውም አገሪቱን ማፍረስ ነው።

በእርግጥ እነዚህ ለውጥ አናዋጮች  በአሁኑ ወቅት 
በለውጡ ማዕበል እያታመሱ፣ አንዳዶቹም እየሠመጡ 
ናቸው:: እንደ ሕዝብም የእነዚህ የእፍኝት ልጆች 
ተልዕኮ ለብዙዎች ግልፅ እየሆነ ይገኛል:: ይህ ማለት 
ግን ሁሉም ሰጥመዋል ማለት አይደለም:: እውቀቱና 
ብልጠቱ የሌላቸው እና በቀላሉ በውዥንብር 
የሚታለሉም ለውጡን በመጠራጠር ለማናወጥ 
የሚታትሩም ቁጥራቸው ቀላል አይደለም::

ይሁንና ችግሮች በተከሰቱና ውዥንብሮች 
በተናፈሱ ቁጥር  ቶሎ ብሎ ለውጡን ወደ መጠራጠር 
የምንሄድ ከሆነ በመሠረቱ ትክክል አይደለም:: ዋናው 
ጉዳይ ለውጡ ይዞት የተነሳው ትልቅ ራእይና አላማ 
መረዳት ያስፈልጋል:: ችኮላ አደገኛ መሆኑን መገንዘብና 
የምንፈልገው ነገር ዛሬውኑ ካልተደረገልን ሙግት 
ማስወገድ የግድ ይለናል።

ውጤቱን «ዛሬና አሁኑኑ ካላየሁ» ከሚል 
ልጓም አልባ ስሜታዊነት ወጥተን ገንቢ በሆነ ሂሳዊ 
አመለካከት ‹‹critical and constructive way of 
thinking›› የመነሻችን፣ የሂደታችንና የመዳረሻችን 
ምንነትና እንዴትነት በአግባቡ መረዳት ግድ ይለናል።

አብዛኛውን ጊዜ እንዲለወጥ የምንፈልገው 
ይኖራል እንጂ እኛ ራሳችን መለወጥ እንዳለብን 
ብዙም አናስተውልም:: ሳንለወጥ የማይለወጡ ነገሮች 
እንዳሉ መረዳት ይኖርብናል:: የሚለወጥ ነገር መኖሩን 
ለመቃኘት የምንናፍቅና የምንታትረውን ያህል  እኛም 
ቢያንስ በአስተሳሰብ ልንለውጣቸው የሚገቡ ጉዳዮች 
ጎልተው ሊታዩን ይገባል:: ስመጥሩ የቀድሞ የሕንድ መሪ 
ማህተመ ጋንዲ እንዳሉትም እንዲሆን የምንፈልገውን 
ለውጥ መጀመሪያ እኛው እንሁነው::

ማንኛውም ትልም በተናጠል ጉዞ አይሳካም:: 
የኢትዮጵያ ሁለንተናዊ ብልጽግና  የሚረጋገጠው 
አንድ ሆነን ነጋችንን ታሳቢ በማድረግ በምንጽፈው 
ታሪክ፤ በምንወረውራት እያንዳንዷ ጠጠር ነው:: 
በእርስ በእርስ ትስስር፣ መተማመን፣ መግባባትና 
ወንድማማችነት ከሁሉም በላይ የአገር ባለቤትነት 
ስሜት ነው::

ከተራራው ጫፍ ላይ ለመድረስ ሰዓት ሳንቆጥር፣ 
ድካማችንን ሳናስተዋል፣ ልዩነቶቻችን ለአገር ልማት 
እንቅፋት ሳይሆን ካለፈው ታሪካችን ተምረን 
ለትውልድ የምናወርሰው ሥራ ለመሥራትና ለዚሁ 
የሚሆን መሠረት ለማስቀመጥ እጅ ለእጅ መያያዝ 
ይኖርብናል:: ተመካክረንና ተደማምጠን ከሠራን፣ 
ተወያይተንና ተከራክረን ከተጓዝን፣ ተባብረንና 
ተጋግዘን፣ ተቻችለንና ተፈቃቅረን ወደፊት ከገሰገስን 
ኢትዮጵያን ከፈተና ወደ ልዕልና ከፍ ማድረግ ሙዝ 
የመላጥ ያህል  ቀላል ይሆናል።

እስከዛሬ በመጣንበት መንገድ እየተባላን 
እየተናከስን በጎሳ እየተቧደንን ከተጓዝን ያው ጨለማ 
ውስጥ እንዳክራለን። ይህ እንዳይሆን ዙፋናዊ 
ጥማታቸውን ለማርካት ፀብን እየዘሩ ጥላቻን እያጎረሱ 
የሚኖሩ መንደርተኞች ልንታገላቸው ይገባል:: 
ጨለማው እንዲቀጥል ፍላጎት እንዳላቸው በመረዳት 
የእኩይ ተልዕኳቸው ማስፈፀሚያ እንዳንሆን 
ማስተዋልና ጥንቃቄን መታጠቅ ግድ ይላል።

ዴሞክራሲያዊ ሥርዓት የሚገነባው በሰላማዊ 

የፖለቲካ ትግል መሆኑ ከታመነ፣ ወደዚያ 
የሚያደርሰውን ውስብስብና አባጣ ጎርባጣ 
የበዛበትን መንገድ በጋራ ማስተካከል የግድ ይላል:: 
ለውጡ በሚፈለገው ፍጥነት ተጉዞ ግቡን መምታት 
የሚቻለው፣ የተለያዩ አጀንዳዎችን የሰነቁ የዴሞክራሲ 
ኃይሎች ጥርጊያውን ለማመቻቸት በጋራ ሲጥሩ ነው:: 
ከምንም ጉዳይ በፊት ቅድሚያ ለሰላምና ለመረጋጋት 
መስጠት ይገባል:: በየቦታው የሚቀሰቀሱ ግጭቶችን 
ተባብሮ ማስቆምና አጥፊዎችን ለሕግ ማቅረብም ጊዜ 
የማይሰጠው ተግባር ነው:: 

በተለይ በማኅበራዊ የትስስር ገጾች አማካይነት 
በሐሰተኛ ማንነቶችና በግላጭ የሚፈበረኩ ሐሰተኛ 
መረጃዎችንና ለብጥብጥ የሚጋብዙ ቅስቀሳዎችን 
ማስቆም ይገባል:: ከምክንያታዊነት ይልቅ ለስሜታዊነት 
የተጋለጡ ወጣቶችን ደም እያንተከተኩ ወደ ጥፋት 
መንዳት በፍጥነት ካልተገታ ለውጡ ለቀልባሾች 
ይመቻቻል:: በስንት መስዋዕትነት የተገኘ አጋጣሚ 
መክኖ ለፀፀት ከመዳረግና አገርን ቀውስ ውስጥ 
ከመክተት በፊት ቆም ብሎ ማሰብ አስፈላጊ ነው::

የኢትዮጵያ ሕዝብ ከፖለቲካ ፓርቲዎች ብዙ 
ይጠብቃል:: ከዚህ ቀደም የተፈጸሙ ስህተቶችን 
እያመነዠኩ በሌላ መንገድ እነሱን ለመድገም መሞከር 
ትርፉ ውድቀት ነው:: በሠለጠነ መንገድ መቀራረብ፣ 
መነጋገርና መደራደር የሚጠቅመው የተሻሉ ሐሳቦች 
እንዳይባክኑ ነው:: የላቀ ሐሳብ ተጨምቆ የሚወጣውና 
አሸናፊ የሚሆነውም በዚህ መንገድ ብቻ ነው:: የሐሳብ 
እጥረት ያለበት ሌላውን አደናቅፎ አገርን ከሚያተራምስ 
ወደ ውስጡ ቢመለከት ይበጀዋል::

መንግሥትም በኢትዮጵያ ለውጥን እውን 
በማድረግ ሂደት ከአዲስ የለውጥ አስተሳሰብ ጋር 
ለማራመድ አቅምና ፍላጎት የጎደላቸው አመራሮችን 
መለማመጥና መታገስ አይገባውም:: አዲሱን አስተሳሰብ 
ለማራመድ አቅምና ፍላጎት የጎደላቸው ተቋማት፣ 
መዋቅሮችና አሠራሮች ማደስ አሊያም መተካት የግድ 
ይላል::

የፓርቲ አባልና አመራሮችም ኢትዮጵያን 
የብልጽግና ጉዞ የተቃና ለማድረግ የሚችል ዝግጁነት 
አቅምና ቆራጥነት  እንዲሁም ከፍተኛ የማስፈጸም 
ብቃት ያላቸው፤ ከሁሉም በላይ የሕዝብ ምሬት 
መነሾ ከሆነው ሌብነት የጸዱ መሆናቸውን በየጊዜው 
ማረጋገጥ ግድ ይለዋል:: ፓርቲው የተሻለች ኢትዮጵያን 
በመፍጠር ሂደት ዜጎቹን የሚያከብር፣ ዝቅ ብሎ 
የሚያገለግል፣ አድሎአዊ አሠራርን የሚጸየፍና ሁሉንም 
በእኩል መመልከት የሚችል አመራር መፍጠርና 
ማስተዋወቅም እንዲሁ::

በተደጋጋሚ ለመግለጽ እንደሞከርነው ከሕዝብ 
ደኅንነትና ከአገር ህልውና የሚቀድም የለም:: ይህ 
እንደመሆኑም  የዜጎች በየትኛውም የአገሪቱ አካባቢ 
በሰላም የመኖር፣ የመሥራትና የመንቀሳቀስ መብት  
በተጨባጭ ማረጋገጥ ይገባል:: ግጭት ጠንሳሽና 
ጠማቂዎች በፈጠሯቸው ችግሮች የተጎዱና የተፈናቀሉ 
ሕዝቦችን የሕዝብ ለሕዝብ ትስስርን በሚያጠናክር 
መንገድ በዘላቂነት ዳግም የሚቋቋሙበትና ከችግር 
ወጥተው ወደቀድሞ ሕይወታቸው የሚመለሱበት 
መንገድ መዘርጋት ያስፈልጋል:: የሰማዕታቱን 
ቤተሰቦችም በቋሚነት በማገዝ ጉዳታቸውን መካፈል 
ያስፈልጋል::

ኢኮኖሚ ለሁሉም ነገር መሠረት ነው:: ኢኮኖሚ 
ካደገ ሰላምና መረጋጋት ይፈጠራል:: ሥራ አጥነት 
ይቀንሳል:: ፖለቲካዊ መረጋጋት ይመጣል:: የውጭ 
ጣልቃ ገብነት ይቀንሳል:: ከውጭ ተጽእኖ መላቀቅና 
ሰላም የሰፈነባት ኢትዮጵያን መፍጠር የሚቻለው 
ኢኮኖሚን ማሳደግ ሲቻል ነው:: ጠላት የሚፈታተነን 
የኢኮኖሚያዊ አቅማችን የደከመና የእርስ በእርስ 
ትስስራችን መድከሙን ሲታዘብ ነው:: ስለሆነም 
በሁለንተናዊ መልኩ የኢኮኖሚ አቅማችን ማሳደግ ለነገ 
የማይባል ተግባር  መሆን አለበት::

ምንም እንኳን ዓለም አቀፋዊ ገጽታ ቢኖረውም 
በተለይ ሕዝቡን ያለ ልዩነት ቀስፈው በመያዝ እያሰቃዩ 
የሚገኙ የኑሮ ውድነት፣ የሥራ ዕድል መጥበብ፣ የዋጋ 
ግሽበት፣ የመሠረታዊ ሸቀጦች ዕጥረት ከአጭር ጊዜ 
አኳያም ቢሆን ፈጣን መፍትሄ መስጠት የግድ ይላል::

ከማድረግና ሂሳዊ ድጋፍ ከመስጠት ይልቅ «እኛ 
ከሌለንበት» የሚሉ ከአፈርኩ አይመልሰኝ ልክፍት 
የፖለቲካ ሰብዕና ሰለባ የሆኑ፤ ግላዊ የልዩ ፍጡርነት 
ስሜት (false or wrong self-perception) ሰለባዎች 
ዛሬም አሉ።

በተለይ በኢትዮጵያ እድገት የሚከስሩ፣ በውድቀቷ 
የሚያተርፉ የዘመናት የሕዝቦች ጥያቄና ፍላጎት 
የሆነውን ዴሞክራሲን የመትከልና የማጽናት ትግልን 
ለመቀልበስ ሲጥሩ ቆይተዋል፤ አሁንም እየጣሩ 
ይገኛሉ:: ለዴሞክራሲያዊ ሥርዓት ግንባታ እገዛ 
ከማድረግ ይልቅ ከውስጥም ከውጭም በባዕዳን 
ነዋይ ተደልለው በገዛ አገራቸው ኢትዮጵያ ላይ የጸረ 
አንድነት መፈክር በማሰማት ሕዝብ የሚፈልገውን 
አገራዊ ዕድገት የሚያስተጓጉሉ  ከንቱዎች አሁንም 
አልሞት ባይ ተጋዳይነት ትግላቸውን ቀጥለዋል::

ለውጡ የመጣላቸው ሳይሆን የመጣባቸው 
«ለምን እየሰረቅንና እየዘረፍን አንኖርም?» የሚል 
ትልቅ ሀፍረትና ህሊና ቢስ ጥያቄና ሙግት የሚገጥሙ፣ 
ኢትዮጵያን ለመዝረፍ፣ ለማስለቀስ፣ የድህነት መስቀል 
ላይ ቸንክረው ለማሰቃየት የሚተጉም በርካቶች ናቸው:: 

በአንድ ጀንበርም ለውጥ 
የሚፈለገውን ውጤት 
ሊያመጣ አይችልም:: 

መረጋጋትን ይጠይቃል:: 
ጅማሬውን ስንመለከተው 
ግን የሚያጠግብ እንጀራ 
ከምጣዱ እንዲሉ ነው:: 
ለውጡ ተስፋ የሚጭር 

እንጂ ተስፋ የሚያስቆርጥ 
አይደለም



መላኩ ኤሮሴ

የምግብ ደህንነት በዓለም አቀፍ ደረጃ በተለያዩ 
ምክንያቶች ስጋት ላይ መውደቁን መረጃዎች 
ያመለክታሉ:: ለእዚህም በዓለም የሚታዩ የለውጥ 
ሂደቶች፣ የአየር ንብረት ለውጥ፣ ፈጣን የከተማዎች 
መስፋፋት፣ የኢኮኖሚ እና የፖለቲካ አለመረጋጋት 
እንዲሁም የአገራት ለእነዚህ ሁኔታዎች ተገቢውን 
ምላሽ ለመስጠት የሚያስችል የምግብ ሥርዓት 
አለመዘርጋታቸው በምክንያትነት ይጠቀሳሉ፤ እነዚህ 
ችግሮች የምግብ ደህንነት ችግርን አሳሳቢ ያደርጉታል:: 
ይህን ተከትሎም አገራት ከተለያዩ ባለድርሻ አካላት ጋር 
በመተባበር የምግብ ሥርዓት ማጠናከሪያ ፕሮግራሞችን 
ተግባራዊ እያደረጉ ነው:: 

በኢትዮጵያም የምግብ ሥርዓትን ለማጠናከር 
የሚያስችል የግብርና እድገት ፕሮግራም ምዕራፍ 
አንድና ምዕራፍ ሁለት በሚል በተለያዩ የአገሪቱ ክልሎች 
ሲተገበር ቆይቷል:: ፕሮግራሙ በተለያዩ አጋር አካላት 
ድጋፍ ተግባራዊ ሲደረግ የነበረ ሲሆን፣ በተለይም 
የግብርና እድገት ምዕራፍ አንድ በተመረጡ ወረዳዎች 
በዋናነት የግብርና ምርቶችን ምርታማነት ማሳደግ ላይ 
ትኩረት አድርጎ እና ለሰብል እና ለእንስሳት ተዋጽኦዎች 
ገበያ በማመቻቸት ላይ ትኩረት አድርጎ ሲሠራ ቆይቷል:: 
ምዕራፍ ሁለት ደግሞ የግብርና ምርታማነትን ማሳደግ 
እና የአነስተኛ አርሶ አደሮች ምርቶችን የገበያ ችግር 
በመፍታት ረገድ ትኩረት አድርጎ ሠርቷል:: እነዚህ 
ሁለቱ ፕሮግራሞችም ተጨባጭ ለውጦችን ማስመዝገብ 
እንደቻሉ ይነገርላቸዋል::

የግብርና እድገት ፕሮግራም ምዕራፍ ሁለት ተኪ 
የሆነው የኢትዮጵያ የምግብ ሥርዓት ማጠናከሪያ 
ፕሮግራም በቅርቡ በድሬዳዋ ከተማ በይፋ ተጀምሯል:: 
በፕሮግራሙ የማስጀመሪያ መርሃ ግብር ላይ የተገኙት 
በግብርና ሚኒስቴር የኢትዮጵያ የምግብ ሥርዓት 
ማጠናከሪያ ፕሮግራም ብሔራዊ ሥራ አስኪያጅ 
(ማናጀር) ከበሩ በላይነህ እንዳሉት፤ የምግብ ሥርዓት 
ማለት ከእርሻ እስከ ጉርሻ ያለውን የእሴት ሰንሰለት 
የሚይዘው የምግብ ሥርዓት ማጠናከሪያ ፕሮግራም 
ነው::

የኢትዮጵያ የምግብ ሥርዓት ማጠናከሪያ ፕሮግራም 
የኢትዮጵያ የግብርና ልማት ፕሮግራም (ኤ ጂ ፒ) ቀጣይ 
ሲሆን፣ የአገር በቀል የኢኮኖሚ ሪፎርምን ተከትሎ 
የተዘጋጀውን አዲሱን የግብርናና የገጠር ልማት ፖሊሲ 
እና እ.አ.አ ከ2020 እስከ 2030 የሚተገበረውን የ10 
ዓመት የግብርና ዘርፍ ፖሊሲ ለመተግበር እንደ ቁልፍ 
መሣሪያ የሚያገለግል ነው:: 

ፕሮግራሙ በዘጠኝ ክልላዊ መንግሥታት እና 
በሁለት ከተማ አስተዳደሮች የሚተገበር መሆኑን 
የጠቆሙት አቶ ከበሩ፤ ኦሮሚያ፣ አማራ፣ የደቡብ 
ብሔሮች፣ ብሔረሰቦች እና ሕዝቦች ክልል፣ ሲዳማ፣ 
ትግራይ፣ ቤኒሻንጉል ጉሙዝ፣ ጋምቤላ ሐረሪ፣ እና 
በሁለቱ ከተማ መስተዳድሮች ማለትም በአዲስ አበባ እና 
ድሬዳዋ ውስጥ በሚገኙ 181 ወረዳዎች እና አራት ሺ 250 
ቀበሌዎች እ.አ.አ ከ2023 እስከ 2029 ለሰባት ዓመታት 
ተፈጻሚ እንደሚሆን አብራርተዋል::

እንደ አቶ ከበሩ ማብራሪያ፤ ፕሮግራሙ አነስተኛ 
መሬት ባላቸው አርሶ አደሮች ላይ ትኩረት አድርጎ 
ይሠራል፤ የእንስሳት እርባታ እና የሰብል ልማት ላይ 
የተሰማሩ አርሶ አደሮችና አርብቶ አደሮችን ለመርዳት 
የሚውል ይሆናል:: ፕሮግራሙ አራት ነጥብ አምስት 
ሚሊዮን ቤተሰቦችን ተጠቃሚ ለማድረግ አንድ 
ነጥብ ሰባት ሚሊዮኑ በቀጥታ፣ ሦስት ሚሊዮን ደግሞ 
በተዘዋዋሪ ተጠቃሚ የሚያደርግ ነው:: ከተጠቃሚዎቹ 
መካከል 40 በመቶ የሚሆኑት ሴቶች ይሆናሉ::

ፕሮግራሙ በዋናነት በሦስት ቁልፍ ጉዳዮች ላይ 
የሚያተኩር ሲሆን፤ የገጠር ሥራ ዕድል ፈጠራ፣ የግብርና 
ምግብ ሥርዓት ተወዳዳሪነትን ማሻሻል እና የምግብ 
ሥርዓትን ለማጠናከር የግብርና ቀውስ አስተዳደር  
(ማኔጅመንት) ከፕሮግራሙ የትኩረት አቅጣጫዎች 
መካከል ናቸው:: 

ይህ የኢትዮጵያ የምግብ ሥርዓት ማጠናከሪያ 
ፕሮግራም በፊት ከነበሩት ሁለቱ ፕሮግራሞች 

ግብርና  

በላይ ሰፊ ሕዝብና አካባቢን የሚያቅፍ መሆኑ ለየት 
እንደሚያደርገው የጠቀሱት አቶ ከበሩ፤ የግብርና እድገት 
ፕሮግራም የመጀመሪያው ምዕራፍ በአራት ክልሎች 
በ96 ወረዳዎች መተግበሩን አስታውሰዋል:: ሁለተኛው 
ምዕራፍ ደግሞ በስምንት ክልሎች በ157 ወረዳዎች 
ተግባራዊ የተደረገ ሲሆን፣ አሁን በይፋ የሚጀመረው 
የምግብ ሥርዓት ማጠናከሪያ ፕሮግራም ከአፋርና ሶማሌ 
ክልሎች በስተቀር በሁሉም ክልሎች እና በሁለቱ ከተማ 
አስተዳደሮች 183 ወረዳዎች ተግባራዊ የሚደረግ በመሆኑ 
አካታች ፕሮግራም መሆኑን አመልክተዋል::

እንደ አቶ ከበሩ ማብራሪያ፤ የአገሪቱ ግብርና 
በአመዛኙ ዝናብ ላይ የተመሠረተ ሆኖ ቆይቷል:: ይህም 
ዘርፉ እንዳያድግ እንቅፋት ሆኖም ነበር:: ከቅርብ ጊዜ 
ወዲህ መስኖ እየተስፋፋ መጥቷል:: ቴክኖሎጂ እና 
የኤክስቴንሽን አገልግሎቶች እየተስፋፉ መጥተዋል:: 
በአዲሱ ፕሮግራም ግብርናን ከዝናብ ጥገኝነት ለማላቀቅ 
መስኖ ላይ ብዙ ይሠራል:: ከመስኖ ጎን ለጎን ቴክኖሎጂ 
ወሳኝ በመሆኑ የምርምር ተቋማት ቴክኖሎጂ የማፍለቅ 
አቅማቸውን እንዲያጎለብቱ ይሠራል:: የመፈጸም አቅምም 
የማሳደግ ሥራ ትኩረት ከሚሰጣቸው መካከል ይሆናል:: 

ማምረት ብቻውን የምግብ ደህንነትን ለማረጋገጥ 
እንደማያስችል የጠቆሙት አቶ ከበሩ፤  ግብይትም ልዩ 
ትኩረት ሊሰጠው እንደሚገባ ነው ያስገነዘቡት:: ከዚህ 
ቀደም በግብይት ላይ በሚስተዋሉ ችግሮች ምክንያት 
አንዳንድ ቦታዎች ምርት እያለ አንዳንድ ቦታዎች 
ላይ ደግሞ እጥረት የሚከሰትበት ወቅት ነበር ሲሉም 
ተናግረዋል:: የገበያ ችግር ለመፍታት ትስስር አስፈላጊ 
እንደሆነም ጠቅሰው፣ መሠረተ ልማቶችን ማሟላት፣ 
የምርት ማቆያ መጋዘኖችን መገንባት፣ የገበያ ማዕከላትን 
መገንባት ወሳኝ ነው ብለዋል:: በመሆኑም ፕሮግራሙ 
እሴት ሰንሰለት ውስጥ ክፍተት ያለበትን እየለየ 
እንደሚሞላ ጠቁመዋል:: 

እንደ እሳቸው ገለጻ፤ የቴክኖሎጂ ችግር ባለባቸው 
አካባቢዎች ቴክኖሎጂ ላይ ትኩረት አድርጎ መሥራት፣ 
ግብይት ላይ ችግር ባለባቸው አካባቢዎችም እንዲሁ 
ግብይት ላይ ትኩረት ተደርጎ ይሠራል:: የዘርና የዘር 
ብዜት ችግር ባለባቸው አካባቢዎችም ትኩረት በማድረግ 
የሚሠራ ሲሆን፤  የውሃ እና የማከማቻ ቦታ ችግር ባለበት 
አካባቢም እንዲሁ ችግሮቹን ለመቅረፍ የሚያስችሉ 
ሥራዎችን ጨምሮ ዘርፈ ብዙ ሥራዎች ያከናውናል::

በሁለት ምዕራፎች ተከፍሎ ተግባራዊ የተደረገው 
የግብርና ልማት ፕሮግራሞች በሰው ኃይልና በቁሳቁስ 
አቅም ከመገንባቱም በላይ ሰፊ ልምድ ተገኝቶበታል 
ያሉት  አቶ ከበሩ፤ በቀደመው ሥራ የተገኘው ልምድ እና 
አቅም በአዲሱ ፕሮግራም የተሻለ ውጤት ለማስመዝገብ 
እንደሚያስችል ነው የተናገሩት:: 

የግብርና ሚኒስትሩ ዶክተር ግርማ አመንቴ 
በበኩላቸው እንዳሉት፤ የፕሮግራሙ በጀት 685 
ሚሊዮን የአሜሪካ ዶላር ሲሆን፤ ከዚህ ውስጥ 600 

ሚሊዮኑን የዓለም ባንክ የሚሰጥ ሲሆን፣ ወደ 65 
ሚሊዮኑን የሚጠጋው ደግሞ ከሌሎች የልማት አጋሮች 
የተገኘ ነው:: ተጠቃሚው ኅብረተሰብ ደግሞ በጉልበት 
እና በቁስ 20 ሚሊዮን የአሜሪካ ዶላር የሚያወጣ ሥራ 
በመሥራት አስተዋጽኦ ያደርጋል:: 

ቀደም ሲል እንዲህ ዓይነት ፕሮግራሞችን ከአገራዊ 
እቅድ እና ፕሮግራሞች ጋር የማጣጣም ክፍተቶች 
ይስተዋሉ እንደነበር የሚያነሱት ዶክተር ግርማ፣ በዚህ 
ፕሮግራም ላይ ተመሳሳይ ችግር እንዳያጋጥም ከሌሎች 
አገራዊ እና የዘርፉ ፕሮግራሞች ጋር የማጣጣም ሥራው 
ከንድፉ ጀምሮ መሠራቱን ገልጸዋል:: ይህም ፕሮግራሙን 
ከሌሎች ፕሮግራሞች ለየት እንደሚያደርገው ጠቁመዋል:: 

እንደ ሚኒስትሩ ማብራሪያ፤ ፕሮግራሙ ከፌዴራል 
ጀምሮ እስከ ወረዳ ድረስ እንዴት እንደሚተገበር፤ 
የክትትል እና የድጋፍ ሥርዓቱ ምን መምሰል እንዳለበት 
ከአሁኑ በግልጽ  ተቀምጧል:: በፌዴራል ደረጃ በድሬዳዋ 
የማስጀመሪያ ፕሮግራም ከተካሄደበት ቀን ጀምሮ 
ክልሎች በየክልሎቻቸው የማስጀመሪያ መርሃ ግብሮችን 
የሚያካሂዱ ይሆናል:: 

ፕሮግራሙ ባለፈው ታኅሣሥ ወር የተፈቀደ ሲሆን፤ 
በሁለት ወር ውስጥ አስፈላጊውን ዝግጅት በመጨረስ 
ወደ ትግበራ ገብቷል፤ የፕሮግራሙ በጀት ስለተመደበ 
የሀብት እጥረት አይኖርም፤ በሁሉም ክልሎች በአፋጣኝ 
ፕሮግራሙን ተግባራዊ ወደማድረግ ይገባል::

እንደ ዶክተር ግርማ ማብራሪያ፤ ስሙም 
እንደሚያሳየው አብዛኞቹ ፕሮግራሞች ምግብና ምግብ 
ነክ በሆኑ ጉዳዮች ላይ ትኩረት እንዲደረግ የሚያግዙ 
ናቸው:: ፕሮግራሙ እንደ አገር የምግብ ሉዓላዊነት 
እንዲረጋገጥ ከሚያግዙ ፕሮግራሞች አንዱ ነው:: 
በቀጣይ ሰባት ዓመታት ይህኛውን ፕሮግራም እና ሌሎች 
ፕሮግራሞችን ተግባራዊ በማድረግ የምግብ ሉዓላዊነትን 
ለማረጋገጥ ይረዳል:: አረንጓዴ አሻራ፣ የሌማት ትሩፋት፣ 
የስንዴ ልማትንና ሌሎች ፕሮግራሞችንም የሚያግዝና 
የበለጠ ውጤታማ የሚያደርግ ነው:: ይህ ፕሮግራም 
ከሌሎች ፕሮግራሞች ጋር ተዳምሮ የኢትዮጵያን 
የምግብ ሉዓላዊነት ለማሳካት እንደሚያስችል ተስፋ 
ተጥሎበታል:: 

የዓለም ባንክ ተወካይ እና የሌሎች የልማት አጋር 
ተወካዮች በበኩላቸው ፕሮግራሙ ተግባራዊ ሆኖ 
በእያንዳንዱ ኢትዮጵያዊ ሕይወት ላይ ተጨባጭ ለውጥ 
ማየት እንደሚፈልጉ ጠቁመው፤ ማንኛውም ተጨማሪ 
እገዛ  ቢያስፈልግ  ባንኩ እገዛ ለማድረግ ዝግጁ መሆኑን 
አረጋግጠዋል:: 

የዓለም ባንክ የኢትዮጵያ፣ የኤርትራ እና የሱዳን 
እንዲሁም የደቡብ ሱዳን ተወካይ ሚስተር ኦስመኔ ዲኦኔ 
እንዳሉት፤ ባለፉት አስር ዓመታት የኢትዮጵያ መንግሥት 
ከዓለም ባንክ እና ከሌሎች የልማት አጋሮች ጋር በትብብር 
መሥራቱ አገሪቱ ከሰሃራ በታች ካሉት አገራት መካከል 
ከፍተኛውን የኢኮኖሚ እድገት እንድታስመዘግብ 

አስችሏታል:: ኢትዮጵያ ባለፉት 10 ዓመታት 5 ነጥብ 
2 ዓመታዊ የኢኮኖሚ እድገት በማስመዝገብ ከአንጎላ 
ቀጥሎ ሁለተኛዋ አገር እንድትሆን እንዳስቻላት 
ጠቁመዋል:: ይህ የእድገት ምጣኔ አገሪቱ የግብርና ዘርፍ 
ማነቆዎችን እየፈታች መምጣቷንም አመላካች ነው::

የዓለም ባንክ ለኢትዮጵያ የግብርና ዘርፍ 
የሚያደርገውን ድጋፍ አጠናክሮ እንደሚቀጥል 
የጠቆሙት ዳይሬክተሩ፤ ድጋፉ ለሁሉም የአገሪቱ 
አካባቢዎች ልማት የሚውል ነው ብለዋል:: ኢትዮጵያ 
የብዝሃነቶች አገር ናት ያሉት የባንኩ ተወካይ፤ ከአገሪቱ 
ብዝሃነት መገለጫዎች አንዱ የመልክዓ ምድር ብዝሃነት 
ነው ብለዋል:: ቆላማ፣ ደጋማ እና ወይና ደጋማ የአየር 
ጸባይ ባለቤት መሆኗን በመግለጽ፤ የዓለም ባንክ ለአገሪቱ 
የግብርና ዘርፍ የሚያደርገው ድጋፍ የአገሪቱን የአየር 
ንብረት ብዝሃነትን ታሳቢ ያደረገ ነው ብለዋል:: 

ዓለም ባንክ በኢትዮጵያ ውስጥ ብቻ ሳይሆን 
በተለያዩ የአፍሪካ አገራት ውስጥ የምግብ ሥርዓት 
ማጠናከሪያ ፕሮግራሞችን እየደገፈ መሆኑን የጠቆሙት 
ሚስተር ኦስመኔ፤  የኢትዮጵያ የምግብ ሥርዓት 
ማጠናከሪያ ፕሮግራሙ በተለያዩ የአፍሪካ አገራት 
ውስጥ እየተተገበረ ያለ ፕሮግራም አካል መሆኑንም 
አንስተዋል:: ፕሮግራሙ የፋይናንስ ችግር የሌለበት 
ፕሮግራም መሆኑን የጠቆሙት የባንኩ ተወካይ 
ሁሉም ኢትዮጵያውያን ተጨባጭ ለውጥ አምጥተው 
ማየት እንደሚፈልጉ አንስተዋል:: ባንኩ ለፕሮግራሙ 
ስኬታማነት ከሌሎች ከሚመለከታቸው አካላት ጋር 
ተባብሮ መሥራቱን ይቀጥላል ብለዋል:: ለፕሮግራሙ 
ስኬታማነት ዓለም ባንክ ተጨማሪ ድጋፎችን ለማቅረብ 
ዝግጁ መሆኑንም አረጋግጠዋል:: 

ፕሮግራሙ ይፋ በተደረገበት ወቅት ከተገኙት 
የልማት አጋሮች መካከል የዩኤስ አይድ፣ የኔዘርላንድስ 
እና የጀርመን ተወካዮች፤ ላለፉት በርካታ ዓመታት 
ከኢትዮጵያ ጋር በአጋርነት ሲሠሩ መቆየታቸውን 
ጠቁመው፤ ይህኛው ፕሮግራም እንዲሳካ የበኩላቸውን 
ለማበርከት ዝግጁ መሆናቸውን ጠቁመዋል::

ክልሎችም ፕሮግራሙን ወስደው ተግባራዊ 
ለማድረግ ዝግጁ መሆናቸውን  በመጠቆም ለሥራው 
በጣም ቁርጠኛ መሆናቸውን ነው የገለጹት:: በመድረኩ 
አስተያየታቸውን የሰጡት የኦሮሚያ፣ የአማራ፣ 
የጋምቤላ፣ የቤኒሻንጉል ጉሙዝ፣ የሐረሪ፣ የድሬዳዋ 
ተወካዮች  በመጀመሪያውና በሁለተኛው የእድገትና 
ትራንስፎርሜሽን የአቅድ ዘመናት(በጂዲፒ አንድ እና 
በጂዲፒ ሁለት) ፕሮግራሞች ስኬታማ እንደነበሩ 
አስታውሰው፣ በዚህም ሕዝባቸውን ተጠቃሚ 
የሚያደርጉ የልማት ሥራዎችን ማከናወን መቻላቸውን 
ጠቁመዋል:: በግብርና ልማት ፕሮግራም ምዕራፍ አንድ 
እና ምዕራፍ ሁለት የተገኙ ልምዶች እና ጥንካሬዎችን 
በመጠቀም የምግብ ሥርዓት ማጠናከሪያ ፕሮግራምን 
ለመተግበር ዝግጁ መሆናቸውን ገልጸዋል:: 

ከእርሻ እስከ ጉርሻን የሚያካትተው የምግብ ሥርዓት ማጠናከሪያ ፕሮግራም

ፕሮግራሙ ይፋ በተደረገበት ወቅት የግብርና ሚኒስትሩ ዶክተር ግርማ አመንቴን ጨምሮ የሚመለከታቸው አካላት ተግኝተዋል

አስኳላ 

እንደ አገር የተለያዩ የትምህርት አሰጣጥ ዓይነቶች 
ከቅርብ ጊዜ ወዲህ እየመጡ ይገኛሉ:: ችግሮች 
ቢኖሩባቸውም መሠረታዊ የሚባሉ መፍትሄዎችን 
ማመላከት መቻላቸውን ማንም አይክደውም:: 
በተለይም ክህሎትን ከማዳበርና እውቀትን ከመጨመር 
አንጻር የማይተካ ሚናን ተጫውተዋል:: ለአብነት 
የኦላይን ትምህርትንና ሌሎችንም ማንሳት ይቻላል:: 

ይህ ዓይነት ትምህርት ዝቅተኛ ገቢ ካላቸው እስከ 
ባለሀብቱ ድረስ መሠረታዊ እውቀት ያስጨበጠ ነው::  
በሁኔታዎች አለመመቻቸት የሚከሰቱ መስተጓጉሎችን  
በቀላሉ ለመፍታት መንገድን አሳይቷል::  ለምሳሌ፡- 
ከቦታ ወደ ቦታ በቀላሉ መንቀሳቀስ ለማይችሉ ግለሰቦች 
የትምህርት ፍላጎታቸውን በኦላይን ትምህርት ማሳካት 
የሚችሉበት ዕድል ተመቻችቷል:: በተመሳሳይ የምግብ 
አሠራሮችና የቅድመ ሕመም ክትትሎች በዚሁ በኦላይን 
ትምህርት መፍትሄ ማግኘት ችለዋል:: 

የኦላይን ትምህርቶች መረጃ ሰጪም ናቸው:: 
ወቅታዊ መረጃዎችን ለምንፈልጋቸው አላማዎች 
እንድንጠቀምባቸው ያግዙናል:: ስለዚህም የኦላይን 
ትምህርት አንድም በመረጃ ሰጪነት በሌላ በኩልም 
በእውቀትና ክህሎት እድገት ላይ ከፍተኛ ሚና ይኖረዋል 
ማለት ነው:: እኛም ከዚሁ ጋር በተያያዘ ኦላይን ሆኖ 
በትምህርት ቤቶች ላይ ልዩ ትኩረቱን ያደረገ የትምህርት 
ሥርዓት ይዘንላችሁ ቀርበናል:: የትምህርት ሥርዓቱ 
ኢ- ስኩል ይባላል:: የሶፍትዌር ሥራን የያዘ ሲሆን፤ 
ትምህርት ቤቶች የሚሠሩትን አጠቃላይ ሥራዎች 
በዘመናዊ መንገድ እንዲተገብሩ የሚያስችላቸው ነው:: 

የኢ- ስኩል መተግበሪያ ሥርዓት  እንደ አገር ሥራው 
ገና ተግባራዊ አልተደረገም:: እንቅስቃሴውም ቢሆን 
እንዲሁ የተጀመረው በአዲስ አበባ ከተማ አስተዳደር 
ነው:: እናም ከተማ አስተዳደሩ ምን ያህል ርቀት ተጉዟል፤ 
መቼ ወደተግባርስ ይገባልና ጥቅሙ ምንድነው ስንል 
በአዲስ አበባ ትምህርት ቢሮ የትምህርት ቴክኖሎጂና 
መረጃ ዳይሬክቶሬት ዳይሬክተር አቶ ደረጀ ዳኜን 
አነጋግረናቸዋል:: በጉዳዩ ላይ የሰጡንንም ማብራሪያ 
እንደሚከተለው አቅርበናል:: 

በአዲስ አበባ ከተማ አስተዳደር የትምህርት 
ጥራትን ለማሻሻል 200 ሚሊዮን ብር በሚጠጋ በጀት 
በ55 ትምህርት ቤቶች ለመተግበር እቅድ ተይዞ 
እንቅስቃሴው ተጀምሯል:: ሥራው የሚሠራው የአዲስ 
አበባ ትምህርት ቢሮ ከአዲስ አበባ ሳይንስና ቴክኖሎጂ 
ጋር በመሆን ሲሆን፤ የቴክኖሎጂውን አጠቃቀም 
በሚመለከት ለ55ቱ ትምህርት ቤቶች ርዕሳነ መምህራን 
ስልጠና በተለያዩ ጊዜያት ተሰጥቷል። 

ሥራዎቹ ከ40 በመቶ በላይ ተከናውነዋል:: 
የመተግበሪያ ሥርዓቱ የሚጀመረው በ2015 ዓ.ም 
መጨረሻ አካባቢ ሲሆን፤ የትምህርት ማኔጅመንቱ 
ሥርዓት ሙሉ ለሙሉ ተግባራዊ የሚሆነው ደግሞ  
በ2016 ዓ.ም ነው:: ትምህርቱ የሚተገበርባቸው 
ትምህርት ቤቶች ደግሞ ከሙአለ ሕፃናት እስከ ኮሌጆች 
ድረስ የሚዘልቅ ነው:: አዲስ አበባ ውስጥ ያሉ ቴክኒክና 
ሙያዎችንም ይጨምራል:: 

የኢ- ስኩል ጥቅም በርካታ ነው:: ዋናው ግን 
የተቀላጠፈ መረጃ ማግኘት ሲሆን፤  መረጃው ትምህርት 
ጭምር ሊሆን ይችላል:: ከዚህ ቀደም ሕፃናት በክፍል 
ደረጃቸው ማወቅ የሚጠበቅባቸውን ዕውቀትና ክህሎት 
የሚያስጨብጥ አሠራር አልተዘረጋም:: ይህ ደግሞ 
እንደአገር ከፍተኛ ችግር ፈጥሮ ቆይቷል:: በመሆኑም 
ይህንን ችግር የተረዳው ከተማ አስተዳደሩ ችግሩን 
ከመሠረቱ ለመፍታት የ «ኢ-ስኩል» ን መተግበሪያ 
ሥርዓትን እውን ለማድረግ እንቅስቃሴውን ጀምሯል:: 

በዚህ መተግበሪያ የሕፃናቱ ችግር ብቻ 
ሳይሆን የቤተሰብንም ሆነ የመምህራንን ክፍተቶች 
ይደፍናሉ:: የትምህርት ጥራትን ለማሻሻል ጉልህ ሚና 
ይጫወታሉም:: እንዴት ከተባለ ለአገር፣ ለወላጆች፣ 
ለመምህራንና ለአስተዳደር ሠራተኞች፣ ለተማሪዎች 
በሚሰጠው ጠቀሜታ ነው:: 

ለወላጆች ከሚሰጠው ጠቀሜታ አንጻር ብንነሳ 
የልጆቻቸውን ውሎ በቀላሉ መከታተል እንዲችሉ 
ያደርጋቸዋል:: በተጨማሪም ውጤታማነታቸውን 
በቀላሉ አይተው ለመደገፍና ለመቆጣጠር 
ያስችላቸዋል:: ልጆቻቸውን የፈተና ወረቀታችሁን 
አሳዩኝ ማለትንም ያስቀርላቸዋል:: ምክንያቱም በቀጥታ 

ዌብሳይቱ ውስጥ ገብተው ያሉበትን ደረጃ ማወቅ 
ይችላሉ:: ይህንን ማድረግ የማይችሉ ከሆነ ደግሞ 
ሲስተሙ በራሱ መልዕክት ስለሚልክላቸው ልጃቸው 
ምን ያህል ውጤት እንዳመጡ ይረዳሉ:: ስለዚህም 
ሳይወዱ በግዳቸው የልጆቻቸው ተቆጣጣሪ ይሆናሉ:: 
ለልጆቻቸው የሚያስቡትን ነገር በትምህርቱ ዘርፍ 
እንዲያገኙ ያስችላቸዋልም::  

ለተማሪው ያለው ጥቅም ደግሞ ባለበት ሆኖ 
መማር መቻሉ ነው:: እርስ በእርስ በመገናኘትም 
መማማር የሚችሉበትን ዕድል ይፈጥርላቸዋል:: 
ምክንያቱም ሲስተሙ እርስ በእርሳቸው የሚያወሩበት  
(ቻት) የሚደራረጉበት ዕድል አለው:: ጉዳያቸው 
የፌስ ቡክ ወሬ ሳይሆን የትምህርት ነገር እንዲሆንም 
ያስችላቸዋል:: ይህ ሥርዓት ተማሪው ምን እያወራ 
ነው የሚለውንም ለመከታተል በቀላሉ ይቻልበታል:: 
ከዚያ ይህንን ንግግራቸውን መሠረት አድርጎ እነርሱን 
ለመደገፍ መምህራን እንዲሠሩ፣ ወላጆች ክፍተታቸውን 
እንዲደፍኑና አስተዳደሩም የጎደሉ ነገሮችን 
እንዲያስተካክል ያስችለዋል:: 

ሌላው ተማሪው ያለውን ውጤት አይቶ የት 
ላይ አቅም እንዳለውና በየትኛው ትምህርት ደከም 
እንዳለ እንዲለይበት ማስቻሉ ነው:: የቀጣይ ህልሙን 
የሚያሳካበትን መንገድ የሚቀይስበትም ነው:: 
ሲስተሙ የሚፈልጉትን ነገር በአንድ ቋት ውስጥ 
ስለሚያስቀምጥላቸው የፈለጉትን ነገር እያወጡ (አክሰስ) 
እያደረጉ እንዲማሩም ያበረታታቸዋል:: በቀላሉ 
የተሰጣቸውን የቤት ሥራ፣ ፈተናና መለማመጃዎች 
እንዲሠሩም ዕድል የሚፈጥርላቸው ነው:: የሳቱትንም 
ቢሆን ወዲያው ያሳያቸዋል:: 

ኢ- ስኩል ሥርዓት ለመምህራንም እንዲሁ ትልቅ 
ጥቅም አለው:: አንዱ በእቅድ  እንዲጓዙ ማድረጉ 
ሲሆን፤ ሌላኛው ደግሞ በየአቅማቸው ተማሪዎችን 
ለመደገፍ ያስችለዋል:: የዕለት ከዕለት እንቅስቃሴያቸውን 
ሳይደክሙ በቀላሉ እንዲያከናውኑም ይረዳቸዋል:: 
ማለትም ሮስተር፣ የዕለት እቅድና ሪፖርትን የመሳሰሉ 
ሥራዎችን ሲስተሙ ስለሚሠራላቸው እነርሱ ልዩ 
ትኩረታቸው ማስተማሩ ላይ ብቻ ይሆናል:: ከዚያ 
ባሻገር የእነርሱ ሥራ መረጃውን ወደ ሲስተሙ ማስገባት 
ነው:: ይህ ደግሞ ጥራት ያለው ትምህርት ለመስጠት 
ሁነኛ አማራጭ ነው:: 

ለርዕሰ መምህሩ የሚሰጠው ጠቀሜታ ደግሞ የእኔ 
ትምህርት ቤት ምን ይመስላል፤ እንዴት እየመራሁት 
ነው፤ ተማሪዎቼ፣ መምህራን በምን ደረጃ ላይ 
ይገኛሉና ለማስፈተን ምን ያህል ብቁ ነኝ የሚለውን 
እንዲያውቅ ያግዘዋል:: ለቢሮ ኃላፊዎች እንዲሁም 
ትምህርቱን ለሚመሩት አካላትም እንዲሁ ጠቀሜታም 
የጎላ ነው:: የተማሪዎችን አቅም፤ የትምህርት ቤቶችን 
የማስተማር ሁኔታ፣ የአስተዳደር አቅምና መሰል 
መረጃዎችን ለማግኘትና ወደ ተግባር ለመቀየር ዕድል 
ይፈጥርላቸዋል:: ለአጥኚዎችና ፖሊሲ አውጪዎችም 
ቢሆን ከፍተኛ ጠቀሜታ አለው::  ምክንያቱም እንደአገር 
ያለውን የትምህርት ስብራት የቱ ጋር እንደሆነ በመለየት 

ለውጦችን ማድረግ ያስችላል:: 
ኢ- ስኩል ሌላው ለየት የሚያደርገው ነገርና ያለው 

ጠቀሜታ የፈተና ባንክ ያለው መተግበሪያ መሆኑ ነው:: 
በዚህም በሁሉም ትምህርት ቤት የሚማሩ ተማሪዎች 
አንድ ዓይነት ፈተና እንዲፈተኑ ይሆናሉ:: ይህ ሲሆን 
ደግሞ የእያንዳንዱ ትምህርት ቤት መማር ማስተማር 
ሥራ፣ የትምህርት ቤት አስተዳደር ሁኔታ፣ የተማሪዎችና 
የመምህራን አቅም ይለይበታል:: ከዚህ ቀደም የነበረውን 
የመምህሩን ጫና የሚቀንስም ነው:: ማለትም ማስተማር፣ 
ፈተና ማውጣትና መፈተን የሚሉት ነገሮች ገደብ 
ይኖራቸዋል:: 

በኢ- ስኩል ሥርዓት ልክ እንደማትሪክ ፈተናው 
የሚወጣው በፈተና ኤክስፐርቶች ሲሆን፤ ትምህርቱን 
የመስጠትና የመሸፈን ጉዳይ እንዲሁም የተማሪዎች 
ክትትል ልዩነት ካላመጣ በስተቀር ተማሪዎች ፈተናው 
እንደልዩነት ተደርጎ አይወሰድም:: ሁሉም በእኩል 
አንድ ዓይነት የመፈተን ዕድል አላቸው:: ውጤቱ ደግሞ 
እንደአቅማቸው ሁኔታ የሚታይ ይሆናል:: በዚያ ላይ 
በኢ- ስኩል ሥርዓት ካሪኩለሙ ተማሪዎች ምን ማወቅ 
አለባቸው፣ መምህሩ የት መድረስ አለበት የሚለውን 
በሚገባ ያሳያል:: በምዕራፉ መጨረሻ ላይ የተለያዩ 
ፈተናዎችም ይሰጣሉ:: እነዚህ ፈተናዎች ተጠራቅመው 
ደግሞ የሴሚስተሩ ፈተናዎች የሚሆኑበት አጋጣሚ 
ይፈጥራል:: ስለዚህም ተማሪዎች እያወቁ እንዲሄዱ 
ያደርጋቸዋል:: ሲፈተኑም የመመለስ ዕድላቸው ከፍተኛ 
ይሆናል:: ይህ ደግሞ እንደአገር የታየውን የ12ኛ ክፍል 
የውጤት ማሽቆልቆልና ያለማወቅ ችግር በእጅጉ 
የሚፈታ ነው:: 

ኢ-ስኩል ስድስት መሠረታዊ ፓኬጆችን ተግባራዊ 
የሚያደርግ ሥርዓት ሲሆን፤ እነዚህም የትምህርት 
ቤት መረጃ ማኔጅመንት፣ ዲጂታል ቤተ መጽሐፍት፣ 
የትምህርት ቤት ቤተ- መጽሐፍት ሥርዓት (ስኩል 
ላይብረሪ ሲስተም)፤ የትምህርት ማኔጅመንት፣ 
የትምህርት ቤት ፖርታል እና ቢዝነስ ኢንተለጀንስ 
የሚባሉት ሥርዓቶች ናቸው። እያንዳንዳቸውን 
ከሚሰጡት ጥቅም አንጻርም አቶ ደረጀ እንደሚከተለው 
ተንተነዋቸዋል:: 

የመጀመሪያው የትምህርት ቤቶች መረጃ 
ማኔጅመንት (School Information Management 
System) ሲሆን፤ ትምህርት ቤት ውስጥ ያሉትን 
አጠቃላይ መረጃዎች የምናገኝበት ነው:: የተማሪ ቁጥር፣ 
የመምህር ብዛት፣ የትምህርት ቤቱ ግብዓቶችንና መሰል 
አጠቃላይ የትምህርትቤቶች መረጃን የሚይዘው ነው:: 
በዚህ ደግሞ ትምህርት ቤቱ ምን እንደሚጎድለው፤ 
ምን ምን አቅርቦቶች እንዳሉት ማወቅ ይቻላል:: ይህ 
መሆኑ ደግሞ ከመንግሥት ጀምሮ አሠራሮችን ለማሻሻል 
ምልክት ይሰጣል:: የትምህርት ቤቱ አስተዳደርም ቢሆን 
እቅዶቹን አስተካክሎ የጎዶለውን አውቆ እንዲሞላና 
አስተዳደሩን እንዲያሻሽል ያግዘዋል:: 

ወደ መምህራን ሲመጣ የቱ ጋር ክፍተቶች እንዳሉ 
ለይተው ተማሪዎቻቸውን በምን መልኩ ማገዝ 
እንዳለባቸው እንዲረዱ ያስችላቸዋል:: ተማሪዎችም 

ቢሆኑ እንዲሁ ትምህርት ቤቱ የሚጎድለውን ነገር 
ተረድተው በምን መልኩ መማርና በትምህርታቸው 
ስኬታማ መሆን እንደሚችሉ ያመላክታቸዋል::  
የራሳቸውን አቅጣጫ ለመቀየስም ዕድል ይሰጣቸዋል:: 
በወላጆች በኩል ስንመለከት ደግሞ ልጆቻቸውን 
የተመረጠ ትምህርት ቤት እንዲያስገቡ በሩን 
ይከፍትላቸዋል:: በአጠቃላይ በትምህርትቤቶች፣ 
በተማሪዎችና መምህራን መካከል ውድድር እንዲፈጠር 
ያስችላል:: 

ሌላው ኢ- ስኩል በውስጡ የያዘው ነገር 
ተማሪዎች የሚፈልጓቸውን መጽሐፍት ባሉበት ሆነው 
እንዲያገኙ የሚያስችለው፤ በራሳቸው መማር እንዲችሉ 
የሚደግፋቸው ፓኬጅ ሲሆን፤ ይህም ዲጂታል ቤተ 
መጽሐፍት (Digital Library Systems) የሚባለው 
ነው:: ተማሪዎች የትኛውም ቦታ ላይ ሆነው መጽሐፍቱን 
አግኝተው እንዲያነቡ የሚያግዛቸው ነው:: ወላጆችም 
ቢሆኑ ልጆቻቸውን ለማገዝ የትኛው መጽሐፍ ለዚያ 
ደረጃ ይመጥናል የሚለውን ስለሚረዱ ዲጂታል ቤተ 
መጽሐፍቱን ተጠቅመው ማገዝ ይችላሉ:: መምህራንም 
ቢሆን አቅማቸውን አጎልብተው ለተማሪዎች የሚጠቅም 
መረጃ ለማግኘት የሚያስችላቸው ነው::

ሦስተኛው ፓኬጅ የትምህርት ቤት ቤተ- መጽሐፍት 
ሥርዓት(school layeberry system) የሚባለው 
ሲሆን፤ በሀርድ ኮፒ ያለውን የትምህርት ቤት መጽሐፍ 
ወደ ሶፍት ኮፒ በመቀየር በየክፍል ደረጃው በማስቀመጥ 
በቀላሉ ተማሪዎች እንዲጠቀሙበት የምናደርግበት 
ሥርዓት ነው:: ይህ ሥርዓት ተማሪዎቹ ለየትኛው 
ደረጃ የትኛውን መጽሐፍ ማንበብ እንዳለባቸው 
የሚያስገነዝባቸው ነው:: 

የትምህርት ማኔጅመንት ሥርዓት (learning man-
agement system) የሚባለውም አንዱ የኢ- ስኩል 
ፓኬጅ ሲሆን፤ ይህ ሥርዓት ተማሪዎች በራሳቸው 
እንዲማሩ የሚሆኑበት ነው:: ማንኛውም በትምህርት 
ቤቱ ውስጥ የተመዘገበ ተማሪ መምህር ሳይኖር ኦላይን 
ገብተው መማር የሚችሉበት ነው:: የተሰጣቸውን የቤት 
ሥራም የሚሠሩበትና የሚከታተሉበት ነው:: የኪውዝ 
ፈተናዎችን የሚሠሩበትም ነው:: 

የትምህርት ማኔጅመንት ሥርዓት በሥራቸው ውስጥ 
የሚፈለገውን ውጤት እንዲያገኙ ሁሉንም የአሠራር 
እንቅስቃሴዎችን በማስተዳደር ሁሉንም ሥራዎች 
እንዲይዙ ይረዳል:: ለተማሪዎች እንዲሁም ለትምህርት 
ቤት አስተዳደር የተሻለ የመማር ባህልና አካባቢን 
ይፈጥራል:: የተሻሉ የልማት ዕድሎችን የሚሰጥም ነው:: 
ለአሠራር እንቅስቃሴዎች የበለጠ ቀላልነትን ያመጣል:: 

አራተኛው የኢ- ስኩል መተግበሪያ ፓኬጅ 
የትምህርት ቤት ፖርታል (school  portal system) 
የሚባለው ነው:: ሁሉም የትምህርት ቤት መረጃ በአንድ 
ቋት የሚሰባሰብበት ሲሆን፤ ትምህርት ቤቶች የራሳቸው 
ዌብሳይት ተፈጥሮላቸው በዚያ ገብተው መረጃዎችን 
የሚለዋወጡበት ነው:: ክፍለከተማው፣ ቢሮው፣ 
ወላጆች እንዲሁም ተማሪዎች እየገቡ መረጃዎችን 
ይለዋወጡበታል፤ ያገኙበታልም:: በተጨማሪም 
ለተማሪዎች ይፋ የሚደረጉ መረጃዎች ይተላለፉበታል:: 

የመጨረሻው የኢ- ስኩል ሥርዓት ቢዝነስ 
ኢንተለጀንስ (Business Intelligence system) 
የሚባለው ሲሆን፤ ከላይ የተጠቀሱት ሲስተሞችን 
በአጠቃላይ አርቴፊሻል ኢንተለጀንት በሆነ መልኩ 
መረጃዎችን እያጣራ የሚይዝ ነው:: የፈለግነውን መረጃ 
የሚያቀርብልንም ነው:: በአንድ ጥያቄ የሚፈለገውን 
መረጃ መውሰድ የምንችልበት ፓኬጅ ነው:: የሁሉንም 
ሲስተም ሰብስቦ በምንፈልገው መልኩ መረጃ ይሰጣል:: 
የአንድ ተማሪ ሙሉ መረጃውን ሳይቀር መከታተል 
የምንችልበት ሥርዓት ነው:: የመምህራንና የትምህርት 
ቤቱን ሠራተኞች ሳይቀር አስፈላጊ መረጃ እናገኝበታለን::

 በዚህ ሥርዓት ውስጥ የገቡ ተማሪዎች የትኛውም 
ትምህርት ቤት ቢሄዱ ሙሉ መረጃቸውን ማግኘት 
ይቻላል:: ምን ያህል አቋረጠ፣ ምን ያህል ተፈታኝ 
አለ የሚሉትንም የትምህርትቤት መረጃ ማንንም 
ሳንጠይቅ ማወቅ ይቻልበታልም:: ስለሆነም እነዚህ 
ፓኬጆች ተግባራዊ ከሆኑ እንደ አገር የትምህርት 
ጥራቱን ለማረጋገጥ በብዙ መልኩ ያስችላልም ብለዋል 
ዳይሬክተሩ አቶ ደረጀ:: ይሁንና ሥራው ወደ ተግባር 
ይገባ ዘንድ የሁሉም ሰው ርብርብ ያስፈልጋልና ከአለው 
ጥቅም አንጻር ተረድተን ለሚሰጠን ሥራ የበኩላችንን 
እናበርክት በማለት ለዛሬ አበቃን:: 

 

የኢ-ስኩል ሥርዓት ለትምህርት ጥራት
ጽጌረዳ ጫንያለው 

ወቅታዊና ልዩ ልዩ

ማህሌት አብዱል

   

   በሰሜን ኢትዮጵያ ከሁለት ዓመታት በላይ 
ሲካሄድ የቆየው ጦርንት በሰላም ስምምነት  
ከተቋጨ ወራቶች ተቀጥረዋል:: በእነዚህ 
ጊዜያትም የፌዴራል መንግሥቱም ሆነ ሕወሓት 
በሰነዱ ላይ የተስማሟቸውን አንኳር ጉዳዮች 
ለመፈፀም የበኩላቸውን ጥረት ሲያደርጉ 
ቆይተዋል::  ከእነዚህም  የቀድሞ ታዋጊዎችን 
ትጥቅ በማስፈታት  ወደ ሰላማዊ  ሕይወታቸው 
የመመለሱ ተግባር ቀዳሚው ነው:: ይህንን 
በተጨባጭ መሬት ላይ ለማውረድ ያስችል ዘንዳም 
መንግሥት ብሔራዊ  የተሐድሶ ኮሚሽን አቋቁሞ 
ወደ ሥራ ገብቷል:: አዲስ ዘመን  ጋዜጣ ተቋሙ 
እስካሁን  እያደረጋቸው ባሉ  እንቅስቃሴዎች 
እና  በሌሎች አገራዊ ጉዳዮች ዙሪያ የኮሚሽኑን  
ኮሚሽነር አምባሳደር ተሾመ ቶጋን አነጋግሯል:: 
እንደሚከተለው አቅርቧል::

አዲስ ዘመን፡-  ብሔራዊ የተሐድሶ ኮሚሽንን 
ማቋቋም ያስፈለገበት ምክንያት ምንድን ነው፤  
ተልዕኮዎቹስ  ምን ምን ናቸው?

አምባሳደር ተሾመ፡-  እንደሚታወቀው 
የኢትዮጵያ መንግሥትና ሕወሓት በደቡብ አፍሪካ 
ፕሪቶሪያ  በአገሪቱ ዘላቂ ሰላም ማምጣት የሚያስችል 
የሰላም ስምምነት ተፈራርመዋል።  ስምምነቱ ብዙ 
ነገሮችን ያካተተ ሲሆን፣  ከእነዚህም  ውስጥ  የቀድሞ  
የሕወሓት ታዋጊዎችን ትጥቅ የማስፈታት፤ ወደ አንድ 
ማዕከል  ማሰባሰብ  እና ስልጠና በመስጠት  ወደ 
ነበሩበት ኅብረተሰብ እንዲቀላቀሉ ማድረግ አንዱ 
ነው:: ይህ የሚደረገው እነዚህ ዜጎች ሰላማዊ፣ ጤናማና 
ምርታማ ሕይወት እንዲመሩ ለማድረግ ነው::

 እንደሚታወቀው ትጥቅ የማስፈታቱ ሥራ ከዚህ 
ቀደም ሁለት ጊዜ ተሠርቷል፤ የሰሞኑ ደግሞ ሦስተኛው 
ዙር ነው:: ይህ ሥራ የተለያዩ ተቋማት የሚሳተፉበት 
ቢሆንም በአግባቡ የሚመራው አንድ ተቋም ያስፈልገዋል 
ተብሎ ስለታመነ በሚኒስትሮች ምክር ቤት ውሳኔ 
መሠረት  ብሔራዊ የተሐድሶ ኮሚሽን  ተቋቁሟል:: 

ኮሚሽኑ ሦስት የተለያዩ ተልዕኮዎች አሉት፤ 
አንደኛው አስቀድሜ እንዳልኩት የቀድሞ ተዋጊዎችን 
ወደ ማህበረሰቡ እንዲቀላቀሉና እንዲቋቋሙ ማድረግ 
ነው:: የቀድሞ ታዋጊዎች የሰላም፤ የዴሞክራሲና 
የልማት ኃይል እንዲሆኑ ለማድረግ የሚያስችል ሥርዓት 
የማበጀት ሥራ ኮሚሽኑ ኃላፊነት ተሰጥቶታል:: ለዚህም 
ከሁሉ በፊት ትጥቅ የማስፈታቱ ሥራ በተከታታይነት 
የሚሠራ ሲሆን፣ ጎን ለጎንም ታዋጊዎችን ወደ አንድ 
ማዕከል የማስገባቱ  ሥራ የሚከናወን ይሆናል:: 

በነገራችን ላይ የእኛም ሆነ መሰል ተቋማት 
የተቋቋሙት ጊዜያዊ ችግር ለመፍታት እንጂ ዘላቂ 
አይደሉም፤ ሥራቸውን ሲጨርሱ ይፈርሳሉ፤ ለእኛም 
ቢሆን የሁለት ዓመት ዕድሜ ነው የተሰጠን:: ኮሚሽኑ 
ምንም እንኳን አሁን የተቋቋመበት ምክንያት  መንግሥት 
ከሕወሓት ጋር የደረሰውን ስምምነት ተከትሎ ቢሆንም 
የሚኒስትሮች ምክር ቤት በሚያደርገው ውይይት  
በአገሪቱ ሌሎችም አካባቢዎች ትጥቅ የሚፈቱ ወይም 
የፈቱ የቀድሞ ሰራዊት አባላት ስለሚኖሩ ይሄ ተልዕኮ 
ብሔራዊ እንዲሆን ተደርጓል::

ይህ ማለት ትግራይ፣ አማራ፣ አፋር፣ ቤኒሻንጉል 
ጉሙዝ፣ ደቡብ ብሔረሰቦች ክልል እንዲሁም ጋምቤላ 
አካባቢ ያሉ የቀድሞ ተዋጊዎች አሉ:: ስለዚህ ይሄ ሥራ 
ከተሠራ አይቀር በአንድ አካባቢ ብቻ ላይ የታጠረ ሳይሆን 
ብሔራዊ እናደርገው የሚል ስምምነት በሚኒስትሮች 
ምክር ቤት ተደርሷል:: በመሆኑም የኮሚሽኑ ተልዕኮ 
ብሔራዊ ሆኖ የሚሸፍናቸው ሁሉንም ክልሎች ነው::

 በዋናነት እንድንሠራ የሚፈለገው የቀድሞ ተዋጊዎች 
ወደ ሰላማዊነት እንዲመለሱ የማድረግ ሥራ ነው:: ይህንን 
ለማድረግ የመጀመሪያው ሥራ መሆን ያለበት ትጥቅ 
የማስፈታት ጉዳይ ነው:: በጦርነቱ የተሳተፉ ስለሆኑ 

መጀመሪያ ትጥቃቸውን መፍታት ይጠበቅባቸዋል፤  
ይህ የፕሪቶሪያው ስምምነት  አካል ነው:: ይህ ሥራ 
በእኛ ሳይሆን በመከላከያ በጥሩ ሁኔታ እየተሠራ ነው:: 
በተጨማሪም ይሄን ሥራ የሚከታተል የአፍሪካ ህብረት 
የክትትልና የቁጥጥር  ቡድን አለ፤ ይህ ቡድን ነው 
በአካባቢው ይህንን ሥራ እየሠራ ያለው:: 

በቅርቡ መቀሌ ሄጄ በነበረበት ወቅትም ይህንን 
ቡድን የሚመራ ጀኔራል አግኝቼ እንደተወያየነው 
ሥራው በጥሩ ሁኔታ እየተሠራ መሆኑን፤ በተሠራው 
ሥራ ደስተኞች እንደሆኑ፤ እስካሁን ድረስ ትልቅ 
እንቅፋት እንዳልገጠማቸው ገልፀውልኛል:: በቀጣይ 
የቀድሞ ታዋጊዎችን ወደ አንድ ማዕከል ካስገባን በኋላ 
ስልጠና እንሰጣቸዋለን:: 

እነዚህ የቀድሞ  ተዋጊዎች ከኅብረተሰቡ ጋር 
ተቀላቅለው  ሰላማዊ ሕይወት እንዲኖሩ ለማድረግ  
መንግሥት በኮሚሽኑ በኩል ድጋፍ የማሰባሰብ ሥራ 
እየሠራ ነው:: ወደፊትም ቢሆን ምንም ዓይነት የፖለቲካ 
ልዩነት ቢኖር እንዲሁም ሌሎች ችግሮች ቢከሰቱ 
ችግሮቻችን በሰለጠነና በሰላማዊ መንገድ፤ በውይይት 
የሚፈታበትን አግባብ እንዲከተሉ የሚያደርግ ስልጠና 
እንሰጣለን:: ለዚህ የሚሆን ልምድ እያሰባሰብን ነው:: 
ጥያቄውን በጥቅሉ ለመመለስ የተቋቋምንበት ዓላማ 
የሰላም ስምምነቱ አካል ስለሆነ ነው:: 

አዲስ ዘመን፡- የመቀሌ ጉዟችሁ  ምን ይመስል 
ነበር?

አምባሳደር ተሾመ፡- መቀሌ የሄድንበት ዋና አላማ 
የጀመርነውን የኮሚሽኑን ሥራ በተመለከተና በአጠቃላይ 
ትጥቅ ማስፈታትና መልሶ የማቋቋም ሥራ ለመሥራት 
ነው:: ምክንያቱም እዚያ ከሌላው አካባቢ ላቅ ባለ ሁኔታ 
የቀድሞ ታዋጊዎች በመኖራቸው ብዙ የሚጠበቅ ነገር 
በመኖሩ ነው:: የሄድነውም ሁለት አጀንዳዎችን ይዘን 
ነው፤ አንዱ ስለትጥቅ ማስፈታት የሌሎች አገራት 
ተሞክሮ ምን እንደሚመስል በማሳየት በእኛም አገር 
ዘላቂ ሰላም የሚኖረውን ጠቀሜታ ግንዛቤ ለማስጨበጥ 
ነው::  ሁለተኛው   ተቋሙ የሚሠራቸውን ሥራ ግልፅ 
ለማድረግ ነው:: በመድረኩ ጉዳዩ የሚመለከታቸው 
የፌዴራልም ሆነ የክልል አካላት እንዲሳተፉ አድርገናል:: 
ከሕዝቡ ከተነሱት ጉዳዮች መካከል በዋናነት ተዋጊዎችን 
ቶሎ ትጥቅ በማስፈታት ወደ ማህበረሰቡ የመቀላቀል 
ጥያቄ ነው:: 

ይህንን ለማድረግ አስቀድሜ እንዳልኩት የአቅም 
ውስንነት እንደሚኖር ይጠበቃል:: ሆኖም የመቀሌ 
ቆይታችን በጥቅሉ የተወሰኑ ነገሮች አሳክቷል ብዬ 
አስባለሁ:: አንደኛ ከሰላም ስምምነቱ በኋላ ብሔራዊ 
የሆነ መድረክ የተዘጋጀው ለመጀመሪያ ጊዜ ነው:: 
ይህም እንደዚህ ዓይነት ፕሮግራሞች መቀሌ ማካሄድ 
የሚያስችል ሁኔታ እንዳለ መልዕክት ያስተላልፋል:: 

 ሁለተኛ  ከሁለት መቶ ሰው በላይ እዚያ ድረስ 
በመሄድ መድረኩን በተሳካ ሁኔታ ማካሄዳችን የሰላም 
ስምምነቱ እየተፈፀመ ስለመሆኑ ማሳያ ነው:: ይህ ማለት 
ደግሞ በኢትዮጵያ መንግሥትና በሕወሓት መካከል 
ያለው መተማመን እየጎለበተ መምጣቱን ያመላክታል:: 

ከሁሉ በላይ ለቀድሞ ታዋጊዎች የሚተላለፈው 
መልዕክት ነው፤ ይህም ትጥቃቸውን ቢፈቱም የእነሱ 
ጉዳይ አብቅቷል ማለት አይደለም፤ በቀጣይ ወደ ሰላማዊ 
ሕይወት መመለስ የሚያስችል ሁኔታ መንግሥት 
በቁርጠኝነት የሚያመቻች እንደሆነ ነግረናቸዋል:: 
በአጠቃላይ ከእቅዳችን አኳያ የተሳካ መድረክ ነበር 
ማለት ይቻላል:: 

አዲስ ዘመን፡- የቀድሞ ታዋጊዎችን ትጥቅ 
የማስፈታቱ ሂደት ምን ያህል ውጤታማ ነው? 
በተለይ ከተቀመጠለት ጊዜ   አንጻር?

አምባሳደር ተሾመ፡- አስቀድሜ እንደገለፅኩት 
ይህንን ሥራ የሚያከናውነው መከላከያ ነው፤ ይህንን 
ሥራ እንዲከታተል ኃላፊነት የተሰጠው የአፍሪካ 
ህብረት ቡድን አለ፤ ከሁለቱም ባገኘነው መረጃ የከባድ 
መሣሪያዎች ትጥቅ የማስፈታቱ  ሥራ በተሳካ ሁኔታ 

ተከናውኗል:: ይህ ሥራ ከተከናወነ በኋላ መሣሪያዎቹን  
የአገር መከላከያ ሚኒስቴር  ተረክቧል:: በተጨማሪም 
በግለሰብ ደረጃ ያሉ ትጥቆችን የማስፈታት ሥራ 
ተጀምሯል፤ እናም ይሄም ሥራ በጥሩ ሁኔታ እየሄደ ነው 
ማለት  ይቻላል:: 

  የሰላም ስምምነቱ ይሄ ብቻ ሳይሆን ሌሎች 
አብሮ መሄድ ያለባቸው በርካታ ነገሮች የያዘ ነው:: 
ሁሉም ባስቀመጥነው የጊዜ ገደብ እየሄደ ነው የሚል 
እምነት የለንም፤ ለዚህ ብዙ ምክንያቶች አሉ፤ ሰሞኑን 
የተቋቋመው የትግራይ ጊዜያዊ መንግሥት እንኳን 
በተባለው ጊዜ አይደለም የተከናወነው፤ ምክንያቱም 
ሰፊ ውይይት የሚፈልግ በመሆኑ ነው:: ደግሞም ብዙ 
ክርክሮች ነበሩ፤ እናም ያንን ሁሉ አልፎ የጋራ መግባባት 
ላይ በመደረሱ የሽግግር መንግሥት ለማቋቋም ብዙ 
ጊዜ ወስዷል::  ይሄ የማይጠበቅ ነገር አይደለም:: 
እንደምታውቂው ጉዳዩም ቀላል ነገር አይደለም:: ስለዚህ 
በተባለው ጊዜ ሰሌዳ እንዳሰብነው ወይም እንደፈለግነው 
ላይሄድ የሚችልበት ሁኔታ አለ::

ለምሳሌ ሰራዊቱን ትጥቅ ካስፈታን በኋላ ወደአንድ 
ማዕከል የማሰባሰቡ ሥራ  እዚያ ካለው አስተዳደር 
ጋር በጋራ መስራት መቻል አለብን:: ሰራዊቱን ሲመሩ 
የነበሩ ሰዎች አሉ፤ ደግሞም እንደ ተቋም ተደራጅተው 
ነው የሠሩት:: ስለዚህ ሠራዊቱን ወደአንድ ማዕከል 
የማሰባሰቡ ሥራ እዚያ ካለው አካልና ከፌዴራል 
ተቋማት ጋር በተለይ ደግሞ ከአገር መከላከያ ሰራዊት 
ጋር ሊሠራ የሚገባው ጉዳይ ነው:: በዚህ ሂደት ውስጥ 
በሚፈለገው ፍጥነት ለመሄድ የማያስችሉ ሁኔታዎች 
ሊያጋጥሙ ይችላሉ::

 በመሠረቱ ሌሎች በርካታ አገራትም በተመሳሳይ 
ሂደት ያለፉ፤ እያለፉም ያሉ አሉ:: ደቡብ ሱዳንን 
በአብነት ብንወስድ በጣም ረጅም ጊዜ ነው፤ የእኛ 
ምንአልባት በወራት ውስጥ ያለ ነገር በመሆኑ በጣም 
ዘገየ ተብሎ ባይወሰድ ጥሩ ነው ብዬ አስባለሁ:: 
ምክንያቱም ተግዳሮቶቹ ቀላል አይደሉም፤ ስለዚህ ያንን 
ተግዳሮት ለማለፍ ጊዜ ወስዶ መወያየትና ወደ አንድ 
የጋራ አመለካከትና አስተሳሰብ ማምጣት ያስፈልጋል:: 

ለማንኛውም ግን ትጥቅ የማስፈታቱ ሂደት በጥሩ 
ሁኔታ እየሄደ ነው ማለት የተሻለ ነው፤ ከዚያ ቀጥሎ 
ወደ አንድ ማዕከል የማሰባሰቡ ሥራ ይቀጥላል:: አሁንም 
በተወሰኑ ካምፖች ላይ የገቡ አሉ፤ መቀሌ የሄድን ጊዜ 

የእኛ ቡድን አይቷቸው አነጋግሯቸው መጥቷል::  አሁን 
ከተቋቋመው የሽግግር መንግሥት ጋር በመሆን የቀረውን 
ሰራዊት ትጥቅ በማስፈታትና ወደ ማዕከል ለማምጣት 
በጋራ እንሠራለን:: 

አዲስ ዘመን፡-በጦርነቱ የተጎዱ አካባቢዎችን 
መልሶ የመገንባት፤ ተሳትፎ የነበራቸው 
የኅብረተሰብ ክፍሎች የልማትና የዴሞክራሲ 
ተጠቃሚ እንዲሆኑ ለማድረግ ምን እየተሠራ 
እንደሆነ ቢያብራሩልን?

አምባሳደር ተሾመ፡- በጦርነት የተጎዱ  አካባቢዎች  
ወደሰላማዊ ሕይወት እንዲገቡ ከማድረግ አኳያ ኮሚሽኑ 
ብቻውን ሊሠራው አይችልም:: የሌሎች  የክልልና 
የፌዴራል ተቋማት ጨምሮ   የብዙ አካላትን ተሳትፎ 
የሚጠይቅ ነው።   የብዙ አገሮች የቀድሞ ተዋጊዎችን  
ትጥቅ ማስፈታትና ወደአንድ ማዕከል ማስገባት  ሆነ   
የመልሶ ማቋቋም  ሥራዎችን በስኬት  የመወጣት  
ተሞክሮ   የብዙ አካላትን ድጋፍ ጠይቋል:: 

በርግጥ ሥራው  የሚመራው  በመንግሥት ነው፤ 
ምንም ጥያቄ የለውም:: ልክ ሌሎች ፖሊሲዎችን 
እንደሚያስፈፅመው መንግሥት ባለቤት ሆኖ ይመራል፤ 
ለዚህ ነው ብሔራዊ የተሐድሶ ኮሚሽን የተቋቋመው:: 

 የእኛ ሚና ማስተባበር ነው፤ በራሳችን 
የምንሥራቸውም ሥራዎች አሉ፤ እንደተቋም ግን ከብዙ 
አካላት ጋር ነው የምንሠራው::  መንግሥት የመሪነት ሚና 
እየተጫወተ የግሉ ዘርፍ ሊሳተፍ ይገባል:: ምክንያቱም 
ሁላችንም የጦርነቱ ተጎጂዎች ነን፤ የሰላሙም 
ተጠቃሚዎች ነን::  በተጨማሪም ሲቪል ማህበራት 
መሳተፍ መቻል አለባቸው:: 

ተሳትፎ በተለያየ መንገድ ሊገለፅ ይችላል፤ 
አብዛኞቹ የመልሶ ማቋቋም ሥራዎች በመንግሥት አቅም 
ብቻ የሚሠሩ አይደለም:: አሁን ያለንበትን ሁኔታም 
የሚታወቅ ነው:: ስለዚህ ብዙ የመልሶ ማቋቋም ሥራዎች 
በልማት አጋሮች ድጋፍ የሚከናወኑ ናቸው:: የእኛም 
ተሞክሮ የሚሳየው ይህንኑ ነው፤ የውጭ ድጋፍ ሲባል 
የቴክኒካል ድጋፍ ሊሆን ይችላል::  ለምሳሌ  ወደማዕከል 
የማስገባቱን ፕሮግራም እየሠራን ያለነው ከተባበሩት 
መንግሥታት ድርጅት ጋር በመሆን ነው:: የራሳችን 
ቡድን አለን፤ በሌላ በኩል የዓለም አቀፍ ተሞክሮ 
ስለሚያስፈልገን ከተባበሩት መንግሥታት የልማት 
ፕሮግራም ጋር በመሆን ነው የሠራነው:: ስለዚህ የቴክኒክ 

‹‹የመልሶ ማቋቋምና ግንባታ ሥራዎች  የሁሉንም
  ድጋፍ የሚጠይቁ  ናቸው ››

- አምባሳደር ተሾመ  ቶጋ
  ብሔራዊ የተሐድሶ ኮሚሽን ኮሚሽነር

ወቅታዊና ልዩ ልዩ

ድጋፍ ያስፈልጋል::

 ከሁሉ በላይ ለማቋቋም የሚያስፈልገው ገንዘብ 
በጣም ከፍተኛ ነው:: ደግሞ ከጦርነት ውስጥ ገና እየወጣ 
በመሆኑ ያንን ማሳካት የሚያስችል አቅም መፍጠር 
ያሻል:: ስለዚህ ልክ እንደማንኛውም ልማት ይሄም 
ፕሮግራም እንዲሳካ ከተፈለገ የውጭ የልማት አጋሮች 
ለጋሽ ድርጅቶች፣ የግሉ ዘርፍ፣ የሲቪል ማህበራት 
ተሳትፎ ያስፈልጋል:: 

ከሁሉ በላይ ይሄ ሥራ የቀድሞ ተዋጊዎችን ዝም ብሎ 
ከማህበረሰቡ ጋር መቀላቀል ብቻ ሳይሆን ማህበረሰቡም 
ከዚያ ፕሮግራም እንዲጠቀምና ማህበረሰብን መሠረት 
ያደረገ መልሶ ማቋቋም እንዲሆን ይደገፋል:: ስለዚህ 
ኮሚሽኑ ስልጠና በሚሰጥበት ጊዜ ሠላም ሚኒስቴር፤ 
ሥራና  ክህሎት ሚኒስቴር እና ጤና  ሚኒስቴር ከመሳሰሉ 
የፌዴራል  ተቋማትና  ከክልል ቢሮዎች   ጋር   እብሮ 
ይሠራል:: 

በነገራችን ላይ እነዚህ ተቋማት የብሔራዊ ተሐድሶ 
ኮሚሽን ምክር ቤት አባላት ናቸው:: ስለዚህ ሌሎች 
አካላት የሚሳተፉበት  የቅንጅት አሠራር አለ:: ሁሉም 
አካላት የድርሻቸውን እንዲወጡ ማድረግ ከተቻለ የተሳካ 
የመልሶ ማቋቋም ሥራ እንሠራለን ብለን እናስባለን::

አዲስ ዘመን፡-  ከዚህ ጋር ተያይዞ በጦርነቱ 
አካላቸውን ላጡ ዜጎች የታሰበ ነገር አለ?

አምባሳደር ተሾመ፡- አዎ፤ ይህ ሲባል ግን 
በትግራይ ብቻ ላሉ  ሳይሆን በሁሉም  አካባቢ  ላሉ 
ማለት ነው:: ሰሞኑን አማራና አፋር አካባቢም ለመሄድ 
ፍላጎት አለን፤ ከክልሎቹ ጋር እየተነጋገርን ነው:: እንግዲህ 
አሁን ካለን መረጃ ትግራይ አካባቢ በጦርነቱ ያልተሳተፈ 
አካል የለም፤ ምክንያቱም የነበረውን ቅስቀሳ ሁላችንም 
እናውቃለን፤ የትግራይን ሁኔታ ለየት የሚያደርገውም 
ይህ ነው:: ስለዚህ በዚያ ጦርነት የደረሰባቸውና ልዩ 
እንክብካቤ የሚፈልጉ የኅብረተሰብ ክፍሎች አሉ:: 

ሴቶችና ላለፉት ሁለት ዓመታት ከትምህርት 
ገበታቸው ተነስተው ያለዕድሜያቸው መሣሪያ ይዘው 
እንዲታገሉ የተደረጉ ሕፃናት አሉ፤ እነዚህን ከቤተሰብ 
ጋር ማገናኘትና ወደ ትምህርት እንዲመለሱ ማድረግ 
ይገባል:: በዚያ ስብሰባ ላይ የአካል ጉዳተኞች ተወካዮችም 
ያነሱት ጥያቄ ይህንን ነው:: በቀጣይ እያንዳንዱ አካል 
ጉዳተኛ ምንዓይነት ድጋፍ ያስፈልጋዋል የሚል መረጃ 
ለማሰባሰብ ዝግጅት እያደረግን ነው:: ያ መረጃ በርካታ 
ጉዳዮችን የያዘ ሲሆን ለምንሠራውም ሥራ ወሳኝ ድርሻ 
አለው:: የአካል ጉዳተኛው የጉዳቱ መጠን ተለይቶ 
እንደየሁኔታው ጊዜያዊና ዘላቂ ድጋፍ የሚደረግ ይሆናል:: 
ይህንን ለማድረግ ከፍተኛ የሆነ ሀብትና የሰው ኃይል፤ 
የኅብረተሰቡን ተሳትፎ፤ የአጋሮችን ድጋፍ ይፈልጋል:: 

አዲስ ዘመን፡- በክልሉ የሽግግር መንግሥት 
እንዲመሠረት  መደረጉና የሕወሓት ከሽብርተኝነት 

መዝገብ መሰረዙ ለሰላም ስምምነቱ በአግባቡ 
መተግበር ያለው ፋይዳ ምንድን ነው ይላሉ?

አምባሳደር ተሾመ፡- የሰላም ስምምነቱ 
ለትግራይም፤ ሆነ ለመላው አገሪቱ ትልቅ ፋይዳ 
እንዳለው ምንም ጥያቄ የለውም:: ከሁለት ዓመት በላይ 
በጦርነት አሳልፈናል፤ ብዙ ጉዳት ደርሷል:: በክልሉ ብቻ 
ሳይሆን በአጎራባች ክልሎችና በአገር ደረጃ ትልቅ ተፅዕኖ 
ፈጥሯል:: አሁን በመልሶ ግንባታ በመንግሥት አቅም 
የሚሠሩ  በጣም ሰፊ ሥራ እየሠራን ነው:: 

 የውጭ ድጋፍ ለማግኘትም በብሔራዊ ደረጃ 
እየተሠራ ያለ ሥራ አለ:: ይሄ የሆነው ዞሮ ዞሮ የሰላም 
ስምምነቱ ስለተፈረመ ነው:: ስምምነቱ ባይፈረም 
ኖሮ ወደመልሶ ግንባታና ኢኮኖሚያችን እንዲያገግም 
የማድረግ ሥራ ላይ ትኩረት ልናደርግ አንችልም:: ከሁሉ 
በላይ  የተኩስ አቁም ስምምነቱ በራሱ ለዘላቂ ሰላም 
መምጣት ትልቅ ፋይዳ አለው:: 

በሌላ በኩል ሕወሓት ከኢትዮጵያ መንግሥት ጋር 
ስምምነቱን የፈረመ አንድ አካል መሆኑ ይታወቃል:: 
ከዚህ ባሻገር እኛ በትግራይ ለሚደረገው ማንኛውም 
ዓይነት የሰላም ስምምነት ሥራ አጋር ያስፈልገናል፤ ከዚያ  
አኳያ ነው የሽግግር መንግሥቱ መመስረት ትርጉም 
ያለው የሚሆነው:: ፖሊስ ፀጥታን፤ መከላከያ የአገር 
ድንበር ሊያስከብር ይችላል፤ ሆኖም በተጨባጭ የመልሶ 
ግንባታ፣ የመልሶ ማቋቋም ሥራ የሚሰጡ አገልግሎቶችን 
የፌዴራል መንግሥቱ ከዚህ እየተንደረደረ ሄዶ ሊሠራ 
አይችልም:: 

ስለዚህ በክልሉ አንድ ጊዜያዊ አስተዳደር ሊኖር 
ያስፈልጋል:: እናም አሁን ከተመሠረተው የሽግግር 
መንግሥቱ፤ የፌዴራል መንግሥትና  ሌሎች አካላት 
የሚሠሩት ሥራ መንግሥታዊ አገልግሎትን ከመስጠት 
አኳያ ሕወሓት የዚህ አካል መሆኑ የራሱ ትልቅ ፋይዳ 
አለው:: 

ከዚህም ባሻገር የትግራይ ጊዜያዊ አስተዳደር 
መቋቋም ለኮሚሽኑ የሥራ ስኬት ትልቅ አጋዥ ኃይል 
ይሆናል ተብሎ ይታመናል:: ለምሳሌ የቀድሞ ታዋጊዎችን 
ትጥቅ የማስፈታቱም ወደ አንድ ማዕከል የማስገባቱ 
ሥራ ብቻችንን ልንሠራው አንችልም፤  ካምፕ መምረጥ 
ያስፈልጋል፤ ጥበቃ ያስፈልጋልና  ሌሎችም ሥራዎች 
መሥራት ይጠበቅ ነበር:: ለዚህ ደግሞ እዚያ አካባቢ 
አስተዳደር ሊኖር ግድ ይላል:: ያለእሱ ብቻችንን እዚያ 
መሥራት የምንችለው ነገር አይኖርም::

 ደህንነትን በሚመለከት የፌዴራልም የፀጥታ 
ተቋማትም በየአካባቢው ሊያቋቁም አይችልም:: ስለዚህ 
የጊዜያዊ አስተዳደር መኖር ለእኛ ሥራ በጣም ጠቃሚ 
ነው:: ቅርንጫፍ ጽሕፈት ቤትም ለማቋቋም እያሰብን 
ነው:: እያንዳንዱ የቀድሞ ተዋጊ ጋር ደርሰን መረጃ 
ሰብስበን በቀጣይ ወደ የማህበረሰቡ ጋር ለመውረድ 

የግድ የክልሉን አስተዳደር ድጋፍ ያስፈልጋል:: 

ከዚህ አንፃር ከእኛ የሚጠበቀው ለሥራው 
የሚያስፈልገው ፕሮግራም በጋራ ሆንን እናስፈፅማለን:: 
ልክ የፌዴራል መንግሥት ተሳትፎ እንደሚያደርግ 
ሁሉ የክልሉም አስተዳደር ወሳኝ ሚና መጫወት 
ይጠበቅበታል:: ለምሳሌ አርሶአደሩ ወደእርሻው 
እንዲመለስ ከተፈለገ የግድ እዚያ አካባቢ የክልሉ 
ግብርና ቢሮ ሰዎች ጋር አብሮ መሥራት ያፈልጋል፤ 
የጤና ክብካቤ የሚያስፈልገው ሰው ካለ እኛ የጤና 
ባለሙያዎች የሉንም፤ ግን የጤና ባለሙያዎች ከጤና 
ሚኒስትር እንዲሁም ከክልሉ ጤና ቢሮ ጋር በመሆን 
መሥራት ይገባናል:: 

ለዚህ ብቻ ሳይሆን የሰላም ስምምነቱን በመፈፀም፤ 
ክልሉ ወደ ሰላማዊ ሁኔታ እንዲመለስ፤  እንደሌሎች 
ክልሎች መደበኛ ወደሆነ ሥራ ለመግባት የሚያስችል 
ሁኔታ ውስጥ ለመግባት የሽግግር መንግሥት ወሳኝ ነው:: 
ያለሱ የሰላም ስምምነቱ ለመተግበርም ሆነ ሰላማዊና ወደ 
መደበኛ ሁኔታ ማስገባት አይቻልም::

እርግጥ አሁንም ቢሆን የሰላም ስምምነቱ በአግባቡ 
እንዳይተገበር የፖለቲካ ስጋት፤ የተፈለገው ገንዘብ 
ላይገኝ ይችላል የሚሉ ስጋቶች አሉብን:: ከዚያ ውጪ ግን 
በክልሉ ተንቀሳቅሰን ለመሥራት ብዙ ስጋት የለብንም:: 
ዋናው ኅብረተሰቡም፤ የቀድሞ ተዋጊዎችም፤ ጊዜያዊ 
አስተዳደሩም የፌዴራል መንግሥቱም የሚፈልገው 
ጉዳይ ስለሆነ ብዙ ስጋት የሚሆኑ ነገሮች ይኖራሉ ተብሎ 
አይታሰብም:: 

በዋናነት የሚያስፈልገው በጣም ከፍተኛ ሀብት 
መገኘቱ ላይ ነው:: ሀብቱ ካልተገኘ ምንአማራጭ መከተል 
አለብን? የሚለው ነው የሚያሳስበው:: ግን አስቀድሜ 
እንዳልኩት ስጋቱን ብቻ ተንትነን አልተውንም፤ ስጋቱ 
እንዲቀረፍ ምን መሥራት አለብን? የሚል ትንተና 
ሠርተናል:: ደግሞም ብዙ ልምድ እንደሚያሳየው ሁሉም 
የሚመለከተው አካል የሚሠራ ከሆነ ስጋቶቹን ማስወገድ 
ይቻላል የሚል እምነት አለ::

የሕወሓት ከሽብርተኝነት መዝገብ መሰረዙም ለዚህ 
ሥራ በጣም አስፈላጊ ነው:: ምክንያቱም መንግሥት 
እያቋቋምን ነው ያለነው:: ከዚህ በፊት የሰላም ስምምነቱን 
ተደራድሮ ለመፈረም  ጥረት ሲደረግ የነበረው ከሕወሓት 
ጋር ነው:: በመሠረቱ ድርድር የሚደረገው ከጠላት ወይም 
ከአሸባሪ ጋር  እንጂ ከወዳጅ ጋር አይደለም:: ይህ በዓለም 
ደረጃም የታወቀ ነገር ነው:: ያ አካል ችግሩን በኃይል 
ለመፍታት ሲሞክር፤ ከሰላማዊና ሕጋዊ መንገድ ውጪ 
ፍላጎቱን በኃይል ለማስፈፀም ስለፈለገ የሕዝብ ተወካዮች 
ምክር ቤት አሸባሪ ብሎ ፈርጆታል:: 

አሁን የሰላም ስምምነት ከተደረሰ በተለይም 
በሰላማዊ መንገድ ችግሩን ለመፍታት ስምምነት 
ከገባ በኋላ ‹‹አሸባሪ›› እያልን ልንጠራው አንችልም:: 
ያኔ ያስገደደ ሁኔታ ነበር፤ አሁን ደግሞ ስለተቀየር 
ከአሸባሪነት መዝገብ ማንሳት ተገቢ ነው:: በአጠቃላይ 
የሰላም ስምምነቱን በተጨባጭ ተግባራዊ ለማድረግና 
በትግራይ በቀጣይ ለምንሠራቸው ሥራዎች እንደዚሁም 
በሌሎች አካባቢዎችም ለምንሠራቸው ሥራዎች ይህንን 
ማድረጉ በጣም ተገቢ ነው::

አዲስ ዘመን፡- ከዚህ የሽግግር መንግሥት 
በቀጣይ ምን መሥራት ይጠበቅበታል ይላሉ?

አምባሳደር ተሾመ፡- የሽግግር መንግሥቱ 
የመጀመሪያ ሥራ መሆን አለበት ብዬ የማስበው በክልሉ 
የሚሰጡ መንግሥታዊ አገልግሎት  ለሕዝቡ  መስጠት 
ነው:: ከፌዴራል የፀጥታ አስከባሪዎች ጋር በመሆን 
የክልሉን ፀጥታና ሰላም ሁኔታ ማስከበር ያስፈልጋል:: 
በጣም የተጎዳ አካባቢ ከመሆኑም ጋር ተያይዞ መልሶ 
ግንባታና ልማት ላይ መሳተፍ አለበት:: እንደተባለው 
የሽግግር ጊዜው ለስድስት ወር ነው የታሰበው:: በዚህ 
መካከል የክልሉ ምርጫ የሚካሄድበት ሁኔታ አብሮ 
መሠራት መቻል አለበት:: 

እነዚህ የፖለቲካ፣ የኢኮኖሚና ማህበራዊ ጉዳይ 
ሥራዎች አሁን የምናስበውን የቀሩ የሰላም ስምምነቶችን 
የማስፈፀም፤ በክልሉ ለመሥራት የምናስበው የመልሶ 
ግንባታ ሥራ እንዲሳካ ከእኛ ጋር አጋር መሆን 
ይጠበቅበታል:: ስለዚህ የሚጠበቀው በመጀመሪያ 
ክልሉን በጊዜያዊነት ማስተዳደር፤ በዋናነትም ለሕዝቡ 
የሚያስፈልገውን አገልግሎት መስጠት ነው:: 

ለዚህም ሲቪል ሰርቪሱ ወደ ሥራ እንዲመለስ፤ 
ማህበራዊና ኢኮኖሚያዊ ተቋማትን ወደሥራ ማስገባት፤ 
በተለይ በየካምፑ ያሉ ትምህርት ያቋረጡ ሕፃናትን 
ወደ ትምህርት ገበታቸው እንዲመለሱ ማድረግ 
ይጠበቅበታል:: በመሠረቱ የክልሉ ኢኮኖሚ ተጎድቷል፤ 
ስለዚህ በአገር ደረጃ በሚደረገው ጥረት ላይ የክልሉ 
አስተዳደር ድጋፍ ወሳኝነት አለው:: 

የክልሉን ፀጥታ ለማስጠበቅ በክልሉ ፖሊስ 
የሚሠራ እንዳለ ሆኖ ከዚያ በላይ የሚጠይቁ ጉዳዮች 
ካሉ የፌዴራል መንግሥቱ የሕግና ፀጥታ አካል ጋር 
አብሮ መስራት ያስፈልጋል:: ከሁሉ በላይ የሽግግር 
መንግሥቱ ጊዜያዊ ሥራ የሚሠራ እንደመሆኑ ቋሚ ሥራ 
ለመስራት ምርጫ ተደርጎ በክልሉ ምክር ቤት መኖር 
አለበት:: በሕዝብ የተመረጠ መንግሥት መኖር መቻል 
አለበት:: ይህም የፌዴራል መንግሥት ከምርጫ  ቦርድ 
ጋር በመሆን ያስፈፅማል ብለን እንጠብቃለን:: 

አዲስ ዘመን፡- የሽግግር ፍትህን ተግባራዊ 
የማድረጉ ሂደት በምን መልኩ ሊቀጥል ይገባል 
ይላሉ?

አምሳደር ተሾመ፡- እንግዲህ በዚህ ጦርነት ብዙ 
የደረሰ ጉዳት እንዳለ ይታወቃል:: ከዚህ አኳያም ብዙ 
ሰዎች ‹‹ፍትህ መምጣት አለበት›› ብለው ጥያቄ ያነሳሉ፤ 
በእኔ እምነትም ጥያቄው ትክክል ነው፤ ምክንያቱም ያለ 
ፍትሕ ሰላም ልናሰፍን አንችልም:: ደግሞም በስምምነቱ 
ውስጥ አንድ አካል ሆኖ የገባው ጉዳይ የሽግግር ፍትሕ 
ጉዳይ ነው:: ይህንን ሥራ የፍትሕ ሚኒስቴር በኃላፊነት 
እየሠራ ነው:: የመጀመሪያ ሥራ መሆን ያለበት 
የሽግግር ፍትሕ ፖሊስ መንደፍ ነው በሚል ሰሞኑን 
የፍትህ ሚኒስቴር ያዘጋጀውን ረቂቅ ሰነድ ላይ ሰፊ 
ምክክር እየተደረገ ነው:: በዚህም ግብዓት እየተሰበሰበ  
ነው:: 

አሁን ላይ በፖሊሲው ይዘት ላይ መናገር ባልችልም 
በሁሉም ላይ የሚተገበር ነው የሚሆነው:: ስለዚህ 
የቀድሞ ታዋጊዎችም ሆኑ ሌሎች የሚመለከታቸው 
አካላት ለተጠያቂነት ዝግጁ መሆን አለባቸው:: በዚህ 
ልዩነት መፍጠር የለብንም ብዬ አምናለሁ:: በመጀመሪያ 
ግን ፖሊሲው በምክር ቤት ማፅደቅ ቀዳሚ ሥራ ይሆናል 
ብዬ አምናለሁ:: 

በመሠረቱ የሽግግር ፍትህን የምናስፈፅመው 
ለራሳችን ብለን ነው፤ የውጭ አካላት ስለጠየቁን 
ሳይሆን ለአገራችንና ለሕዝባችን የሚበጅ በመሆኑ ነው:: 
በሽግግር ፍትሕ የተጎዳ ይካሳል፤ ይቅርታ ይወርዳል:: 
ደግሞም በዚህ ጦርነት እርስበርሳችን ብዙ ተቆሳስለናል፤ 
በመሆኑም ፈውስ ያስፈልገናል:: ፈውስ የሚመጣው 
ደግሞ ፍትሕ ሲሰፍን ነው፤ ፍትሕ የሚመጣው 
ግን  ሰዎችን በማሰር ብቻ አይደለም፤ ጥፋቱን አምኖ 
የተቀበለ፤ ይቅርታ የጠየቀ፤ በሕግ መሠረት ይቅርታ 
የሚደረግለት ሊኖር ይችላል:: ይህንን ለማድረግ ደግሞ 
የወንጀሉ ሁኔታ ይወስነዋል:: በአጠቃላይ በሽግግር 
ፖሊሲ ማዕቀፍ የሚታይ ነው የሚሆነው:: 

አዲስ ዘመን፡- ለሰጡን ማብራሪያ በዝግጅት 
ክፍሉ ሥም ከልብ አመሰግናለሁ::

አምባሳደር ተሾመ፡- እኔም አመሰግናለሁ::

አሁን የሰላም ስምምነት 
ከተደረሰ በተለይም 

በሰላማዊ መንገድ ችግሩን 
ለመፍታት ስምምነት ከገባ 
በኋላ ‹‹አሸባሪ›› እያልን 
ልንጠራው አንችልም

‹‹የመልሶ ማቋቋምና ግንባታ...



በለጥሻቸው ልዑልሰገድ

በሀገር አቀፍ ደረጃ የሚሰጡ ብሔራዊ ፈተናዎችን 
ወቅቱን ጠብቀው እንዲሰጡ የተፈታኞች ምዝገባ 
በታቀደለት ጊዜ ከተሟላ መረጃ ጋር መጠናቀቅ 
ይኖርበታል። በተለያዩ ጊዜያት የምዝገባ ሂደቱ 
በወቅቱና በታቀደለት ጊዜ ባለመጠናቀቁ ብሔራዊ 
ፈተናዎችን በታቀደላቸው ጊዜ ለመሥጠት እንቅፋት 
ሲሆን ቆይቷል። በምዝገባ ወቅት በአካል ቀርቦ ምዝገባ 
አለማካሄድና የተመዝጋቢውን ማንነት የሚገልፅ 
መታወቂያ ይዘው አለመቅረባቸው፤ በምዝገባ 
ወቅት የፆታ ስህተት፤ የእይታ ችግር ላለባቸው 
ተማሪዎች መርጃውን በአግባቡ ያለመሙላት 
ስህተት የሚያጋጥም ሲሆን የተሳሳተ መረጃ መሞላቱ 
ተማሪዎች ለፈተና ወደ ዪኒቨርሲቲዎች ሲመደቡ 
ተግዳሮት እንዲገጥም አድርጓል:: የትምህርት ምዘናና 
ፈተናዎች አገልግሎት የ2015ዓ.ም የ12ኛ ክፍል ፈተናን 
የሚወስዱ ተማሪዎች ምዝገባን በተመለከተ መግለጫ 
ሰጥቷል።

በ2014ዓ.ም የ12 ክፍል የተፈታኞች ምዝገባ 
በአስፈፃሚዎች በአግባቡ የተሟላ መረጃ በመውሰድ 
ባለመመዝገባቸው የፈተናውን ጊዜ ለማስረዘምና 
በተያዘለት ጊዜ እንዳይሰጥ እንቅፋት እንደነበር 
አገልግሎቱ በመግለጫው ያነሳው ሲሆን፤ 
ተመዝጋቢ ተማሪዎች የተሟላ መረጃ በማቅረብ 
ለመመዝገብ አለመምጣታቸው እና መረጃዎችን 
በትክክል አለመሙላታቸው፤ በምዝገባ ወቅት 
ወደ ምዝገባ ሲስተሙ የገቡ ግላዊ መረጃ ትክክል 
መሆናቸውን ከመዝጋቢዎች ጋር ተናቦ አለማረጋገጥ 
በተመዝጋቢዎች በኩል የሚስተዋል ችግር ነው:: 

ዓለም አቀፍ     

ከኢፌዴሪ ትምህርት ሚኒስቴር ጋር በመተባበር
በየሳምንቱ ሰኞና ዓርብ የሚታተም 

መዝጋቢዎች የምዝገባውን ሂደት ከሚመለከታቸው 
አካላት ጋር በመሆን ገለፃ ማድረግ ይጠበቅባቸዋል:: 
ነገር ግን ይህንን ሲያደርጉ አይስተዋልም፤ 
ተመዝጋቢዎችን የትምህርት ቤቱ ርዕሰ መምህር 
በሚሰጠው የተማሪዎች ስም ዝርዝር መሠረት 

አለመመዝገብ በመዝጋቢዎች በኩል ከተስተዋሉ 
ችግሮች ውስጥ ጥቂቶቹ መሆናቸው ተገልጿል።

በመግለጫው የ2015ዓ.ም የ12ኛ ክፍል ብሔራዊ 
ፈተና ተፈታኞች የፈተና ምዝገባ ቀን ከመጋቢት 
20  ቀን እስከ ሚያዝያ 15 ቀን ባሉ ተከታታይ 
የሥራ ቀናት የሚከናወን ሲሆን የመደበኛና የማታ 
ተማሪዎች በመንግሥት የመደበኛ ትምህርት ቤቶች 
በአካል በመገኘት ለመዝጋቢዎች ተገቢውን መረጃ 
በትክክል በመስጠት መመዝገብ እንደሚገባቸው 
የገለፁት የትምህርት ምዘናና ፈተናዎች አገልግሎት 
ዋና ዳይሬክተር ዶክተር እሸቱ ከበደ ናቸው:: 
የድጋሜ ተፈታኞች እና የርቀት ትምህርት ተማሪዎች 
በተመረጡ የወረዳ ትምህርት ጽሕፈት ቤቶች በአካል 
በመገኘት መመዝገብ እንደሚችሉ በመግለፅ፤  
ምዝገባው  በበይነ መረብ አማካኝነት ብቻ 
እንደሚያካሂድ አሳውቀዋል። መረጃዎችን በትክክል 
ባለመሙላት ምክንያት የፈተና ሂደት ላይ ችግር 
እንደሚፈጥር የገለፁት ዋና ዳይሬክተሩ፤ ይህንን 
ለማስቀረት ተማሪዎች መረጃዎቻቸውን በወቅቱ 
ማስመዝገብ እንዳለባቸውም ተናግረዋል።   

እንደ ዳይሬክተሩ ገለፃ፤ በግል ትምህርት ቤቶች 
የሚማሩ ተማሪዎች የትምህርት መረጃዎቻቸውን 
አስመርምረው ለፈተና ምዝገባ ዝግጁ  ሊያደርጉ 
ይገባል:: ምዝገባው ቀደም ብሎ መደረጉ ተማሪዎችን 
ከእንግልት የሚታደግ ሲሆን፣ የምዝገባ ሂደቱን 
ውጤታማ ለማድረግ ይረዳ ዘንድ መዝጋቢዎች 
ተገቢውን ስልጠና እንዲወስዱ ተደርጓል።

በምዝገባ ወቅት መረጃዎች በትክክል አሟልቶ 
መገኘትና በአግባቡ ሁሉንም መረጃ በትክክል 
መሙላት አስፈላጊ መሆኑን የተናገሩት ዋና 

የ2015ዓ.ም የ12ኛ ክፍል  ተፈታኞች የፈተና ምዝገባ 
ዳይሬክተሩ፤ በምዝገባ ወቅት ለሚፈጠር የትኛውም 
የመረጃ ስህተት አገልግሎቱ ከምዝገባ በኋላ ስህተት 
የማረም ሥራ እንደማያከናውን ጠቁመዋል::  
ተማሪዎች ይህንን በመረዳት የሚጠበቅባቸውን 
መረጃ በአግባቡ እንዲሞሉ፤ ቤተሰብም ልጆቻቸው 
የሚፈለገውን መረጃ በመሟላት እንዲመዘገቡ ማድረግ 
እንዳለባቸው አሳስበዋል። ፈተናው የሚሰጥበት 
ቀንን በተመለከተም  ፈተናው በዩኒቨርሲቲ ውስጥ 
እንደሚሰጥና ቀኑ ወደ ፊት የሚገለፅ መሆኑን ዋና 
ዳይሬክተሩ ገልፀዋል።

መደበኛ ተማሪዎች ለምዝገባ በሚመጡበት 
ወቅት ከ9-12ኛ ክፍል በተከታታይ ሲማሩ 
የነበሩ እና በ2015 ዓ.ም  በመማር ላይ መሆን 
እንደሚጠበቅባቸው የተገለፀ ሲሆን የማታ እና 
የርቀት ተማሪዎች ለምዝገባው በሚመጡበት ወቅት 
የ11ኛ ክፍል ሦስት ሴሚስተር እንዲሁም የ12ኛ ክፍል 
የሁለት ሴሚስተር  የትምህርት ማስረጃ ይዘው 
መቅረብ  እንደሚጠበቅባቸው ተገልጿል።

ድጋሚ ፈተናውን የሚወስዱ ተማሪዎችም ከዚህ 
ቀደም የተፈተኑበትን የትምህርት ማስረጃ በመያዝ 
መመዝገብ እንደሚገባቸው በመግለጫው የተገለፀ 
ሲሆን ተማሪዎች ለምዝገባ ሲመጡ ማንነታቸውን 
የሚገልፅ መታወቂያ በመያዝ በአካል ተገኝተው 
በበይነ መረብ መመዝገብ እንደሚጠበቅባቸው 
ተገልጿል።

በመግለጫውም ተማሪዎች፣ ወላጆች፣ 
መዝጋቢዎች እና መምህራን የሚጠበቅባቸውን 
ኃላፊነት እንዲወጡ ጥሪ ቀርቧል። ያልተመዘገበ 
ተማሪ የ2015ዓ.ም የ12ኛ ክፍል መልቀቂያ ፈተናን 
እንደማይፈተንም ዶክተር እሸቱ ገልፀዋል።

ዶክተር እሸቱ ከበደ

ፎ
ቶ

 ገ
ባቦ

 ገ
ብ

ሬ

በጋዜጣው ሪፖርተር

ሩሲያ የተባበሩት መንግሥታት ድርጅት የጸጥታው 
ምክር ቤት የሊቀመንበርነትን ሥፍራ መያዟ ጥያቄ አስነሳ።

ዩክሬን ይህንን በመቃወምም የጸጥታው ምክር ቤት 
አባላት ውድቅ እንዲያደርጉት ጥያቄ አቅርባለች።

ዩክሬን በጉዳዩ ላይ  ቅሬታዋን ብታቀርብም የምክር ቤቱ 
ቋሚ አባል የሆነችው አሜሪካ ሩሲያን የሊቀመንበርነቱን 
ሥፍራ ከመውሰድ እንደማታግዳት አስታውቃለች።

15 አባላትን በያዘው የጸጥታው ምክር ቤት 
የሊቀመንበርነቱን ሥፍራ አገራቱ በመቀያየር የሚረከቡት 
ሲሆን የመሪነቱም ሥፍራ ለአንድ ወር ያህል የሚቆይ 
ይሆናል።

የተባበሩት መንግሥታት ተቋም ያልሆነው ዓለም 
አቀፉ የወንጀል ፍርድ ቤት በፕሬዚዳንት ፑቲን ላይ የእስር 
ማዘዣ ያወጣው ከሁለት ሳምንት በፊት ነው።

የሊቀ መንበርነቱ ሥፍራ ይህንን ያህል ሚና 
ባይኖረውም በተባበሩት መንግሥታት የሩሲያ አምባሳደር 
ቫሲሊ ኔቤንዚያ፣ የጦር መሣሪያ ቁጥጥርን ጨምሮ በርካታ 

ጉዳዮችን ለማየት እቅድ እንዳላቸው ለአገሪቱ የዜና ወኪል 
ታስ ተናግረዋል።

ወጥ የሆነውን የዓለም ሥርዓትም ለመተካት አማራጭ 
አዲሱን የዓለም ሥርዓት መዘርጋትንም በተመለከተ 
ውይይት እንደሚካሄድ ገልጸዋል።

የዩክሬን የውጭ ጉዳይ ሚኒስትር ዲሚትሮ ኩሌባ 
ሩሲያ የፕሬዚዳንትነት ሥፍራን መቆናጠጧ «የሚያስከፋ 
ቀልድ ነው» ሲሉ የገለጹት ሲሆን በዓለም አቀፍ ደረጃ 
የጸጥታ መዋቅር አሠራርም ላይ ችግር መሆኑን የሚያሳይ 
ነው ሲሉም አሳሳቢነቱን አስረድተዋል።

የዩክሬን ፕሬዚዳንት አማካሪ ሚካሂሎ ፖዶሊያክ 
በበኩላቸው፣ እርምጃው የዓለም አቀፍ ሕግን የሚጥስ ነው። 
ወረራ ያካሄደች አገር፣ የሰብዓዊና የወንጀል ሕግ ደንቦችን 
የምትጥስ፣ የተባበሩት መንግሥታት ሰነድን የማታከብር፣ 
የኒውክሊዬር ስጋቶችን ችላ የምትል አገር የዓለም ቁልፍ 
የደኅንነት ተቋምን መምራት አትችልም  ብለዋል።

የዩክሬኑ ፕሬዚዳንት ቮሎዲሚር ዘሌንስኪ ባለፈው 
አመት የጸጥታው ምክር ቤት አሠራሩን እንዲያሻሻል ወይም 
ሙሉ በሙሉ እንዲበተን ጥሪ አቅርበዋል። 

ሩሲያ የተመድ የጸጥታው ምክር ቤት ሊቀመንበርነትን 
መያዟ ጥያቄ አስነሳ 

በጋዜጣው ሪፖርተር

የቀድሞው የአሜሪካ ፕሬዚዳንት ዶናልድ ትራምፕ 
ችሎት በመጪው ማክሰኞ መጋቢት 26 ቀን 2015 ዓ.ም 
መቀጠሩ ተዘግቧል።

የቀድሞው ፕሬዚዳንት ከፍሎሪዳ በግል 
አውሮፕላናቸው ወደ ኒውዮርክ በመብረር ለፌዴራል 
ደኅንነት አካላት እጃቸውን ይሰጣሉ ተብሏል።

ትራምፕ ተዋናይት የሆነችውን ስቶርሚ ዳንኤልስን 
ዝም ለማሰኘት ከፍለዋታል በተባለው 130 ሺህ ዶላር 
ክፍያ ጋር በተያያዘ መከሰሳቸውን ቢቢሲ ዘግቧል።  

የክሱ ዝርዝር እስካሁን ይፋ ያልሆነ ሲሆን 
የትራምፕ ጠበቃም ክሱን ገና እንደሚያነቡት አርብ ዕለት 
ተናግረዋል።

የሕግ አስከባሪ ባለስልጣን ለሲቢኤስ እንደተናገሩት፤ 
ትራምፕ እጃቸውን ለባለስልጣናት ማክሰኞ እንደሚሰጡ 
ይጠበቃል።

በዚህም ሂደት በርካታ ምናልባትም በመቶዎች 
የሚቆጠሩ የደኅንነት አገልግሎት ሠራተኞች ሊሳተፉበት 
እንደሚችሉ እኚሁ ስማቸው እንዳይገለጽ የጠየቁ 
ባለስልጣን ተናግረዋል።

ትራምፕ ፍርድ ቤት በሚቀርቡበት ወቅት እጃቸው 
በካቴና እንደማይታሰርም የገለጹት ባለስልጣኑ፣ 
በተለምዶ በካቴና ማሰር ተግባራዊ የሚሆነው ለደኅንነት 
አስጊ ናቸው በተባሉ ተጠርጣሪዎች ላይ ነው ብለዋል።

ትራምፕ የሚቀርቡበት ችሎት በአገሬው ሰዓት 
አቆጣጠር ከሰዓት 8፡15 ላይ ነው ተብሏል።

የትራምፕ ጠበቃ ጆ ታኮፒና፣ ደንበኛቸው ማክሰኞ 
«ምናልባት» ፍርድ ቤት ሊቀርቡ እንደሚችሉ ጠቁመው፣ 
እርግጠኛ የሆነ ነገር ግን የለም ሲሉ ለኤቢሲ ተናግረዋል።

አቃብያነ ሕግ ከዚህ የፍርድ ሂደት የሚችሉትን 
ታዋቂነት ለመሸመት ይሞክራሉ ያሉት ጠበቃው፣ 

ዶናልድ ትራምፕ  ፍርድ ቤት ሊቀርቡ ነው

ሆኖም ፕሬዚዳንቱ እጃቸው በካቴና ታስሮ ፍርድ ቤት 
አይቀርቡም ብለዋል።

«በፍርድ ቤቱ ዙሪያ ያሉ ሕንፃዎች እንደሚዘጉና 
ችሎቱም ዝግ እንደሚሆን ተረድቻለሁ» ሲሉም 
ገልጸዋል።

ለችሎቱ የፌዴራል የምርመራ ቢሮ (ኤፍቢአይ)፣ 
የኒውዮርክ የፖሊስ ዲፓርትመንት (ኤንዋይፒዲ)፣ 
የደኅንነት አገልግሎት ሠራተኞች እንዲሁም የፍርድ ቤት 
ጸጥታ አካላት በመጣመር የሚሰማሩ ይሆናል።

በትራምፕ ላይ ሊደርሱ የሚችሉ ጥቃቶችን 
እንዲሁም በአቃብያነ ሕግ፣ ዳኞች ወይም በዜጎች ላይ 
ጥቃቶች ሊሰነዘሩ ይችላሉ የሚል ስጋቶች እንዳሉም 
ምንጮች ለሲቢኤስ ተናግረዋል። የግዛቲቷ አቃቤ ሕግ 
ጽሕፈት ቤትም ከወዲሁ «በርካታ ማስፈራሪያዎች» 
እያስተናገደ እንደሆነ ምንጮቹ ተናግረዋል።

ስፖርት
       አዲስ ዘመን   ሰኞ መጋቢት 25 ቀን 2015 ዓ.ም

በፓራሊምፒክ ቻምፒዮና የብሔራዊ ቡድን አትሌቶች ይመረጣሉ
አለማየሁ ግዛው

   3ኛው አገር አቀፍ የፓራሊምፒክ  ቻምፒዮና ከመጋቢት 
20/2015 ጀምሮ በኢትዮጵያ ወጣቶች ስፖርት አካዳሚ 
እየተካሄደ ነው፡፡ በውድድሩ በዓለም ቻምፒዮናና በፓሪስ 
ፓራሊምፒክ ኢትዮጵያን የሚወክሉ የብሔራዊ ቡድን 
አትሌቶች ይመረጣሉ።

ቻምፒዮናው ከ2011 ጀምሮ እየተካሄደ የሚገኝ ሲሆን፣ 
ዘንድሮ ለ3ኛ ጊዜ  እየተካሄደ የሚገኘው  የብሔራዊ ቡድን 
አትሌቶችን ከመምረጥ እንደሆነም በተጨማሪ ለአትሌቶች 
የውድድር ዕድል በመፍጠር ተሳታፊ ወቅታዊ አቋማቸውን 
እንዲፈትሹ ለማስቻል ነው።          

የፓራሊምፒክ ስፖርት ኢትዮጵያ በዓለም 
መድረክ ሜዳሊያ በማስመዝገብ  ከአትሌቲክስ ቀጥሎ 
ተጠቃሽ ቢሆንም የተሰጠው ትኩረት አናሳ ነው።  አገር 
አቀፍ ውድድሩ የሚካሄደውም ለአትሌቶች ዕድልን 
ከመፍጠር ባሻገር በዓለም ቻምፒዮናና በፓራሊምፒክ 
ውድድር የሚገኙ ድሎችን በማስጠበቅ የተሻለ ውጤት 
ለማስመዝገብ መሆኑን የኢትዮጵያ ፓራሊምፒክ ኮሚቴ 
አስታውቋል፡፡

ቻምፒዮናው የሜዳ ተግባራትና የመም ውድድሮችን 
በማካተት ጠንካራ ፉክክሮችን ያስተናገደ ሲሆን፣  ስምንት 
ክልሎች፣ ሁለት ማሰልጠኛ ማዕከላትና አንድ ክለብ 
ተሳታፊ መሆን ችለዋል፡፡  በአጠቃላይ ከ200 በላይ 
አትሌቶችም ተሳትፈውበታል፡፡

የኢትዮጵያ ወጣቶች ስፖርት አካዳሚና የጥሩነሽ 
ዲባባ ማሰልጠኛ ማዕከል ለፓራሊምፒክ ስፖርት 
ትኩረት በመስጠት ልዩ ብቃትና ችሎታ ያላቸውን 
አትሌቶች በመያዝ ስልጠና እየሰጡ ሲሆን ሁለት 

የፓራሊምፒክ ስፖርት በዓለም አቀፍ ደረጃ ያለው 
አደረጃጀትም ለተወዳዳሪዎች የማይመች በመሆኑም 
ዓለምአቀፍ ውድድሮች ላይ እንደልብ ለመሳተፍ ከባድ 
ሆኗል። 

በኢትዮጵያ ለፓራሊምፒክ ስፖርት ልዩ ትኩረት 
ተሰጥቶት ቢሠራ ከሌሎች ስፖርቶች በተሻለ በዓለም  
መድረኮች ጥሩ ውጤት ማስመዝገብ  ይቻላል። ለዚህም 
ኢትዮጵያ ባለፉት አመታት በጥቂት ውድድሮችና ትንሽ 
ቁጥር ባላቸው አትሌቶች በተሳተፈችባቸው መድረኮች 
የተመዘገቡ ውጤቶች ማሳያ ናቸው። 

ኢትዮጵያ ለመጀመሪያ ጊዜ በፓራሊምፒክ 
ውድድር የተሳተፈችው እሥራኤል በቴል አቪቭ ላይ 
እኤአ 1968 ላይ በተካሄደ ውድድር ላይ ነው። ይህም 

አትሌቶችን ከዚህ በፊት ለብሔራዊ ቡድን አስመርጠዋል። 
በዚህ ቻምፒዮናም ጠንካራ ተፎካካሪ ሆነው በርካታ 
ሜዳሊያዎችን መሰብሰብ ችለዋል። 

ከነዚህ ማዕከላት ስልጠና ወስደው የሚወጡ 
አትሌቶች ክለቦችንና  የውድድር ዕድልን ከማግኘት 
አኳያ ብዙ ሥራ እንደሚቀርም  ተጠቁሟል። በዚህ ረገድ 
የክለቦች አደረጃጀት የአካል ጉዳተኞችን ስፖርት ታሳቢ  
አለማድረጉ ትልቅ ችግር ሆኖ ቀጥሏል። 

ይህን ችግር ለመቅረፍ የውድድር  ዕድልን ለመፍጠር 
ከአካዳሚዎች አትሌቶችን  ወደ ውጭ ለመውሰድ 
እየተሞከረ እንደሆነ የተጠቆመ ሲሆን፣  ከዚህ ቀደምም 
ለሁለት አትሌቶች የውጭ ውድድር ዕድል መፍጠር 
መቻሉ ተገልጿል።

ለ3ኛ ጊዜ በተካሄደው አገር አቀፍ ፓራሊምፒክ ቻምፒዮና ከሁለት መቶ በላይ አካል ጉዳተኞች ተሳትፈዋል፣

በሁለት አትሌቶች በአትሌቲክስ እና በጠረጴዛ ቴኒስ 
የውድድር ዘርፍ እንደነበር ይታወሳል። ኢትዮጵያ ከዚያ 
በኋላ ለአስርት አመታት ውድድር ላይ አልተሳተፈችም። 
እኤአ በ1976 ግን በአትሌት አብርሃም ሃብቴ ስትወከል 
በአትሌቲክስ፣ ቴኒስና በላውን ቦውሊንግ ውድድር 
ተሳትፏል።  ከዚያ በኋላ በ2004 በአንድ አትሌት  መሳተፍ 
ችላ ነበር። ከአራት አመታት ቆይታ በኋላም በ2008 
በሁለት አትሌቶች ተወክላ የነበር ቢሆንም የተመዘገበው 
ውጤት አመርቂ አልነበረም።

እኤአ በ2012 ለንደን በተዘጋጀው የፓራሊምፒክ 
ውድድር ግን ኢትዮጵያ ከተሳተፈችባቸውና ውጤት 
ካስመዘገበችባቸው ውድድሮች መካከል ቀዳሚው 
ሆኗል። ይህም ወንድዬ ፍቅሬ በተባለ አትሌት አማካኝነት 
በወንዶች 1,500 ሜትር ሩጫ የመጀመሪያውን የብር 
ሜዳሊያ ያስመዘገበችበት ነው።

በቀጣይ ከአራት አመታት በኋላ በብራዚል ሪዮ ከተማ 
በተዘጋጀው የፓራሊምፒክ ውድድር በመክፈቻ ዝግጅት 
ላይ የኢትዮጵያን ባንዲራ እያውለበለበ የገባው ታምሩ 
ደምሴ በ1,500 ሜትር ለኢትዮጵያ በታሪክ ሁለተኛውን 
የብር ሜዳሊያ አስገኝቷል።

ኢትዮጵያ በውድድሩ በታሪኳ ለመጀመሪያ ጊዜ 
የወርቅ ሜዳሊያ በትዕግስት ገዛኸኝ አማካይነት ያገኘችው 
ባለፈው ቶኪዮ 2020 ፓራሊምፒክ ነበር። የአፍሪካ 
ቻምፒዮን በመሆን ወደ ቶኪዮ ያቀናችው ትዕግስት፣ 
በጭላንጭል የሚያዩ የ1,500ሜ ሩጫ፣ የራሷን ምርጥ 
ሰዓት 4:23.24 በማስመዝገብ ነው ለፓራሊምፒክ 
አሸናፊነት የበቃችው፡፡ ኢትዮጵያ ቶኪዮ ላይ ከትዕግስት 
ባሻገር፣ በተመሳሳይ 1,500 ሜትር ርቀት በእጅ ጉዳት 
በገመቹ አመኑና በጭላንጭል የሚያዩ ወንዶች ታምሩ 
ደምሴ ተወክላ እንደነበር ይታወሳል፡፡


	1.pdf
	2.pdf
	3.pdf
	4.pdf
	5.pdf
	6.pdf
	7.pdf
	8.pdf
	9.pdf
	10.pdf
	11.pdf
	12.pdf
	35.pdf

